
Глава 3. Палітычныя і прававыя погляды Льва Сапегі 
 

§ 1. Уводзіны 

У 1569 г. у выніку Люблінскай уніі ВКЛ і Польскае каралеўства 
аб'ядналіся ў адну дзяржаву — Рэч Паспалітую (Rzeczpospolita у 
перакладзе з польскай мовы азначае «рэспубліка»). Вышэйшымі 
органамі дзяржаўнай улады былі кароль і сойм. Кароль выбіраўся 
соймам. Выбары праходзілі ў тры этапы. Папярэднічаў выбарам 
канвакацыйны сойм. Затым збіраўся элекцыйны сойм і, нарэшце,  
каранацыйны. 

На перыяд бескаралёўя, якое наступала ў выніку смерці караля, альбо 
адмаўлення яго ад трону, функцыі караля выконваў interrex 
(«паміжкароль») — галава рымска-каталіцкай царквы Рэчы Паспалітай, 
прымас Польшчы (prymas — першы), арцыбіскуп гнезненскі. Ён склікаў 
канвакацыйны сойм, задачай якога было падтрыманне законнасці да 
абрання новага караля, вызначэнне тэрміна і падрыхтоўка выбараў 
новага караля, складанне pakta konventa (другое напісанне pacta 
conventa) — гэта лацінскія словы (paktum — дагавор, умова, konventus 
— дамаўленне), якія ў перакладзе на беларускую мову азначаюць 
«узгодненая дамова». Гэта дамова паміж шляхтай і магнатамі, з аднаго 
боку, і электам (прэтэндэнтам на каралеўскі трон), з другога, якая 
змяшчала будучыя правы і абавязкі электа, пасля таго як ён стане 
каралём. Падпісанне pakta konventa электам было ўмовай абрання яго на 
каралеўскі трон. 

Першы раз pakta konventa была складзена і падпісана ў 1573 г. у час 
выбараў на трон Рэчы Паспалітай французскага прынца Генрыха Валуа 
(1551—1589), у сувязі з чым яна атрымала назву Генрыхавых 
артыкулаў. У 1587 г. у час абрання Жыгімонта III Вазы Генрыхавы 
артыкулы былі дапоўнены новымі палажэннямі. Pakta konventa рабіла 
караля амаль цалкам залежным ад выбаршчыкаў і аслабляла 
каралеўскую ўладу. 

Пасля падпісання pakta konventa надыходзіла чарга элекцыйнага 
сойму. Ён заўсёды праходзіў у Варшаве, дакладней, у полі пад Варшавай, 
якое называлася Воля (цяпер гэта ў межах горада, недзе ў раёне сучаснага 
Цэнтральнага чыгуначнага вакзала). Вынікі выбараў аб'яўляў прымас. 

Пасля гэтага адбываўся каранацыйны сойм, які заўсёды праходзіў у 
Кракаве. Каранаваў караля прымас. Пасля каранацыі кароль прыступаў 
да выканання сваіх абавязкаў. 

Сойм Рэчы Паспалітай быў двухпалатны. Ён складаўся з Сенату і 
пасольскай ізбы. Вышэйшай палатай з'яўляўся Сенат. Сюды ўваходзілі 
іерархі каталіцкай царквы (біскупы і арцыбіскупы), ваяводы і 
каштэляны ад кожнага ваяводства як Польскага каралеўства, так і  

ВКЛ, мініс тры абедзвюх дзяржаў (маршалкі надворныя, канцлеры, 
падканцлеры, падскарбіі і г.д.). Колькасць сенатараў даходзіла да 150 
чалавек. Прызначаў сенатараў кароль, які быў і старшынёй Сенату. У 
склад пасольскай ізбы ўваходзілі земскія паслы, якіх выбірала шляхта 
на павятовых сойміках. Яны склікаліся за 6 тыдняў да адкрыцця сойму 
Рэчы Паспалітай. Кожны павет як Польскага каралеўства, так і ВКЛ  
выбіраў па два. земскія паслы. Агульная колькасць дэпутатаў 
пасольскай ізбы перавышала 200 асоб. Вальны (агульны) сойм Рэчы 
Паспалітай праходзіў кожныя 2 гады ў Варшаве і працягваўся 6 
тыдняў. У 1673 г. была прынята пастанова, каб кожны трэці сойм Рэчы 
Паспалітай ў праходзіў у Гродна. Дарэчы, апошні сойм Рэчы 
Паспалітай адбыўся ў Гродна ў 1793 г. Гэтай неардынарнай 
гістарычнай падзеі прысвечаны раман выдатнага польскага 
пісьменніка, лаўрэата Нобелеўскай прэміі Уладзіслава Станіслава 
Рэйманта (1867—1925) «Апошні сойм Рэчы Паспалітай». (Адно з  
выданняў рамана на рускай мове выйшла ў Мінску ў 1994 г.) 

Аднак, нягледзячы на значнае збліжэнне палітычных сістэм ВКЛ і 
Польскага каралеўства, і пасля Люблінскай уніі захавалася значная 
дзяржаўная самастойнасць ВКЛ. Існавалі асобны ўрад, адмініс трацыя,  
казна і войска. У грамадскай свядомасці заставалася папулярнай ідэя 
палітычнай адасобленасці ВКЛ. Насуперак рашэнням Люблінскага 
сойма 1569 г. перад вальным соймам для выпрацоўкі агульнай лініі 
сенатары і паслы ВКЛ збіраліся звычайна на Генеральны соймік у 
Ваўкавыску. Пазней месца яго правядзення было перанесена ў горад 
Слонім. 

Пастановы соймаў Рэчы Паспалітай пасля 1569 г. былі 
абавязковымі як для Польскага каралеўства, так і для ВКЛ, што 
адзначалася ў тэксце пастаноў — «распаўсюджваецца на ВКЛ». Але 
часам сойм прымаў пастановы выключна для ВКЛ. У выпадку 
незадаволенасці пастановамі вальнага сойма Рэчы Паспалітай альбо 
вострай дзяржаўнай неабходнасці склікаўся Генеральны літоўскі з'езд, 
які называўся таксама Віленскай канфедэрацыяй. На з'езд прыбывалі 
абраныя на павятовых сойміках сенатары і паслы ВКЛ, якія 
абмяркоўвалі і прымалі рашэнні адносна падаткаў і войска. Усё гэта 
супярэчыла тэксту Люблінскай уніі і адначасова з'яўлялася 
пацвярджэннем самастойнасці ВКЛ. 

Вялікую ролю ў захаванні адасобленасці ВКЛ ад Польскага 
каралеўства адыграла стварэнне Трыбунала Вялікага княства 
Літоўскага, а таксама прыняцце III Статута ВКЛ 1588 г. Галоўная 
заслуга ў гэтым належыць Льву Сапегу — віднаму дзяржаўнаму дзеячу 
ВКЛ, прафесійнаму юрысту, дыпламату, палітыку, выдатнаму 
прадстаўніку палітычнай і прававой думкі Беларусі XVI ст. 

§ 2. Жыццёвы шлях і грамадска-палітычная дзейнасць Льва Сапегі 

Л. Сапега паходзіў са знатнага магнацка-княжацкага роду, другога 
на магутнасці ў ВКЛ пасля Радзівілаў. На працягу XV—XVIII ст. яго 
прадстаўнікі займалі важныя дзяржаўныя пасады ў ВКЛ, адзначаліся 
высакароднымі грамадзянскімі дабрачыннасцямі, але ў найбольшай 
ступені яны былі ўласцівы Льву Сапегу. 

Л. Сапега нарадзіўся 4 красавіка 1557 г. непадалёку ад Віцебска ў 
родавым маёнтку Астроўна Віцебскага ваяводства. Да нашых дзён 
ніякіх памятак на месцы нараджэння Л. Сапегі не захавалася. Вось што 
пісаў Ю. Віцьбіч пра Астроўна, якое ён наведаў напярэдадні Вялікай 
Айчынай вайны: «Паблізу Віцебска, каля возера Астроўна, ляжыць пад 
тым жа назовам старадаўняе, але напаўзабытае ціхае мястэчка. Над 
вузкімі вулачкамі з сціплымі хатамі ўзвышаецца каменная вежа з 
гадзіннікам...Аднак ужо ніякага следу не засталося ад дарагога для нас 
будынку, у якім у 1557 г. нарадзіўся «Бацька Бацькаўшчыны»,  
найвялікшы наш дзяржаўны муж — Леў Сапега. Мне усё ж 
пашанцавала знайсці на прыгожым узгорку над возерам, паводле 
старых планаў і народных паданняў, тое месца, дзе ён знаходзіўся...». 
(Цяпер вёска Астроўна — гэта Бешанковіцкі раён Віцебскай вобласці) 

У сямігадовым узросце бацькі паслалі Льва (так тады было прынята) 
для атрымання належнага, адпаведнага яго паходжанню, шляхетнага 
выхавання ў Нясвіж, дзе некалькі гадоў ён жыў пры двары Мікалая 
Радзівіла Чорнага. Потым разам з сынамі М. Радзівіла Л. Сапега выехаў 
на вучобу за мяжу, у Германію, у Лейпцыгскі універсітэт, дзе на працягу 
некалькіх гадоў слухаў лекцыі на юрыдычным факультэце мясцовага 
універсітэта. У час знаходжання ў Германіі малады Л. Сапега захапіўся 
рэфармацыйнымі ідэямі і перайшоў з праваслаўя ў пратэстантызм. 

Пасля вяртання на радзіму пачалася бліскучая дзяржаўная кар'ера Л. 
Сапегі, якая завяршылася заняццем самых прэстыжных дзяржаўных 
пасад у ВКЛ. У 1581 —1585 гг. — ён пісар вялікі літоўскі, у 1585—
1589 гг. — падканцлер літоўскі, у 1589—1623 гг. — канцлер вялікі 
літоўскі і з 1623 г. — гетман Вялікага княства Літоўскага. Памёр Л. 
Сапега 7 ліпеня 1633 г. на 77 годзе жыцця і быў пахаваны ў касцёле св. 
Міхаіла ў Вільні. 

§ 3. Стварэнне Трыбунала Вялікага княства Літоўскага. Л. 
Сапега і Статут ВКЛ 1588 г. 

Л. Сапегу належыць заслуга рэфармавання судаўладкавання ВКЛ, 
стварэння ў 1581 г. Трыбунала Вялікага княства Літоўскага — 
саслоўнага шляхецкага суду другой і апошняй інстанцыі, які 
праіснаваў да канца XVIII ст. Суддзямі Трыбунала з'яўляліся 
прадстаўнікі шляхты, якія выбіраліся на павятовых сойміках тэрмінам 
на адзін год па аднаму альбо па два ад ваяводства (альбо павета).  
Апрача шляхты, у склад Трыбунала ўваходзілі таксама прадстаўнікі 
духавенства. На чале Трыбунала стаяў выбіраемы з ліку суддзяў 
маршалак. Духавенства мела свайго прэзідэнта. Да 1599 г. Трыбунал 
засядаў толькі ў Вільні, а з 1599 г. яго паседжанні адбываліся таксама 
па чарзе ў Навагрудку і Мінску. У 1775 г. паседжанні Трыбунала ВКЛ  
былі перанесены з Мінска ў Гродна. 

Трыбунал разглядаў апеляцыі па рашэннях земскіх, гродскіх і 
падкаморскіх судоў, што тычыліся крымінальных і грамадзянскіх 
спраў. Справы разглядаліся канчаткова. У выпадку недахопу 
неабходнай большасці галасоў (суд складаўся з 46 суддзяў-дэпутатаў)  
справа перадавалася ў соймавы суд. 

Адна з самых яркіх і велічных старонак у біяграфіі Л. Сапегі — 
удзел у рабоце камісіі па стварэнню Статута ВКЛ 1588 г., яго 
прыняццю і выданню. Неабходнасць перагляду Статута ВКЛ 1566 г. 
паўстала ўжо падчас Люблінскага сойму 1569 г. 3 гэтай мэтай 
Люблінскі сойм стварыў Статутавую камісію, якая распачала працу па 
перагляду зместу Статута 1566 г. На заключным этапе значную ролю ў 
распрацоўцы праекту Статута адыграў Л. Сапега, які ўзначаліў 
Статутавую камісію. У 1584 г. праект Статута быў адобраны на 
Генеральным з'ездзе беларускалітоўскай шляхты ў Ваўкавыску, пасля 
чаго Стэфан Баторый паабяцаў разгледзець яго на бліжэйшым сойме і 
канфірмаваць (гэта значыць зацвердзіць). Нечаканая смерць С. Баторыя 
адцягнула гэтую працэдуру да часу абрання новага караля. 

У 1587 г. праект Статута ВКЛ разглядаўся на элекцыйным сойме ў 
Варшаве, а на пачатку наступнага 1588 г. быў зацверджаны на 
каранацыйным сойме ў Кракаве. Пасля гэтага 28 студзеня 1588 г.  
Статут быў канфірмаваны прывілеем новаабранага караля Рэчы 
Паспалітай — Жыгімонта III  Вазы. Пра ўсё гэта сказана ў прывілеі 
караля, які надрукаваны разам са Статутам 1588 г. 

Адначасова з канфірмацыяй Л. Сапега атрымаў ад караля прывілей 
на выданне Статута46. Прывілей даваў яму выключнае права Стату т 
«пісьмом беларускім і польскім друкаваці і ў паветы рассылаці»  

. 
Пасля гэтага ў віленскай друкарні братоў Мамонічаў (на сродкі Л. 

Сапегі) распачалося друкаванне Статута на старабеларускай мове. Яно 
было скончана ў канцы 1588 (альбо ў самым пачатку 1589) г. Пры 
жыцці Л. Сапегі Статут выдаваўся яшчэ тры разы — у 1592 і ў 1594 г. 
(як і ў 1588 г.) — на старабеларускай мове, і ў 1614 г. у перакладзе на 
польскую мову. Тыраж выданняў дасягнуў 4 000 экземпляраў, што 
нават для нашых дзён з'яўляецца значнай лічбай. 

У 1988 г. у сувязі з 400-годдзем з моманту прыняцця Статута 1588 г. 
выдавецтва Беларускай Савецкай Энцыклапедыі перавыдала гэты 
выдатны помнік юрыдычнай думкі, і цяпер ён шырока даступны для 
вывучэння як студэнтам-прававедам, так і студэнтам іншых 
гуманітарных спецыяльнасцей. 

Статут ВКЛ 1588 г. юрыдычна замацаваў эвалюцыю палітычнага 
ладу ВКЛ ад магнацкай алігархіі да шляхецкай дэмакратыі, дамінуючую 
ролю шляхты ў дзяржаўным жыцці, а таксама адносіны, якія склаліся 
паміж ВКЛ і Каралеўствам Польскім пасля Люблінскай уніі. Ён 
адлюстраваў значную дзяржаўна-палітычную самастойнасць княства, 
адасобленасць яго тэрыторыі, дзяржаўных устаноў, арміі, заканадаўства, 
суду, казны, дзяржаўнай беларускай мовы ад Каралеўства Польскага, што 
было дасягнута дзякуючы ўсебаковым намаганням Льва Сапегі. Важна 
адзначыць, што арыгінал Статута, менавіта той, які разглядаўся і быў 
зацверджаны соймам і каралём, напісаны на старабеларускай мове. 
Менавіта гэты беларускі тэкст, выданы ў канцы 1588 г. (альбо ў пачатку 
1589 г.), і лічыўся на працягу ўсяго перыяду дзеяння Статута арыгіналам 
закона. Польскамоўныя выданні, якія пачалі друкавацца з 1614 г., такога 
значэння не мелі і насілі прыватны (інфармацыйны) характар. Менавіта 
таму ў «Звароце» да ўсіх саслоўяў ВКЛ, змешчаным у якасці прадмовы 
да гэтага выдатнага помніка нацыянальнай прававой думкі, Л. Сапега з 
гонарам адзначаў: «...Не обчым (не чужым — В.Ш.) якім языком, але 
сваім уласным (беларускім — В.Ш.) права пісаныя маем». 

§ 4. Погляды Л. Сапегі на дзяржаву і права 

Галоўнымі крыніцамі для вывучэння палітычных і прававых 
поглядаў Л. Сапегі з'яўляюцца: «Прысвячэнне» выдання Статута 
каралю польскаму і вялікаму князю літоўскаму — Жыгімонту III Вазе47; 
«Зварот» да ўсіх саслоўяў (грамадзян) Вялікага княства Літоўскага48; 
сам «Статут 1588», на змест якога глыбока паўплывалі і 
адлюстраваліся ў ім палітыка-прававыя погляды Л.Сапегі;  

эпісталярная спадчына Л. Сапегі (перш за ўсе ліст Льва Сапегі да 
Іасафата Кунцэвіча, напісаны ў 1622 г.)49; а таксама самастойная праца 
Л. Сапегі «Выклад трыбунальскіх праў» (1616). 

У першую чаргу неабходна звярнуцца да вывучэння «Прысвячэння» 
і «Звароту», якія, па сутнасці справы, увенчваюць стройную 
архітэктоніку велічнага будынку Статута ВКЛ 1588 г. — гэтага 
выдатнага помніка нацыянальнай юрыдычнай думкі. Па зместу іх 
можна разглядаць як невялікія, напісаныя ў духу лепшых 
гуманістычных традыцый эпохі Адраджэння палітычныя трактаты, у 
якіх выкладаецца канцэпцыя прававой дзяржавы. 

Погляды Л. Сапегі на дзяржаву і права склаліся пад уплывам вучэнняў 
палітычных мысліцеляў і дзяржаўных дзеячоў антычнасці. Як рэнесансны 
мысліцель-гуманіст ён прытрымліваўся арыстоцелеўска-цыцэронаўскай 
канцэпцыі паходжання і прызначэння дзяржавы. Л. Сапега лічыў, што 
дзяржава паўстала натуральным шляхам і прызначаецца для дасягнення 
магчыма лепшага жыцця. Яна засноўваецца на прынцыпах унутранага 
адзінства, цэнтралізму, правапарадку і законнасці. 

Цэнтральнай катэгорыяй філасофіі права Л. Сапегі з'яўлялася 
катэгорыя свабоды. «Мудрацы ўсіх вякоў лічылі, што ў кожнай 
дзяржаве прыстойнаму чалавеку нічога не можа быць даражэй за 
свабоду»,— менавіта такімі словамі пачынае Л. Сапега свой слынны 
«Зварот» да ўсіх саслоўяў Вялікага княства Літоўскага. 

Сутнасць свабоды складаюць неадчужальныя правы чалавека — 
уласнасці і асабістай недатыкальнасці. «А для прыстойнага чалавека 
няма большай асалоды,— пісаў Л. Сапега,— як жыць у сваёй айчыне ў 
поўнай бяспецы, ні з кім не біцца і не сварыцца і каб ніхто яго не 
зняславіў ці пакалечыў або паквапіўся на яго дабро». 

Менавіта для абароны грамадзянскіх свабод і існуе права, якое Л. 
Сапега разглядаў як сапраўднае праяўленне розуму чалавека, «вартавога 
ўсеагульнай свабоды». «Галоўнай мэтай законаў ва ўсім свеце,— 
адзначаў Л. Сапега,— з'яўляецца падтрыманне ў грамадстве такога 
становішча, каб кожны мог захоўваць у непарушнасці добрае імя, здароўе 
і маёмасць і не цярпець з боку іншых ніякай шкоды. У гэтым і 
заключаецца наша свабода, якой мы ганарымся перад іншымі 
хрысціянскімі народамі». Права павінна забяспечыць дзяржаве ўнутраны 
парадак, стабільнае і ўстойлівае развіццё, сацыяльны мір. Таму жыццё, у 
адпаведнасці з законамі — абавязковая ўмова існавання дзяржавы. Л. 
Сапега любіў паўтараць і ўжываць у сваіх творах крылаты афарызм 
Цыцэрона: «Естесмо невольниками прав для того, абысь мы вольности 
ужывати могли». У перакладзе на сучасную беларускую мову гэта можа 
гучаць так:  

«Мы павінны з'яўляцца рабамі законаў для таго, каб мець магчымасць 
карыстацца свабодай». Гэта катэгарычны імператыў грамадства. Толькі 
павага да права дае магчымасць быць сапраўды свабоднымі. «А пра тое ён, 
вялікі і наважаны філосаф грэчаскі Арыстоцель сказаў, спасылаўся Л. 
Сапега на аўтарытэт другога выдатнага мысліцеля антычнасці,  што там,… 
дзе права альбо статут пануе, там сам бог усім кіруе”. 

Кожны чалавек павінен ведаць межы сваёй свабоды, а для гэтага,  
на думку Л. Сапегі, неабходна вывучаць законы. «Кожнаму 
прыстойнаму чалавеку належыць іх ведаць, і будучы дасведчаным у іх, 
стрымліваць сябе ў сваіх учынках, дзейнічаць у адпаведнасці з пісаным 
законам і нікога не крыўдзіць, а калі б сам кім быў пакрыўджаны, ведаў, 
дзе абарону і лекі ад крыўды сваёй шукаць». Больш таго, «кожны 
жыхар заслугоўвае ганьбавання, калі сваімі вольнасцямі пахваляецца, а 
карыстацца законам і разумець яго як асабістую засцярогу не жадае». 

Л. Сапега лічыў, што закон павінен быць аднолькавым і 
абавязковым для ўсіх станаў. Разам з тым, ён павінен быць накіраваны 
супраць асобных правапарушальнікаў. Закон — гэта «аброць і цуглі, каб 
стрымліваць кожнага нахабніка ад ўсялякага гвалту і самавольства і не 
даваць яму магчымасці здзеквацца над слабейшымі і бяднейшымі ды 
прыгнятаць іх». Калі ў грамадстве, заўважаў Л. Сапега, адсутнічае 
павага да права, пануе свавольства і беззаконнасць, яно не можа 
лічыцца чалавечым і справядлівым, а з'яўляецца воўчай зграяй. Пры 
гэтым ён зноў спасылаўся на аўтарытэт Арыстоцеля, на словы апошняга 
пра тое, што «там дзікі звер пануе, дзе чалавек выкарыстоўвае ўладу 
паводле асабіс тага меркавання». Права павінна не дапусціць 
выкарыстання дзяржаўнай улады ў карысных мэтах правіцеля,  
прадухіліць выраджэнне манархіі ў тыранію і такім чынам абараніць 
падданых ад злоўжывання вярхоўнай улады. Тыранію Л. Сапега лічыў 
несумяшчальнай з патрабаваннямі чалавечага розуму і справядлівасці. 

Усё гэта дае падставу разглядаць Л. Сапегу як прыхільніка ідэі 
прававой дзяржавы. 
 

§ 5. Л. Сапега і беларускае нацыянальнае Адраджэнне 

Ужо сучаснікі добра разумелі значэнне дзейнасці Льва Сапегі. Яны 
называлі яго «літоўскім Салонам». Зразумела, што прыметнік  
«літоўскі» мае не этнаграфічны, а дзяржаўна-тэрытарыяльны сэнс і 
азначае прыналежнасць да ВКЛ. 

Наступныя пакаленні таксама высока цанілі дзейнасць і духоўную 
спадчыну Л. Сапегі. У прыватнасці, адзін са стваральнікаў  

Канстытуцыі 3 Мая 1791 г., выдатны польскі асветнік XVIII ст. Гуга 
Калантай (1750—1812), выступаючы на сойме Рэчы Паспалітай 28 
чэрвеня 1791 г. у сваёй прамове сказаў: «Гаворачы аб «Літоўскім 
статуце», я маю на ўвазе тую кнігу, пра якую нельга ўспамінаць без 
вялікага захаплення. Гэты твор у сваёй сукупнасці (гэта значыць разам 
з «Прысвячэннем» і «Зваротам» — В.Ш.) прынёс бессмяротную славу 
Льву Сапегу. «Літоўскі статут» робіць гонар чалавечаму 
розуму...«Літоўскі статут» складзены настолькі разумна, што яго 
можна лічыць самай дасканалай кнігай законаў ва ўсёй Еўропе»50. 

Пацвярджэннем слоў Г. Калантая з'яўляецца тое, што Статут 
ВКЛ 1588 г. дзейнічаў на тэрыторыі Беларусі і Літвы больш за 250 
гадоў і быў адменены Мікалаем I толькі пасля ліс тападаўскага 
паўстання 1830—1831 г. Такім чынам, ён дзейнічаў некалькі дзесяткаў 
гадоў нават пасля таго, як беларускія землі ў выніку падзелаў Рэчы 
Паспалітай у 1772, 1793, 1795 гг. паміж Аўстрыяй, Прусіяй і Расіяй былі 
інкарпараваны ў склад Расійскай імперыі. У 1832 г. дзейнасць Статута 
была спынена на тэрыторыі Віцебскай і Магілёўскай губерняў, а ў 1840 
г. на тэрыторыі Гродзенскай, Мінскай і Віленскай губерняў. 

Асабліва высока цанілі дзейнасць Л. Сапегі лідэры беларускага 
нацыянальнага Адраджэння, якое пачалося ў канцы XIX — пачатку XX 
ст. Тэарэтыкі і лідэры нацыянальна-вызваленчага руху звярталіся да 
зместу Статута і духоўнай спадчыны вялікага канцлера, хоць часам не 
ўжывалі ні назвы Статута, ні прозвішча яго галоўнага стваральніка. 
Перш за ўсё, яны звярталі ўвагу на беларускую мову Статута, паколькі 
апошняя к таму часу даўно ўжо не толькі перастала гучаць ў якасці 
дзяржаўнай, але ператварылася ў маргінальную з'яву грамадскага 
жыцця. Вось што, напрыклад, пісаў Ф. Багушэвіч у прадмове да «Дудкі 
беларускай»: «Чытаў я ці мала старых папераў па дзвесце, па трыста 
гадоў таму пісаных у нашай зямлі і пісаных вялікімі панамі, а нашай 
мовай чысцюсенькай (выдзелена мной — В.Ш.), як бы вот цяпер 
пісалася». 

Сярод тых «старых папераў», якія чытаў Ф. Багушэвіч (заўважым, 
адвакат па прафесіі), быў, безумоўна, і тэкст Статута ВКЛ 1588 г. Да 
такой высновы падводзяць наступныя факты. «Дудка беларуская» 
выйшла ў Кракаве ў 1891 г., III  Статут ВКЛ у 1588 (альбо ў пачатку 
1589) г. у Вільні. Калі параўнаць даты выхаду ў свет твора Ф. Багушэвіча 
і Статута, то атрымаецца, што іх аддзяляе больш-менш  каля 300 гадоў, 
на што і звярнуў увагу Ф. Багушэвіч. Зварот Багушэвіча да спадчыны 
«вялікіх паноў» (не ў сэнсе багацця, а ў сэнсе значэння дзяржаўнай 
дзейнасці), сярод якіх быў і Л. Сапега, спасылкі на мову помнікаў 
беларускай культуры XVI— XVII ст., у тым ліку і Статута ВКЛ 1588 г. 
ужыты для таго, каб паказаць, што  

«мова нашая ёсць такая ж людская і панская як і французская, альбо 
нямецкая, альбо і іншая якая». 

Да аналізу жыццёвага шляху, дзяржаўнай дзейнасці і духоўнай 
спадчыны Л. Сапегі звяртаюцца і сучасныя беларускія даследчыкі. Пра 
гэта сведчыць, у прыватнасці, перавыданне Статута ВКЛ 1588 г. у 
Мінску ў 1988 г., а таксама шэраг змястоўных публікацый. 

Беларускі паэт XVI ст. Андрэй Рымша (1550—1599) ў вершы, 
надрукаваным разам з тэкстам Статута, геніяльна прадказаў адносіны 
будучых пакаленняў да асобы Льва Сапегі. 3 рэдкім дарам прароцтва ён 
пісаў: 

Жывіце ж, Сапегі, усе многія лета 
Ваша слава слыць будзе, пакуль стане света...  

Паэт не памыліўся ў сваім прадбачанні. На Беларус і заўсёды 
памяталі і будуць памятаць пра выдатнага дзяржаўнага дзеяча,  
заканадаўца і палітычнага мысліцеля, дэвізам жыцця для якога быў 
прынцып, сфармуляваны яшчэ рымскімі юрыстамі «Salus publica,  
suprema lex» («Блага грамадства, найвышэйшы закон»). 

Тэмы рэфератаў і дакладаў 

1. Жыццёвы шлях і грамадска-палітычная дзейнасць Л. Сапегі. 
2. Палітычная погляды Л. Сапегі. 
3. Прававыя погляды Л. Сапегі.  
4. Л. Сапега і Статут Вялікага княства Літоўскага 1588 г. 
5. Л. Сапега і Рэфармацыя.  
6. Л. Сапега і канфесійная палітыка Рэчы Паспалітай. 
7. Л. Сапега і ўсходняя палітыка Рэчы Паспалітай.  

Раздзел 3. Палітычная і прававая думка перыяду 
Контррэфармацыі і крызісу феадальна-прыгонніцкіх адносін 

Глава 1. Палітычная і прававая думка канца XVI — 
сярэдзіны XVII ст. 

§ 1. Уводзіны 

Контррэфармацыя — гэта рэлігійна-палітычны рух, накіраваны 
супраць ідэй і вынікаў Рэфармацыі. Кажучы іншымі словамі, гэта 
контрнаступленне каталіцызму супраць пратэстантызму. 
Контррэфармацыя паўстала ў Еўропе ў сярэдзіне XVI ст. і мела на мэце 
аднаўленне пазіцый, страчаных каталіцкай царквой у еўрапейскіх 
краінах у выніку Рэфармацыі. Праграму барацьбы з Рэфармацыяй 
выпрацаваў Трыдэнцкі сабор — усяленскі сабор каталіцкай царквы, 
паседжанні якога працягваліся з перапынкамі амаль дваццаць гадоў 
(1545—1563). Назва сабору паходзіць ад месца яго правядзення — 
італьянскага горада Трэнто (на лацінскай мове — Tridentum). 

Узначальвала Контррэфармацыю папства. Яно актыўна 
выкарыстоўвала царкоўныя суды, як ранейшыя, так і новаствораныя 
манашаскія каталіцкія ордэны, вярхоўную дзяржаўную ўладу шэрагу 
каталіцкіх краін (Іспаніі, Рэчы Паспалітай і г.д.), рэакцыйныя рэлігійна-
палітычныя групоўкі феадалаў і шляхты. 

У прыватнасці, у 1542 г. была рэарганізавана заснаваная яшчэ ў XIII  
ст. інквізіцыя (ад лац. inquisit io — вышук). 3 гэтага часу яна стала 
ўяўляць сабой вышэйшую і апошнюю судовую інстанцыю па справах 
аб ерасі і актыўна выкарыстоўвацца ў барацьбе з вальнадумствам і 
пратэстантызмам. 

У ходзе Контррэфармацыі былі ўнесены значныя ўдакладненні ў 
кананічнае права, нанова адрэдагаваны шэраг багаслоўскіх кніг, 
уведзена строгая царкоўная цэнзура, зацверджаны «Індэкс 
забароненых кніг» («Index librorum prohibitorum»), гэта значыць спіс 
кніг, якія не дазвалялася чытаць веруючым пад пагрозай адлучэння ад 
царквы. 

Галоўнай зброяй Контррэфармацыі стаў ордэн езуітаў, створаны ў 
1534:—1540 гг. іспанскім дваранінам Ігнатам Лайолай (1491— 1556) 
(яго сапраўднае імя і прозвішча Ініго Лопе де Рэкальдо). 

Асаблівасць дзейнасці езуітаў у тым, што яны не адасабляліся ад 

свецкага жыцця, а прымалі ў ім актыўны ўдзел, асабліва ў сферы 
адукацыі, дабрачыннасці, культуры і г.д., і такім чынам актыўна 
ўплывалі на грамадскую свядомасць у патрэбным кірунку. 

У 1564 г. езуіты распачалі сваю дзейнасць у Польшчы, а ў 1569 г.  
(пасля Люблінскай уніі) — у ВКЛ. 

Пазіцыі езуітаў асабліва ўмацаваліся пасля таго, як каралём Рэчы 
Паспалітай стаў Стэфан Баторый (1576—1586). Гэта быў руплівы 
апякун «Грамадства Ісуса». Баторый часта паўтараў: «Si non essem rex, 
jesuita essem» («Калі б я не быў каралём, быў бы езуітам»). 

У 1579 г. пры падтрымцы Баторыя ў Вільні была адкрыта Віленская 
езуіцкая акадэмія — каталіцкі універсітэт, які ва ўсіх прывілеях 
ураўноўваўся з Кракаўскім універсітэтам. З дня свайго заснавання 
Віленская акадэмія стала галоўнай апорай каталіцызму, тэарэтычным 
цэнтрам ідэй Контррэфармацыі ў Беларусі і Літве. У складзе акадэміі 
было два факультэты: філасофскі і тэалагічны. На першым выкладаліся 
ўсе гуманітарныя і прыродазнаўчыя навукі таго часу: фізіка, 
метафіз іка, матэматыка, логіка, рыторыка, паэтыка, геаграфія, 
старажытныя (грэчаская, лацінская, яўрэйская) і новыя (нямецкая, 
французкая) мовы; на другім — свяшчэннае пісанне, тэалогія 
(палемічная, маральная, схаластычная), кананічнае права, казуіс тыка. 
Студэнты абодвух факультэтаў вывучалі беларускую мову. 

У гады праўлення Баторыя, дзякуючы яго падтрымцы, у некаторых 
гарадах Беларусі — Полацку (1580), Нясвіжы(1585) пачалося 
будаўніцтва першых езуіцкіх сярэдніх вучэбных устаноў — калегіумаў. 

Сістэма адукацыі і выхавання, распрацаваная ордэнам езуітаў, яго 
прынцыпы і метады былі выкладзены ў спецыяльным уставе — «План і 
арганізацыя заняткаў у грамадстве Ісуса» («Ratio atque institutio 
studiorum Societatis Jesu»), зацверджаным у 1599 г. 
Адна з характэрных рыс езуіцкага выхавання — адказ ад цялесных 
пакаранняў і суровай дысцыпліны, якія існавалі ў сярэдняй і 
вышэйшай школах сярэднявечча. Замест іх езуіты распрацавалі 
шырокую сістэму пакаранняў, якая ўздзейнічала на самалюбства 
вучняў (каўпак з аслінымі вушамі, ганебная лава і г.д.). Разам з тым 
існавала сістэма ўзнагарод, якая таксама эфектыўна ўплывала на 
свядомасць дзяцей — пачэснае месца ў класе, адзнакі і г.д. Шырока 
ўжывалася саперніцтва навучэнцаў. Усё выхаванне езуітаў было 
падпарадкавана таму, каб паставіць здольнасці вучняў на службу 
каталіцкай царкве, аўтарытэту рымскага папы, вышэйшых царкоўных 
іерархаў. Больш падрабязна аб педагагічнай дзейнасці і праграмах 
навучання езуітаў можна даведацца з кнігі Пракошынай Е.С. і 
Шалькевіча В.Ф. «Казимир Лыщинский» (Мн., 1986. С.25-27). 

Пасля С. Баторыя ў Рэчы Паспалітай правіў Жыгімонт III  Ваза 
(1587—1632). Яго выхавацелям быў езуіт Крыштаф Варшавецкі. Пры 
Жыгімонце III Вазе, які называў сябе «езуіцкім каралём», 
Контррэфармацыя разгарнулася на поўную моц. У кароткі тэрмін 
езуіцкія калегіумы з'явіліся ў Оршы, Брэсце, Гародні, Пінску, Віцебску, 
Навагрудку, Мінску, Магілёве, Мсціслаўлі, Бабруйску, Слуцку, 
Слоніме і іншых гарадах. У хуткім часе большая частка сярэдніх 
навучальных устаноў Беларусі належала езуітам. У рэшце рэшт 
склалася такое становішча, калі атрымаць адукацыю можна было 
толькі ў школах, якія належалі «Грамадству Ісуса». 

§ 2. Палітыка-прававыя погляды лідэраў Контррэфармацыі (П. 
Скарга, А. Пасевін) 

П. Скарга. Найбольш уплывовым лідэрам Контррэфармацыі быў 
Пётр Скарга (Павэнскі) (1536—1612), вядомы каталіцкі тэолаг, 
рэлігійны пісьменнік-палеміст, аратар, царкоўна-палітычны дзеяч 
канца XVI  — пачатку XVII ст.51 

П. Скарга нарадзіўся ў Гройцы (Мазовія) ў 1536 г. у шляхецкай 
сям'і. Вышэйшую адукацыю атрымаў у Кракаўскай акадэміі (1552— 
1555). У 1569 г. у Рыме ўступіў у члены «Грамадства Ісуса». 3 1574 г. 
пачалася шматбаковая актыўная грамадская дзейнасць Скаргі на 
тэрыторыі ВКЛ, якая працягвалася тут больш за дзесяць гадоў. 

У той час на беларускіх і літоўскіх землях у грамадскай свядомасці 
дамінаваў, як было адназначна вышэй, кальвінізм. Таму актыўнасць П.  
Скаргі праяўлялася перш за ўсё ў галіне арганізацыі езуіцкай сістэмы 
сярэдняй і вышэйшай адукацыі, якая павінна была не толькі 
супрацьстаяць пратэстанцкай, але і перамагчы яе, выціснуць яе з 
грамадства. П. Скарга стаў першым рэктарам адкрытай у 1579 г. у 
Вільні, не без яго ўдзелу, Віленскай езуіцкай акадэміі. 

У 1580 г. ён заснаваў першы ў межах сучаснай Беларусі езуіцкі 
калегіум у Полацку, які праіснаваў да 1820 г., а таксама езуіцкія 
калегіумы ў Рызе і Дэрпце (тады ў межах ВКЛ, так званых Інфлянтах), 
дзе ў грамадскай свядомасці дамінавалі лютэранскія ідэі. 

З пазіцый артадаксальнага каталіцызму П. Скарга вёў безупынныя 
дыспуты з пратэстанцкімі тэолагамі Беларусі і Літвы, з якіх (трэба 
адзначыць аб'ектыўна) заўсёды выходзіў непераможным. Ён 
надрукаваў таксама шэраг палемічных прац, накіраваных супраць 
праваслаўя, якія пакінулі значны след у грамадскай свядомасці таго 
часу.  

У мэтах пашырэння Контррэфармацыі П. Скарга таксама імкнуўся 
духоўна ўздзейнічаць на паасобных прадстаўнікоў магнацкіх фамілій,  
прыняўшых кальвінізм, каб вярнуць іх у лона каталіцкай царквы. У 
прыватнасці, пад духоўным уплывам П. Скаргі перайшоў з кальвінізму 
ў каталіцызм прадстаўнік нясвіжскай лініі дамоў Радзівілаў — Мікалай 
Крыштаф Радзівіл Сіротка (1549—1616), сын Мікалая Радзівіла 
Чорнага, і пачаў актыўную барацьбу супраць справы свайго бацькі. Ён 
выкупляў і знішчаў Брэсцкую Біблію, а брэсцкую друкарню свайго 
бацькі перадаў у рукі езуітаў. 

У 1584 г. П. Скарга пераехаў з Вільні ў Кракаў. Ён стаў прыдворным 
прапаведнікам караля Рэчы Паспалітай Жыгімонта III Вазы і заставаўся 
на гэтай пасадзе на працягу 24 год, амаль да самай смерці. Памёр П. 
Скарга ў Кракаве ў 1612 г. і пахаваны ў мясцовым касцёле св. Пятра. 

Палітыка-прававыя погляды П.  Скаргі змешчаны ў зборніку 
«Соймавыя казанні» (1600), у склад якога ўвайшлі прамовы мысліцеля 
перад палітычнай элітай дзяржавы. Шмат разоў П. Скаргу даводзілася 
прамаўляць у касцёлах на ўрачыстых набажэнствах, якімі звычайна 
распачыналася праца соймаў, у прысутнасці караля, сенатараў і земскіх 
паслоў (а гэта больш-менш каля 300 асоб) свае палымяныя казанні.  
Гэтыя пропаведзі перад айцамі айчыны (paters patriae) заўсёды насілі 
палітычны характар, паколькі прысвячаліся найбольш злабадзённым 
праблемам дзяржаўнага жыцця. I сіла яго палымянага красамоўства 
была настолькі пераканаўчай, што нават праціўнікі П. Скаргі называлі 
яго «тыранам чалавечых душ» (psychotyrannus). 

У «Соймавых казаннях» П. Скаргі па-майстэрску паказаны 
найбольш істотныя недахопы (заганы) грамадскага і дзяржаўнага ладу 
Рэчы Паспалітай і перш за ўсё — слабасць каралеўскай улады. 

3 1573 г., як вядома, пасля смерці апошняга прадстаўніка дынастыі 
Ягелонаў — Жыгімонта II Аўгуста (1572) каралі Рэчы Паспалітай 
пачалі выбірацца. Каб быць абраным, прэтэндэнт на атрыманне трона 
павінен быў падпісаць з соймам pakta konventa, гэта значыць 
абавязацельствы, выкананне якіх з'яўлялася ўмовай яго абрання 
каралём. У выпадку парушэння хоць бы аднаго пункту дамовы магнаты 
і шляхта маглі адмовіцца ад падпарадкавання каралю, абраць новага. 
Такім чынам, каралеўская ўлада была вельмі слабай, паколькі абраны 
кароль цалкам залежаў ад шляхты і магнатаў і ў сваёй дзейнасці быў 
абмежаваны жорсткімі рамкамі pakta conventa. 

Больш таго, у выбары караля пастаянна ўмешваліся замежныя 
дзяржавы (Аўстрыя, Прусія, Францыя і г.д.), аказваючы часам 
рашаючы ўплыў на ход выбараў. Каралеўскі трон стаў разглядацца ў  

Рэчы Паспалітай як сродак дасягнення прыватных інтарэсаў той ці іншай 
групоўкі феадалаў.У сувязі з гэтым, адзін з глыбокіх знаўцаў гісторыі 
дзяржавы і права Рэчы Паспалітай У.Д. Спасовіч адзначыў, што з XVI ст. 
«карона Рэчы Паспалітай паступіла на продаж з аўкцыёну і прызначалася 
тым з прэтэндэнтаў, якія давалі найбольш шчодрыя абяцанні». 

Свабодныя выбары караля аслаблялі цэнтральную ўладу ў краіне,  
падрывалі суверэнітэт дзяржавы, садзейнічалі ўмацаванню ў яе жыцці ролі 
магнатаў, якія з дапамогай паслухмянай ім шляхты сканцэнтравалі ў сваіх 
руках вышэйшыя адміністрацыйныя і вайсковыя пасады. Валодаючы да 
таго ж вялікім латыфундыямі, яны ператварыліся ў сапраўдных 
гаспадароў краіны, своеасаблівых уладальнікаў «дзяржаў» у дзяржаве." 

У «Соймавых казаннях» П. Скарга выступіў з прапановай 
тэрміновага ўмацавання каралеўскай улады, правядзення радыкальнай 
рэформы дзяржаўнага ладу Рэчы Паспалітай у духу абсалютызму і 
цэнтралізму. Аднак, было б цалкам несправядліва абвінавачваць П.  
Скаргу ў тым, як гэта рабілі і робяць некаторыя даследчыкі52, што ён 
выступаў апосталам absolute dominii — прыхільнікам абсалютнай 
неабмежаванай улады караля. Безумоўна, ён быў прыхільнікам моцнай 
улады, неабходнасць якой вынікала, на яго думку, з натуры рэчаў.  
Аднак дзеянні манарха, лічыў П. Скарга, павінны быць абмежаваны 
правам і радай. «Мы жадаем не такую манархію, як у турак і татар,— 
пісаў П. Скарга,— якая трымаецца на беззаконні, але такую, якая 
апіраецца на справядлівае права і мудрую раду».53 

Абмежаванне каралеўскай улады законамі і радай неабходна для 
таго, каб не даць ёй магчымасці вырадзіцца ў тыранію. «Статуты 
патрэбны кожнай дзяржаве, як вочы целу»,— пісаў П. Скарга. Ён 
параўноўваў права з паходняй, якая павінна вызначаць падарожнаму 
дарогу ў цемры, і адначасова пагражаць яму, каб не скрочваў з яе. 

Як і Леў Сапега, ён таксама цытаваў у сваіх казаннях крылатыя словы 
выдатнага старажытнарымскага палітычнага дзеяча і мысліцеля 
Цыцэрона: «Каб быць вольнымі, мы павінны з'яўляцца рабамі 
законаў». 

Разам з тым, неабходна падкрэсліць, што палітычным ідэалам П. 
Скаргі была тэакратыя, гэта значыць такое дзяржаўнае ўладкаванне, 
пры якім духоўная ўлада кіравала б разам са свецкай (каралём), 
дакладней, пры дапамозе караля. 

У «Соймавых казаннях» П. Скарга ўказаў таксама і на іншыя недахопы 
грамадскага і дзяржаўнага ладу Рэчы Паспалітай, такія, як класавы 
эгаізм шляхты, забыццё ёю доўга перад айчынай, цярпімасць да 
ерэтыкоў і вераадступнікаў, несправядлівасць заканадаўства, 
палярызацыя грамадства, празмернае багацце адных і беднасць другіх, 
цяжкі прыгнёт сялян. 

П. Скарга пастаянна заклікаў кіруючыя колы Рэчы Паспалітай да 
тэрміновых рэформ, да змен у грамадска-палітычным жыцці. Ён 
папярэджваў, што прамаруджванне будзе мець трагічныя вынікі. «Вы 
пазбавіцеся не толькі караля з крыві вашай і права яго выбіраць,— 
пагражаў ён магнатам і шляхце,— але і дзяржавы і айчыны». 

Справядлівасць слоў П. Скаргі пацвердзілася далейшым ходам 
падзей. Таму пасля падзелаў Рэчы Паспалітай (1772, 1793, 1795) П. 
Скарга стаў разглядацца як сапраўдны прарок, прадказальнік  
гістарычнага лёсу народаў, уваходзіўшых некалі ў склад гэтай моцнай 
дзяржавы. Менавіта такім празарлівым вешчам намаляваны ён на 
цудоўнай карціне выдатнага польскага мастака XIX ст. Яна Матэйкі 
(1838—1893) — «Казанне Скаргі» (1864). (Арыгінал карціны 
знаходзіцца ў Нацыянальным музеі ў Варшаве). 

П. Скарга з'яўляўся, між іншым, галоўным ініцыятарам заключэння 
Брэсцкай царкоўнай уніі, якая праследавала перш за ўсё дзяржаўна-
палітычныя мэты. У 1577 г. у Вільні ён выдаў кнігу «Аб адзінстве 
царквы божай...», у якой даў ідэалагічнае абгрунтаванне неабходнасці 
царкоўнага аб'яднання праваслаўных з каталікамі Рэчы Паспалітай. 
Рэлігійныя пытанні П. Скарга цесна звязваў з важнейшымі праблемамі 
культурнага, грамадскага і палітычнага жыцця краіны. Менавіта таму, 
ён прызываў праваслаўныя ўсходнеславянскія народы да царкоўнай уніі 
з Рымам і ўказваў на тыя выгады, якія яны атрымаюць ад духоўнага 
саюзу з каталікамі. У прыватнасці, з заключэннем рэлігійнага саюзу, на 
думку П. Скаргі, будуць створаны неабходныя ўмовы для развіцця 
навукі, асветы народа. Гэта прывядзе да пераадолення абасобленасці, 
якая падзяляе праваслаўных і католікаў. Дзякуючы царкоўнай уніі, 
дзяржава ўмацуе сваю маналітнасць, набудзе значную палітычную 
магутнасць, неабходную для барацьбы са знешнімі ворагамі. 

П. Скарга сцвярджаў, што для уніі дастаткова толькі, каб кіеўскія 
мітрапаліты прымалі благаславенне ад рымскага папы, а не ад 
канстанцінопальскага патрыярха, каб ва ўсіх артыкулах веры ўніяты 
пагадзіліся з рымска-каталіцкай царквой і прызналі вярхоўную ўладу 
Рыма. Царкоўныя ж абрады ва уніятаў могуць заставацца такімі, якімі 
існавалі да уніі. 

Ідэю царкоўнага аб'яднання пад эгідай рымскага папы П. Скарга 
праводзіў як сярод праваслаўнага, так і каталіцкага духавенства Рэчы 
Паспалітай. Ён горача заклікаў вярхоўныя органы дзяржаўнай улады, у 
тым ліку і караля Жыгімонта III Вазу, да заключэння царкоўнай уніі. 

Кніга П. Скаргі, як адзначыў у свой час арцыбіскуп Афанасій 
Мартас, была напісана настолькі «пераканаўча і талкова»,  

што знайшла сабе шмат прыхільнікаў. Тым больш, што, па словах А. 
Мартаса, «праваслаўныя не маглі выставіць супраць гэтай кнігі сваю 
літаратуру, паколькі ў тыя часы сярод іх не было падрыхтаваных і 
таленавітых духоўных пісьменнікаў». 

Другое выданне кнігі П. Скаргі выйшла ў 1590 г. у Кракаве 
напярэдадні заключэння Брэсцкай царкоўнай уніі. 
А. Пасевін. Да ліку ініцыятараў заключэння царкоўнай уніі паміж  

праваслаўнай і каталіцкай царквой Рэчы Паспалітай належаў таксама 
відны каталіцкі тэолаг і дыпламат XVI ст. Антоній Пасевін (1533—
1611). 

У 1581 г. у якасці папскага легата (лат. legatus — пасол) ён наведаў 
Маскву з мэтай садзейнічання заключэнню міра паміж Рэччу 
Паспалітай і Маскоўскай дзяржавай у зацягнуўшайся амаль на чвэрць 
стагоддзя Лівонскай вайне (1558—1583). Дзякуючы намаганням А. 
Пасевіна мірная дамова паміж  варагаваўшымі бакамі была дасягнута, і 
15 студзеня 1582 г. Іван Грозны і Стэфан Баторый у Яме Запольскім 
заключылі мір. 

У выніку знаходжання А. Пасевіна ў Маскве паўстала кніга 
«Моscovia» (1586), у якой аўтар выклаў гіс торыю, звычаі і рэлігійную 
сітуацыю ў Расіі. Кніга А. Пасевіна з'яўляецца каштоўнай крыніцай па 
рускай гісторыі XVI ст. 

Пасля заключэння Ям-Запольскага міру А. Пасевін заняў месца 
дарадцы караля Рэчы Паспалітай Стэфана Баторыя. Дзякуючы свайму 
становішчу і ўплыву на караля спрыяў умацаванню пазіцыі ордэна 
езуітаў у Рэчы Паспалітай, у тым ліку і на землях ВКЛ, пашырэнню 
тут Контррэфармацыі. 

А. Пасевін настойліва праводзіў у грамадстве ідэю заключэння 
царкоўнай уніі, прызываў свецкую ўладу ўсяляк садзейнічаць гэтаму. 
Як і П. Скарга, ён лічыў пры гэтым, што трэба дазволіць 
праваслаўным выконваць свае абрады і набажэнствы на.роднай мове, 
захаваць за ўніяцкімі святарамі права ўступаць у шлюб. Гэтыя думкі 
былі ўхвалены папам Рыгорам VIII (1572—1585). У неабходнасці уніі 
А. Пасевін, як і П. Скарга, пераконваў таксама прадстаўнікоў 
праваслаўя, даводзячы, што унія неабходна для ўмацавання адзінства 
дзяржавы. 

§ 3. Палітыка-прававыя погляды прыхільнікаў і праціўнікаў уніі 
(I. Пацей, К. Астрожскі, С. Зізаній) 

Ідэя царкоўнай уніі паміж каталіцкай і праваслаўнай царквой Рэчы 
Паспалітай (у канцы 80-х — пачатку 90-х гадоў) знайшла шмат 
прыхільнікаў перш за ўсё сярод іерархаў праваслаўнай царквы.  

Гэтаму садзейнічалі дзве падзеі тагачаснага царкоўнага жыцця. Па-
першае, заснаванне ў 1589 г. патрыяршаства ў Маскве, якое імкнулася 
распаўсюдзіць свой уплыў на праваслаўную царкву Рэчы Паспалітай, што 
пасля працяглай і жорсткай Лівонскай вайны не зусім адпавядала настроям 
вернікаў Па-другое, прыезд у тым жа годзе ў Рэч Паспалітую 
канстанцінопальскага патрыярха Іерэміі, які сваімі непрадуманымі 
дзеяннямі (перастаноўка і адміністратыўнае пакаранне шэрагу 
вышэйшых духоўных асоб) узбудзіў усеагульнае незадавальненне сярод 
іерархаў праваслаўнай царквы Рэчы Паспалітай. 

Таму сярод іх стала папулярнай у той час ідэя незалежнасці як ад 
канстанцінопальскага патрыярха (які да таго ж быў падданым 
турэцкага султана — заклятага ворага Рэчы Паспалітай), так і 
маскоўскага патрыярха, якому ў будучым магла падпарадкоўвацца 
праваслаўная царква Рэчы Паспалітай. 

Апрача таго, гэтая ідэя адпавядала жаданню іерархаў утрымліваць 
ва ўлонні царквы вернікаў, што пачалі актыўна пераходзіць з  
праваслаўя ў каталіцызм і пратэстантызм. Дзякуючы уніі меркавалася 
таксама ліквідаваць крызіс праваслаўнай царквы, павысіць нізкі 
рэлігійна-маральны ўзровень яе духавенства. Не апошнюю ролю 
адыграла і імкненне да еднасці хрысціянскай царквы. Апрача таго,  
дзякуючы уніі, праваслаўныя іерархі разлічвалі таксама атрымаць для 
сябе месцы ў сенаце Рэчы Паспалітай нароўні з каталіцкімі біскупамі. 

Разам з вышэйшай царкоўнай уладай ідэю уніі актыўна 
падтрымлівала і свецкая (каралеўская) ўлада ў асобе Жыгімонта III  
Вазы, які бачыў у ёй сродак захавання адзінства і магутнасці 
дзяржаўнага ладу Рэчы Паспалітай. 

Рух праваслаўных, якія імкнуліся да уніі з рымска-каталіцкай 
царквой Рэчы Паспалітай, узначаліў вядомы дзяржаўны, палітычны і 
царкоўны дзеяч ВКЛ, здольны пісьменнік-палеміст Іпацій Пацей. 

I. Пацей. I. Пацей нарадзіўся на Брэстчыне. Яго дзяцінства і 
юнацтва прайшлі ў Нясвіжы пры двары Мікалая Радзівіла Чорнага. Тут 
у кальвінісцкай школе ён атрымаў сярэднюю адукацыю, потым 
скончыў Кракаўскі універсітэт і распачаў дзяржаўную кар'еру. 3 1566 г. 
ён брэсцкі земскі пісар, потым брэсцкі земскі суддзя, а з 1588 г. — 
брэсцкі кашталян. I. Пацей паходзіў з праваслаўнай сям'і, але ў 
Нясвіжы пры двары Мікалая Радзівіла Чорнага перайшоў у кальвінізм, 
каля 1574 г, зноў вярнуўся ў праваслаўе. 

Цяжка сказаць хто, калі і якімі аргументамі пераканаў I. Пацея ў 
неабходнасці уніі. Аднак менавіта ён адыграў галоўную ролю ў справе 
заключэння Брэсцкай царкоўнай уніі. 

На пачатку 1593 г. памёр уладзіміра-брэсцкі праваслаўны біскуп М. 
Храптовіч. У якасці кандыдата на гэтую высокую царкоўную пасаду быў 
прапанаваны I. Пацей, які незадоўга да гэтага пастрыгся ў манахі. Хутка I. 
Пацей трымаў ад караля намінацыю на біскупскую кафедру. З гэтага часу 
пачалася яго актыўная дзейнасць па рэалізацыі ідэі царкоўнай уніі. 
Аднадумцу і паплечніка сваіх планаў I. Пацей знайшоў у асобе луцкага 
праваслаўнага біскупа Кірыла Тарлецкага. Сваімі здольнасцямі гэтыя дзве 
асобы ўзаемна дапаўнялі адна другую, пра што вядомы гісторык царквы 
мітрапаліт Макарый пісаў наступнае: «Першы служыў справе сваім 
розумам і адукацыяй, другі — сваёй хітрасцю, спрытнасцю і інтрыгамі». 
Пры гэтым абодва былі перакананы, што праваслаўныя павінны прыняць 
канцэпцыю уніі, выпрацаваную ідэолагамі каталіцызму. У хуткім часе ідэю 
уніі падтрымала большасць праваслаўных біскупаў Рэчы Паспалітай. 

У снежні 1594 г. I. Пацей і К. Тарлецкі ад імя праваслаўных іерархаў 
склалі акт, у якім між іншым гаварылася: «Мы намерыліся, з божай 
дапамогай, злучыцца, як было і раней, з братамі нашымі рымлянамі, пад 
адным пастырам, і даем перад госпадам богам абет, што ўсім сэрцам 
будзем старацца, кожны паасобку, аб прывядзенні як духавенства, так і 
ўсяго народу да гэтага злучэння». Гэты акт, апрача І. Пацея і К. 
Тарлецкага падпісалі мітрапаліт літоўскі Міхаіл Рагоза, арцыбіскуп 
полацкі і віцебскі Рыгор Загорскі, біскуп пінскі і тураўскі Лявонцій 
Пельчыцкі, біскуп холмскі і белзскі Дыанісій Збруйскі, архімандрыт 
кобрынскі Іона Гогаль. Не падпісалі акт толькі два праваслаўныя 
біскупы: львоўскі Гедэон Балабан і перамышльскі Міхаіл Капысценскі. 

Заручыўшыся падтрымкай караля Жыгімонта III  Вазы, І. Пацей 
пачаў дзейнічаць у вызначаным напрамку яшчэ больш рашуча. У 
сярэдзіне 1595 г. праваслаўныя біскупы склалі і падпісалі яшчэ два 
дакументы: «Артыкулы (умовы) уніі», якія прадставілі адначасова 
каралю Рэчы Паспалітай і рымскаму папе Кліменту XIII, а таксама 
«Саборнае пасланне да папы» з просьбай пагадзіцца на унію з 
праваслаўнымі. У «Артыкулах» , між іншым, гаварылася: «Усе нашы 
малітвы і ўвогуле абрады і цырымоніі ўсходняй царквы жадаем захаваць 
у дасканалай нязменнасці і адпраўляць на нашай мове». У «Саборным 
пасланні да папы» таксама выказвалася жаданне каб папа пагадзіўся 
«...заставіць усіх нас пры веры і ўсіх цырымоніях і абрадах усходняй 
царквы, ні ў чым іх не парушаючы і зацвердзіў гэта для нас за сябе і за 
сваіх пераемнікаў». 

Пасля гэтага 1. Пацей і К. Тарлецкі вырашылі ехаць у Рым.  
Восенню 1595 г. яны спачатку наведалі ў Кракаве караля, а адтуль,  
атрымаўшы ад Жыгімонта III Вазы акружную грамату, з усімі 
неабходнымі дакументамі выехалі ў Рым. 

У Рыме, куды дэлегацыя прыбыла 15 лістапада 1595 г., I. Пацея, К.  

Тарлецкага і іх світу ва ўрачыстай абстаноўцы прыняў рымскі пана. I. 
Пацей звярнуўся да яго на лацінскай мове. Ён сказаў аб мэце свайго 
візіту і перадаў папе акты уніі, напісаныя на беларускай і лацінскай 
мовах. Папа папрасіў прачытаць іх у голас. Акт уніі на беларускай мове 
— дзяржаўнай мове ВКЛ — прачытаў віленскі канонік Яўстафій 
Валовіч (1560— 1630) (не блытаць з Астафіям Валовічам (1520—1587), 
канцлерам ВКЛ, кальвіністам). Пасля гэтага папскі сакратар прачытаў 
тыя ж дакументы на лацінскай мове. 

Каб пашырыць свае погляды сярод вернікаў, 1. Пацей выдаў у 
Вільні ў гэты час ананімна кнігу «Унія, альбо выклад преднейших 
артикулов к зъедночению греков з костелом римским» (1595), у якой 
даў тэарэтычнае абгрунтаванне неабходнасці царкоўнай уніі. Перш за 
ўсё ён імкнуўся даказаць, што паміж каталіцкім і праваслаўным 
веравызнаннем існуе толькі ўяўная розніца, якая склалася ў выніку 
прапаведніцкай дзейнасці невукаў, недасведчаных у царкоўных 
справах. Разам з тым, ён аб'ектыўна паказаў цяжкае становішча 
праваслаўнай царквы, неадпаведнасць яе святароў свайму прызначэнню 
і тую жорсткую рэлігійную барацьбу насельніцтва Рэчы Паспалітай,  
якая аслабляла дзяржаву. Як і П. Скарга, I. Пацей быў прыхільнікам 
тэакратыі, падпарадкавання свецкай улады — духоўнай, а караля — 
папу. Але перш за ўсё ён падтрымліваў ідэю ўмацавання каралеўскай 
улады. 

У студзені 1596 г. папа зацвердзіў акт уніі. На памяць аб гэтай 
падзеі былі адчаканены залаты і сярэбраны медалі. Улетку кароль Рэчы 
Паспалітай Жыгімонт III Ваза выдаў указ аб скліканні царкоўнага 
сабора. На падставе ўказу караля мітрапаліт Міхаіл Рагоза прызначыў 
царкоўны сабор у Брэсце на 6 кастрычніка 1596 г. Брэсцкі царкоўны 
сабор, які зацвердзіў царкоўную унію паміж праваслаўнай і каталіцкай 
царквой Рэчы Паспалітай, закончыў свае паседжанні 9 кастрычніка.  
Пасля гэтага кароль сваім універсалам ад 15 кастрычніка 1596 г. 
зацвердзіў рашэнні Брэсцкага царкоўнага сабора. З гэтага дня Брэсцкая 
царкоўная унія стала гіс тарычным фактам. 
К. Астрожскі. Цэнтральнай фігурай, вакол якой групаваліся 

праціўнікі уніі з рымска-каталіцкай царквой у ВКЛ, быў князь Канстанцін 
Канстанцінавіч Астрожскі (1526—1608). Ён належаў да вышэйшых 
колаў мясцовай беларускай арыстакратыі. Яго бацька, патомак 
старажытнага княжацкага роду, гетман ВКЛ, буйнейшы магнат княства 
Канстанцін Астрожскі, быў шырока вядомы як таленавіты палкаводзец, 
пераможац у Аршанскай бітве (1514). Маці паходзіла з роду слуцкіх 
князёў. У гонар бацькі будучы асветнік і палітык быў названы 
Канстанцінам. 

Дзяцінства і юнацтва ён правёў у старажытным беларускім горадзе 

Тураве, які належаў яго маці. Тут ён атрымаў грунтоўную хатнюю 
адукацыю і выхаванне. Пасля жаніцьбы Канстанцін Астрожскі пераехаў 
у фамільную княжацкую рэзідэнцыю — Астрог (цяпер цэнтр 
Астрожскага раёна Ровенскай вобласці Украіны) і тут у пачатку 70-х 
гадоў XVI ст. распачаў актыўную культурна-асветніцкую дзейнасць, 
накіраваную супраць каталіцкай ідэалогіі. Нельга выключаць, што 
штуршком да яе паслужыла знаёмства з рускім палітэмігрантам князем 
Андрэем Курбскім (1528— 1583), які, ратуючыся ад гневу Івана 
Грознага ўцёк з Масквы і жыў у той час на Валыні ў горадзе Ковелі, што 
дазваляла яму цесна кантактавць з К. Астрожскім. 

Андрэй Курбскі перакладаў з лацінскай мовы на 
царкоўнаславянскую ўрыўкі з прац Іаана Златауста, Рыгора Багаслова, 
Васіля Вялікага, Кірыла Александрыйскага і іншых айцоў царквы, якія 
лічыў карыснымі для палемікі з езуітамі, рассылаў іх для чытання і 
распаўсюджваў сярод сваіх знаёмых. А. Курбскі пераклаў на 
царкоўнаславянскую мову дзве кнігі візантыйскага філосафа Іаана 
Дамаскіна (675-753) «Багаслоўе» і «Дыялектыку», якія лічыў 
неабходнымі дапаможнікамі ў рэлігійна-палітычнай барацьбе. Ён 
таксама перапісваўся з уплывовымі праваслаўнымі магнатамі і шляхтай 
ВКЛ, пераконваючы іх вывучаць Біблію і творы айцоў царквы. Але 
гэтай асветніцкай працы Курбскага было недастаткова для барацьбы з 
уніяцкімі ідэямі. 

Таму на сродкі К. Астрожскага ў Астрозе ў канцы 70х гг. XVI ст. 
(каля 1578 г.) была створана друкарня і запрошаны для працы ў ёй рускі 
першадрукар Іван Фёдараў. Менавіта ў Астрозе ў 1578—1581 гг. 
апошнім былі выдадзены «Азбука» (1578), «Новы Запавет» з 
«Псалтыром» (1580), «Кніжка — збор найпатрэбнейшых рэчаў» (1580) і 
нарэшце ў наступным 1581 г. славутая «Астрожская Біблія», якая на 
доўгія часы стала ўзорам для многіх падобных выданняў. Да нашых дзён 
захавалася 275 экзэмпляраў гэтай кнігі. Пры падрыхтоўцы 
«Астрожскай Бібліі» да друку выкарыстоўваўся вопыт выдання Ф.  
Скарыны. 

У 1580 г. па ініцыятыве князя ў Астрозе была заснавана вядомая 
Акадэмія — вышэйшая праваслаўная навучальная ўстанова. Яе першым 
рэктарам быў Герасім Сматрыцкі, бацька выдатнага 
ўсходнеславянскага мысліцеля і асветніка Мялеція Сматрыцкага 
(1575—1633). Яго памочнікам стаў запрошаны з Грэцыі Кірыл Лукарыс 
— будучы канстанцінопальскі патрыярх. Апрача моў 
царкоўнаславянскай, грэчаскай і лацінскай тут вывучалі багаслоўе, 
філасофію, рыторыку, паэзію, гісторыю, прыродазнаўчыя навукі. Па 
колькасці дысцыплін і ўзроўню іх выкладання, а таксама па складу 
прафесараў Астрожская акадэмія амаль не ўступала Віленскай. Яна 
рыхтавала настаўнікаў для брацкіх  

праваслаўных школ ВКЛ, а таксама школ, якія адкрываў сам К. Астрожскі 
ў Слуцку, Тураве іншых гарадах. Найбольш здольныя выпускнікі Акадэміі 
за кошт К. Астрожскага для ўдасканалення адукацыі пасылаліся ў 
Канстанцінопаль у Вышэйшую патрыяршую школу. 

З мураў Акадэміі выйшлі такія вядомыя дзеячы ўсходнеславянскай 
культуры, як М. Сматрыцкі, С. Зізаній, I. Барэцкі і інш. (Акадэмія 
праіснавала да канца 40х гг. XVII ст.). Дзякуючы Акадэміі Астрог стаў 
галоўным тэарэтычным цэнтрам у барацьбе супраць прыхільнікаў уніі.  
Гэтую ролю Акадэміі добра разумелі ідэолагі Контррэфармацыі. У 
прыватнасці, езуіт А. Пасевін пісаў у Рым, што менавіта выхаванцы 
Акадэміі падпітваюць «царкоўны раскол». 

Культурна-асветніцкая дзейнасць К. Астрожскага адыграла 
значную ролю ў гісторыі духоўнай культуры беларускага, украінскага і 
рускага народаў. 

Не меншае значэнне мела дзейнасць князя ў сферы рэлігійна-
палітычнага жыцця Рэчы Паспалітай. К. Астрожскі быў вельмі багатым 
чалавекам. Яму належала 25 гарадоў, 10 мястэчак, 670 вёсак, гадавы 
даход ад якіх складаў фантастычную для таго часу суму — 1 200 000 
злотых у год. Дзякуючы свайму велізарнаму багаццю, сану ваяводы і 
сенатара, а таксама сувязям пры двары каралёў Рэчы Паспалітай К.  
Астрожскі мог істотна ўплываць на грамадска-палітычнае жыццё 
дзяржавы свайго часу. Пра гэта, у прыватнасці, красамоўна сведчыць 
той факт, што менавіта яму П. Скарга прысвяціў сваю кнігу «Аб 
адзінстве царквы божай...» (Вільня, 1577), жадаючы пераканаць перш  
за ўсё князя ў неабходнасці царкоўнай уніі. 

К. Астрожскі быў не супраць уніі, аднак пры ўмове, што яна будзе 
абвешчана ўсяленскім саборам са згоды і ўхвалення ўсходніх 
патрыярхаў. Калі ж ён даведаўся пра тайную дзейнасць праваслаўных 
біскупаў I. Пацея, К. Тарлецкага і іншых, якія імкнуліся заключыць 
унію шляхам непасрэдных кантактаў з галавой рымска-каталіцкай 
царквы, то заняў рэзка адмоўную пазіцыю да іх дзейнасці і ўзначаліў 
антыуніяцкую апазіцыю. Нейкі час К. Астрожскі не выключаў 
барацьбы супраць уніі нават са зброяй ў руках. Пра гэта сведчаць яго 
выказванні пра тое, што супраць уніі могуць выступіць больш за 20 
тысяч узброеных людзей. Гэта аддаліла К. Астрожскага ад караля, 
Жыгімонта III Вазы, які падтрымліваў ідэю уніі, і разам з тым 
садзейнічала росту аўтарытэту князя сярод праваслаўных. 

Даведаўшыся пра планы паездкі 1. Пацея і К. Тарлецкага ў Рым, К.  
Астрожскі надрукаваў свае пасланне да праваслаўных Рэчы Паспалітай,  
у якім заклікаў іх усімі сіламі процідзейнічаць увядзенню уніі.  

Ён пісаў: «У сапраўдны час нашы пастыры — мітрапаліты з біскупамі 
ператварыліся ў ваўкоў. Яны патаемна дагаварыліся паміж сабой 
адарваць тутэйшых хрысціян і павесці іх з сабой на пагібель. Хачу разам з 
Вамі стаяць супраць ворагаў нашага выратавання». Пасланне было 
надрукавана ў Астрожскай друкарні і шырока распаўсюджана сярод 
праваслаўных. Яно мела вялікі ўплыў на свядомасць веруючых. 

Пры каралеўскім двары ў Кракаве з'явілася небеспадстаўная трывога, 
што К. Астрожскі падыме ўзброенае паўстанне. І толькі патрыятызм 
князя, яго клопаты пра лёс дзяржавы прымусілі яго ўстрымацца ад гэтага 
рашучага кроку. Протаіерэй Рыгор Флароўскі ў сваім даследаванні 
«Шляхі рускага багаслоўя» гэты ўчынак К. Астрожскага вытлумачыў 
наступным чынам: «Ён быў грамадскім і нацыянальна-палітычным 
дзеячом перш за ўсё (вылучана мной — В.Ш.), таму ішоў занадта далёка 
ў пытаннях прымірэння і пагаднення, быў здольны на кампрамісы»54. 

Аднак К. Астрожскі ніколі не мяняў сваіх перакананняў. Разам з 
экзархам Нікіфарам — пасланнікам канстанцінопальскага патрыярха 
— ён узначаліў паседжанні праваслаўных, якія таксама пачаліся ў 
Брэсце 6 кастрычніка 1596 г., асобна ад уніятаў. У час паседжанняў да 
праваслаўных з'явіліся каралеўскія паслы, сярод якіх быў Пётр Скарга. 
Ён запрасіў К. Астрожскага ў асобны пакой і паспрабаваў пераканаць у 
неабходнасці прыняцця уніі. Але нават красамоўства П. Скаргі 
аказалася недастаткова, каб схіліць князя памяняць погляды. Ён не 
прыняў уніі, не адмовіўся ад барацьбы супраць яе, але быў праціўнікам 
крайніх мер, нават тады, калі дзяржаўная ўлада пачала ўжываць у 
якасці аргументаў гвалт і фальсіфікацыю. 

У прыватнасці, экзарха Нікіфара аб'явілі турэцкім шпіёнам і асудзілі 
да турэмнага зняволення (дзе ён хутка і памёр), а К. Астрожскага 
абвінавацілі ў тым, што ён не плаціць падымнага падатку і аслабляе 
абарону краіны перад магчымай агрэсіяй Турцыі. Нават гэтая 
палітычная бязглуздасць не падштурхнула К. Астрожскага да 
радыкальных дзеянняў і далей асабістых тлумачэнняў з каралём ён не 
пайшоў. Больш таго, як шчыра занепакоены лёсам дзяржавы палітык, 
ён стрымліваў прыхільнікаў праваслаўя ад гвалтоўных сродкаў 
барацьбы з уніятамі. У прыватнасці, у 1600 г. ён пісаў львоўскаму 
брацтву: «Даю вам раду, каб вы былі цярплівыя і чакалі часу калі бог 
схіліць сэрца яго каралеўскай вялікасці да таго, каб кожнаму была 
дадзена магчымасць заставацца пры правах сваіх». 

Тым не менш і такая памяркоўная пазіцыя князя адыграла 
вялізарную ролю ў палітычным жыцці Рэчы Паспалітай, адбілася на 
асаблівасцях рэлігійна-палітычнага жыцця. Бо, як сцвярджае мітрапаліт 

Макарый у сваёй «Гісторыі рускай царквы», «калі б князь падтрымаў 
унію, за ім, як думалі тады, пайшла б уся беларуская шляхта, 
духавенства і народ. Такім вялікім быў аўтарытэт князя». 
С. Зізаній. У гэты час назіраецца асаблівая актыўнасць дзейнасці 

былога выпускніка Астрожскай Акадэміі, выкладчыка Віленскай 
брацкай школы Стэфана Зізанія, брата Лаўрэнція Зізанія. Ён выдаў 
шэраг кніг — «Катэхізіс», «Казанне святога Кірыла» і іншыя,  
накіраваных супраць уніі і твора I. Пацея «Унія...» (1595), а таксама вёў 
пропаведзі ў Вільні каля гарадской ратушы, на вуліцах і плошчах.  
Кароль выдаў загад затрымаць і асудзіць С. Зізанія. Публіцыстычна-
палемічная дзейнасць С. Зізанія садзейнічала росту аўтарытэту 
праваслаўнай царквы. 

§ 4. Уніяты, дызуніяты, дысідэнты 

У выніку заключэння Брэсцкай царкоўнай уніі праваслаўная царква 
Рэчы Паспалітай падзялілася, па словах мітрапаліта Макарыя, «на дзве 
далёка няроўныя часткі». Найбольш шматлікая частка праваслаўных, 
якая далучылася да уніі з рымска-каталіцкім касцёлам, атрымала назву 
уніятаў, альбо унітаў. Іх называлі таксама грэка-католікамі. Тая ж 
частка праваслаўных (вельмі нязначная па колькасці), якая не 
далучылася да уніі, стала называцца дызуніятамі, альбо дызунітамі. 

Такім чынам, да канца XVI ст. насельніцтва Рэчы Паспалітай на 
падставе канфесійнай прыналежнасці падзялілася на наступныя 
рэлігійныя (можна сказаць рэлігійна-палітычныя)  групоўкі. Найбольш 
шматлікую і уплывовую групоўку складалі католікі (да іх ліку 
належалі і уніяты). Значна меншую па колькасці і па грамадскаму 
значэнню групоўку складалі лютэране, кальвіністы, арыяне і 
дызуніяты. Усіх тых, хто не належаў да пануючага ў Рэчы Паспалітай 
рымска-каталіцкага веравызнання (лютэран, кальвіністаў, арыян і 
дызуніятаў), называлі адным словам — дысідэнты. Праблема 
ўзаемаадносін католікаў і некатолікаў (дыс ідэнтаў), іх ролі ў 
грамадска-палітычным жыцці з цягам часу стала адной з важнейшых у 
дзяржаве, асабліва ў XVIII ст. У рэшце рэшт яна адыграла ракавую ролю 
ў лёсе дзяржаўнага ладу Рэчы Паспалітай, што больш падрабязна будзе 
разгледжана ў разделе «Палітычная і прававая думка веку Асветы». 

§ 5. Палітычныя і прававыя ідэі ў рэлігійна-палемічнай літаратуры 
(X. Філалет, М. Сматрыцкі, А. Філіповіч) 

Брэсцкая царкоўная унія дала значны імпульс развіццю палітыка-
прававой думкі Беларусі таго часу. З аднаго боку выступалі абаронцы і 
прыхільнікі уніі (католікі і уніяты), з другога — праціўнікі яе, 
праваслаўныя. 

Ад імя уніятаў выступалі: Пётр Скарга, Іпацій Пацей, Іосіф Руцкі, 
Іасафат Кунцэвіч, Леў Крэўза, Анастасій Сялява, Ілля Марахоўскі. У 
шэрагах праваслаўнай апазіцыі былі такія вядомыя публіцысты і 
мысліцелі, як Хрыстафор Філалет, Мялецій Сматрыцкі, Ляонцій 
Карповіч, Іоў Барэцкі, Андрэй Мужылоўскі, Захарый Капысценскі і 
інш. 

Асабліва шырокае распаўсюджанне рэлігійна-палемічная літаратура 
атрымала ў Беларусі ў першай чвэрці XVII ст. I хоць перш за ўсё яна 
праследавала царкоўна-рэлігійныя мэты і была, на першы погляд, 
далёкай ад адлюстравання палітычных ідэй розных слаёў тагачаснага 
грамадства і, у першую чаргу, шырокіх мас вернікаў, тым не менш,  
выказаныя ў палеміцы ідэі адлюстроўвалі накал палітычнай барацьбы і 
сведчылі аб высокім узроўні палітычнай думкі таго часу. 

Першым пасля заключэння уніі ў друку выступіў каталіцкі бок. Ужо 
праз некалькі месяцаў пасля Брэсцкага царкоўнага сабора П. Скарга 
Выдаў кнігу «Сабор Брэсцкі» (1597), якую I. Пацей пераклаў на 
беларускую мову. Яна была надрукавана пад назвай «Апісанне і 
абарона Брэсцкага сабору» (Вільня, 1597). 

X. Філалет. Першым сур'ёзным адказам з боку праваслаўных на 
твор П. Скаргі стаў «Апокрысіс» Хрыстафора Філалета, апублікаваны ў 
Вільні ў 1597 г. на польскай мове. Яго аўтарам быў валынскі пратэстант 
Марцін Бранеўскі. Хрыстафор Філалет — гэта псеўданім, які ў 
перакладзе з грэчаскай мовы азначае Хрыстаносец Праўдалюб. Слова 
«апокрысіс» у перакладзе з грэчаскай мовы азначае — адказ. Поўная 
назва твора «Апокрысіс, альбо адказ на кніжку пра сабор 
Берасцейскі…». 

Твор складаецца з прадмовы, чатырох частак і заключэння. У 
прадмове да чытача X. Філалет тлумачыць асноўныя прычыны 
з'яўлення «Апокрысіса». Гэта выхад з друку кнігі П. Скаргі «Сабор 
Брэсцкі...», жаданне данесці праўду пра унію да сучаснікаў, «для 
затканья устъ противникомъ», а таксама перасцерагчы аднаверцаў ад 
падтрымкі уніі. Сваю задачу аўтар бачыць у доказе слушнасці 
праваслаўя і памылках супрацьлеглага боку. Ён паслядоўна абвяргае 
доказы П. Скаргі, накіраваныя на абарону уніі і каталіцызму. 

Асабліва злабадзённай з'яўлялася трэцяя частка «Апокрысіса» —  

«Аб манархіі, альбо адзінаўладзі рымскіх пап», у якой X. Філалет (дарэчы, 
пратэстант па веравызнанню) жорстка крытыкуе папу рымскага і яго 
акружэнне. Рым характарызуецца ім як «голова забобоновь», «Вавилонъ и 
вшетечница (ад польскага wszetecznica — распусніца — В.Ш.) порфирою 
прибраная», дзе «панують и оказуются оные, через апостола описаные, 
учинки тела: чужоложство, вшетеченство, нечистость, трутизны, 
непрыязны, свары, заздрости, гневы, споры, мужабойствы и иншыя тымъ 
падобные». Аўтар паказвае, што царкоўны саюз праваслаўных епіскапаў з 
каталіцкай царквой абумоўлены не праблемамі багаслоўскай ісціны і 
маралі, а імкненнем да матэрыяльных выгод, высокіх пасад, палітычных 
правоў і прывілеяў. Таму X. Філалет лічыць, што паседжанне ў Брэсце, 
якое ўчыніла унію, «сінодом зватіся не может, але все есть фрашкою, 
баламутнею, блазенствомь...». 

У заключэнні твора X. Філалет указвае на небяспеку, якой пагражае 
унія для шляхецкіх свабод і дзяржавы. 

У 1598 г. «Апокрысіс» быў перакладзены на старабеларускую мову і 
выдадзены ў Астрозе. Пераклад зрабіў Клірык.Астрожскі (псеўданім не 
разгаданы) — здольны пісьменнік-палеміст канца XVI — пачатку XVII 
ст., які па сваіх грамадска-палітычных поглядах быў блізкім да 
акружэння Канстанціна Астрожскага. У тым жа годзе Клірык 
Астрожскі выдаў самастойны антыуніяцкі памфлет «Исторыя о 
листрикийском, то ест о разбойническом Ферарском, або 
Флоренском соборе», у якім рэзка выступіў супраць ініцыятараў 
Брэсцкай царкоўнай уніі 1596 г., рэнегацтва іерархаў праваслаўнай 
царквы. Твор Клірыка Астрожскага таксама набыў шырокую вядомасць 
і выклікаў значны грамадскі рэзананс не толькі ў Рэчы Паспалітай, але і 
ў Расіі. Ён быў перакладзены князям І.А. Хварасціным на рускую мову і 
выдадзены ў 1625 г. у Маскве пад назвай «Аповесць слезная». 

Каб нейтралізаваць уплыў твораў Хрыстафора Філалета і Клірыка 
Астрожскага, прыхільнікі уніі скуплівалі гэтыя кнігі і знішчалі.  
Рабілася гэта настолькі сістэматычна, што праз некалькі гадоў ужо 
цяжка было знайсці іх друкаваны экзэмпляры. 
М. Сматрыцкі. Да ліку выдатных мысліцеляў-палемістаў першай 

чвэрці XVII ст. належаў таксама Мялецій Сматрыцкі, вядомы 
грамадска-палітычны і царкоўны дзеяч таго часу. 

Мялецій (свецкае імя Максім) Сматрыцкі нарадзіўся каля 1578 г. У 
сям'і камянецкага пісара Герасіма Сматрыцкага. У канцы 70х гадоў XVI 
стагоддзя сям'я Сматрыцкіх апынулася пры двары князя Канстанціна 
Астрожскага ў Астрогу, дзе Максім вучыўся ў мясцовай Акадэміі. 
Вялікі ўплыў на яго духоўнае развіццё ў гэты час аказаў грэк Кірыл 
Лукарыс, выпускнік Падуанскага універсітэта, выкладчык, а потым рэктар 

гэтай Акадэміі. Далей М. Сматрыцкі працягваў адукацыю на філасофскім 
факультэце Віленскай езуіцкай акадэміі, якую скончыў ў 1600 г. Пасля 
гэтага некалькі год займаўся педагагічнай дзейнасцю — працаваў у князя 
Саламярэцкага ў якасці выхавацеля яго сына, а таксама настаўніка 
лацінскай мовы. Разам са сваім выхаванцам падарожнічаў па Германіі, 
слухаў лекцыі ва Вроцлаўскім, Лейпцыгскім, Нюрнбергскім і 
Віттэнбергскім універсітэтах. У час знаходжання ў Германіі атрымаў 
ступень доктара медыцыны. Прабыўшы два гады за мяжой, Сматрыцкі 
вярнуўся на радзіму, жыў некаторы час у маёнтках князя Саламярэцкага, 
а потым пераехаў у Вільню, стаў настаўнікам брацкай школы пры 
Троіцкім праваслаўным кляштары. 

У 1610 г. у Вільні Сматрыцкі надрукаваў бліскучы антыуніяцкі твор 
«Фрынас, альбо лямант усходняй царквы», які моцна ўскалыхнуў 
грамадства. Па загаду караля Жьігімонта III Вазы тыраж кнігі быў 
знішчаны. 

У 1617 г. Сматрыцкі пад імем Мялеція пастрыгся ў манахі 
віленскага Свята-духаўскага манастыра і распачаў працу ў школе 
віленскага Свята-духаўскага брацтва. 3 1620 г. — ён праваслаўны 
арцыбіскуп полацкі, біскуп віцебскі і мсціслаўскі. 

Пераломным момантам у духоўным жыцці Сматрыцкага стала 
паўстанне віцебскіх праваслаўных гараджан, іх расправа над полацкім 
уніяцкім арцыбіскупам I. Кунцэвічам (1623). Забойства арцыбіскупа 
пацягнула за сабой жорсткія рэпрэсіўныя меры з боку дзяржаўных 
улад. Ва ўсіх гэтых драматычных падзеях Сматрыцкі адчуваў і долю 
асабістай віны, паколькі сваёй антыуніяцкай публіцыстыкай 
садзейнічаў усплеску рэлігійных пачуццяў веруючых. Тым больш, што 
уніяцкія біскупы абвясцілі яго галоўным віноўнікам гэтых падзей. Каб 
знайсці выхад з духоўнага крызісу, ён вырашыў здзейсніць падарожжа 
да «святых мясцін» — краін Блізкага Усходу. За час гэтага далёкага 
падарожжа, якое працягвалася каля двух гадоў, у рэлігійна-палітычных 
перакананнях Сматрыцкага адбыўся пералом. Пасля вяртання на 
радзіму ён парваў з праваслаўнай царквой, прыняў унію. Свой учынак  
ён тлумачыць не толькі маральна-этычнымі, але і палітычнымі 
прычынамі. Ён лічыў, што унія будзе служыць умацаванню дзяржавы, 
сацыяльнаму міру і згодзе. 

З прыняццем уніі, пісаў ён, «шляхецкае саслоўе атрымае доступ да 
земскіх устаноў і сенату, мяшчане будуць засядаць у ратушы», а народ 
«выцярэ свае слезы і атрымае незлічоную колькасць розных благ». У 
творах, напісаных з пазіцый уніяцкай царквы («Апалогія...», 
«Разважанне пра шэсць розніц паміж Усходняй і Заходняй царквамі», 
«Пратэстацыя» і інш.) Сматрыцкі адмовіўся ад сваіх антыуніяцкіх 

ідэй, асудзіў свае ранейшыя працы як ерэтычныя, а таксама выступіў 
супраць праваслаўных пісьменнікаў-палемістаў С. Зізанія, Клірыка 
Астрожскага, Хрыстафора Філалета. 

Памер ён у 1633 г. у Дзерманскім кляштары на Валыні. 
М. Сматрыцкі пакінуў вялікую, вельмі нераўнацэнную у ідэйна-

палітычным значэнні літаратурную спадчыну. Сваю грамадскую 
дзейнасць, як было адзначана, ён пачаў у радах праваслаўнай апазіцыі, 
як змагар супраць уніі, а закончыў у лагеры уніятаў. Дзякуючы 
ўсебаковай адукацыі і бліскучым літаратурна-публіцыстычным 
здольнасцям ён заваяваў у сучаснікаў славу выдатнага палеміста, 
карыстаўся сярод іх вялікім аўтарытэтам і папулярнасцю. 

Найбольш вядомы твор Сматрыцкага антыуніяцкага перыяду 
«Фрынас, альбо лямант усходняй царквы», які быў выданы у Вільні на 
польскай мове пад псеўданімам Феафіл Арфалог. У ім Сматрыцкі 
адлюстраваў цяжкае становішча праваслаўнай царквы і яе святароў у 
Рэчы Паспалітай пасля Брэсцкай царкоўнай уніі. Прычым гэтае 
становішча ён падаў у форме традыцыйнага народнага галашэння, якое 
зыходзіла ад праваслаўнай царквы, персаніфікаваў у алегарычным 
вобразе маці. Маціцарква звярталася да сваіх няўдзячных дзяцей з горкімі 
папрокамі і малітвай : 

«Гора мне беднай! Гора мне няшчаснай! Гора мне пазбаўленай 
убранства і выстаўленай на агульнае ганьбаванне! Рукі мае ў аковах, 
ярмо на шыі, ланцугі на нагах, меч двухбаковавостры над галавой... 
Дзень і ноч плачу я і слёзы як ручаі, цякуць па шчоках маіх і няма каму 
суцешыць мяне ў горы маім: усе мяне пакінулі, усе мною 
пагарджаюць... Не ведаю, куды мне падацца.перад кім схіліць сваю 
галаву, у каго шукаць абароны». 

Прыгнечаная сорамам ад свайго ўніжанага становішча маці-царква 
шле непаслядоўным вернікам праклён: «Гора ўсім, хто мною 
пагрэбаваў...». 

Створаны М. Сматрыцкім вобраз маці-царквы, якая аплаквае свой 
цяжкі стан, змяшчаў глыбокі палітычны падтэкст. Ён спрыяў 
аб'яднанню грамадскіх сіл, якія былі настроены супраць уніі. У 
свядомасці праваслаўных чытачоў таго часу гэты лямант успрымаўся 
як плач і скаргі пакрыўджанай радзімы і заклікаў праваслаўных да 
барацьбы за свае правы і свабоды. 

У «Фрынасе» Сматрыцкі звярнуўся да крытыкі каталіцкай царквы і 
яе духавенства, царкоўна-палітычнай ідэалогіі папства, абвяржэння 
догматаў каталіцызму. Як пісьменнік-палеміст Сматрыцкі бліскуча 
выканаў гэтую задачу, Паводле прызнанняў езуіцкіх пісьменнікаў таго 
часу, «Фрынас» быў напоўнены смяротным ядам 

для каталіцызму : «Ніколі ніхто з ерэтыкоў,— пісаў адзін з езуіцкіх 
пісьменнікаў Я. Суша,— не рабіў на святы прастол такіх злосных 
нападак, якімі напоўнены «Фрынас». Тут, што ні слова, то з'едлівае, 
што ні думка, то атрута, тым больш згубныя, што аўтар рашчыніў яе 
салодкай прынадай прыгажосці і вытанчанасці стылю». 

Не дзіўна, што кароль Рэчы Паспалітай Жыгімонт III Ваза ўспрыняў 
«Фрынас» як палітычна небяспечны твор. У чэрвені 1610 г. ён выдаў 
загад, у якім патрабаваў, каб аўтара і выдаўца кнігі арыштавалі і пасадзілі 
ў турму, продаж кнігі забаранілі пад пагрозай штрафу ў пяць тысяч 
злотых, Свята-духаўскую брацкую друкарню канфіскавалі, а 
распраданыя экзэмпляры «Фрынаса» сабралі і разам з застаўшыміся з 
тыража кнігамі спалілі. Ад пакарання Сматрыцкага выратавала тое, што 
яго аўтарства не было ўстаноўлена. 

Палітыка-прававыя праблемы Сматрыцкі трактаваў з пазіцый 
царкоўна-артадаксальнай ідэалогіі. Ён разглядаў дзяржаву як боскае 
ўстанаўленне. Разам з тым ён адзначаў, што яе прызначэнне заключаецца 
ў абароне правоў і свабод. Да важнейшых форм праяўлення свабоды ён 
адносіў свабоду чалавека ў выбары рэлігіі. Сматрыцкі выступіў супраць 
палітыкі духоўных і свецкіх улад Рэчы Паспалітай, накіраванай на 
гвалтоўнае ўвядзенне уніі. Ён прарочыў, што такая палітыка скончыцца 
пагібеллю дзяржавы. «Нішто так не вядзе каралеўства да хуткага 
заняпаду і знішчэння,— пісаў ён,— як наступ на веру». 

Сматрыцкі прызнаваў традыцыйны у той час падзел права на 
свецкае, кананічнае (царкоўнае) і натуральнае. Свецкае і кананічнае 
права павінна засноўвацца не толькі на законах і канонах, але і на 
старадаўніх звычаях народаў. Такім чынам, Сматрыцкі надаваў 
асаблівае значэнне так званаму звычаёваму («непісанаму») праву, 
нормы якога складаліся ў таго ці іншага народа на працягу яго гісторыі. 

Традыцыям у гісторыі народаў Сматрыцкі адводзіў вялікую ролю.  
Ён выказваўся за захаванне пераемнасці гіс тарычна склаўшыхся форм 
нацыянальнага быту і культуры. У адваротным выпадку ўзнікне 
пагроза пагібелі народа, яго самабытнасці. Такім чынам Сматрыцкі 
даказваў неабходнасць павагі з боку свецкіх і духоўных улад да 
традыцыйнага веравызнання беларускага і украінскага народаў. 

Сматрыцкі вядомы таксама як  аўтар шырока папулярнай у свой час 
«Граматыкі славенскай». Яна была выдана ў Іўі ў 1619 г. для 
практычных патрэб школьнага навучання і мела выключнае культурнае 
значэнне для свайго часу. Амаль два стагоддзі «Граматыка» 
Сматрыцкага з'яўлялася адным з самых аўтарытэтных падручнікаў па 
славянскаму мовазнаўству для многіх пакаленняў ўсходніх славян. 

124 



Па падручніку Сматрыцкага вучыўся М. Ламаносаў, які назваў гэтую кнігу 
разам з «Арыфметыкай» Л. Магніцкага і «Псалтыром рыфматворным» 
С. Полацкага «вратами своей учености». 
А. Філіповіч. Завяршае развіццё рэлігійна-палемічнай літаратуры 

Афанасій Філіповіч (1597—1648) — вядомы беларускі грамадскі і 
царкоўна-палітычны дзеяч першай паловы XVII ст. 

Нарадзіўся ён на Брэстчыне ў сям'і рамесніка, атрымаў добрую на 
той час адукацыю, працаваў настаўнікам. 3 1620 г. знаходзіўся пры 
двары канцлера ВКЛ Льва Сапегі. У 1627 г. Філіповіч пастрыгся ў 
манахі пры віленскім Святадухаўскім кляштары і распачаў рэлігійна-
асветніцкую дзейнасць. Ён — аўтар «Дыярыуша» («Дзенніка», 1646), у 
якім змешчаны яго галоўныя палітычныя думкі. 

У барацьбе супраць уніі Філіповіч, у адрозненне ад сваіх 
папярэднікаў — праваслаўных палемістаў, не закранаў спрэчных 
пытанняў царкоўна-дагматычнага багаслоўя. Магчыма, што гэтым 
тонкасцям у рэлігійна-палітычнай барацьбе ён не надаваў асабліва 
вялікага значэння. Свае намаганні Філіповіч сканцэнтраваў на 
крытыцы каталіцкай і уніяцкай царквы, палітыкі правячых колаў Рэчы 
Паспалітай. Ён лічыў, што ўвядзенне царкоўнай уніі і яе існаванне не 
могуць быць вытлумачаны ні царкоўна-рэлігійнымі, ні грамадска-
палітычнымі, ні нават дзяржаўнымі інтарэсамі Рэчы Паспалітай. Унія 
павінна быць скасавана дзеля будучыні самой дзяржавы. 

Свае надзеі на ліквідацыю уніі Філіповіч ускладаў на караля Рэчы 
Паспалітай Уладзіслава IV (кіраваў з 1632 па 1648) — сына Жыгімонта 
III Вазы. У сувязі з гэтым Філіповіч разважаў над праблемамі 
арганізацыі дзяржаўнай улады. Ён — прыхільнік абсалютнай манархіі.  
Кароль у яго разуменні павінен быць галавой як заканадаўчай, так і 
выканаўчай улады. Дзейнасць Сената і духоўнай улады абмяжоўваецца 
дарадчымі функцыямі. Яны павінны выконваць волю караля, 
забяспечваць пры дапамозе дзяржаўнага апарату рэалізацыю яго 
рашэнняў. Падобная структура ўлады, на думку Філіповіча, пакладзе 
канец як шляхецкай анархіі і свавольству, так і дапаможа рацыянальна 
арганізаваць грамадскае жыццё. 

Філіповіч — прыхільнік ідэі адзінства славянскіх народаў. У 1637 — 
1638 гг. ён ездзіў ў Маскву да рускага цара, прасіў яго выступіць у 
абарону правоў праваслаўнага насельніцтва Беларусі і Украіны. 

Жыццё яго абарвалася нечакана. У 1648 г. за тайныя зносіны з  
казакамі Багдана Хмяльніцкага ён быў расстраляны брэсцкім ваяводам 
Масальскім. Праваслаўная царква кананізавала Афанасія Філіповіча,  
прылічыўшы яго да ліку святых. 

§ 6. Пачатак вышэйшай юрыдычнай адукацыі ў Беларусі і Літве. 
Палітычныя і прававыя погляды А. Алізароўскага 

У 1641 г. быў створаны і ў 1644 г. пачаў дзейнічаць у складзе 
Віленскай езуіцкай Акадэміі юрыдычны факультэт. Яго заснавальнікам 
быў сын славутага Льва Сапегі — Казімір Леў Сапега (1609—1656), 
падканцлер Вялікага княства Літоўскага. Ён ахвяраваў на ўтрыманне 
прафесараў юрыдычнага факультэта 12 500 польскіх злотых, а таксама 
абяцаў дадаць да гэтай сумы яшчэ 25 000 польскіх злотых і вызначаць з  
сваіх сродкаў кватэрныя грошы для прафесараў не з духавенства. 

Казімір Леў Сапега перадаў таксама Акадэміі бібліятэку свайго 
бацькі, якую апошні збіраў на працягу некалькіх дзесяткаў гадоў. Гэты 
кнігазбор, вядомы пад назвай «Віblioteса Sаріehana», налічваў каля 3 
000 назваў каштоўных кніг. 

Кароль польскі і Вялікі князь літоўскі Уладзіслаў IV Ваза (1632— 
1648) ў сваім прывілеі пацвердзіў усе правы, дадзеныя раней Акадэміі, 
а таксама пажадаў, каб у ёй «публічна выкладаліся курсы кананічнага і 
цывільнага права і каб тым, хто праявіць сябе належным чынам 
падрыхтаваным па гэтых навуках, прысуджаліся ўсе навуковыя 
ступені, якія прысуджаюцца ў другіх акадэміях і універсітэтах». 

Па запрашэнню Казіміра Льва Сапегі ў Вільню прыбылі чатыры 
прафесары-правазнаўцы: два немцы — прафесар цывільнага права С. 
Дзільгер (Dilger), прафесар кананічнага права I. Шаўэр (Schauer) (яны 
прыбылі ў Вільню з каталіцкага універсітэта горада Інгольштата, што ў 
Баварыі), а таксама адзін іспанец, прафесар цывільнага права Б. Соксо 
(Soxo) з каталіцкага універсітэта горада Гранады, і адзін беларус, 
ураджэнец Віцебшчыны, прафесар кананічнага права А. Алізароўскі 
(1610—1659), якога запрашэнне на працу ў Вільню застала ў Падуанскім 
універсітэце. У хуткім часе прыбыў шэраг іншых прафесараў. Дэканам 
юрыдычнага факультэта стаў прафесар С. Дзільгер. 

Найбольш значнай фігурай сярод выкладчыкаў юрыдычнага 
факультэта таго часу быў А. Алізароўскі. Амаль усе яго свядомае жыццё 
цесна звязана з беларускай зямлёй. Сярэднюю адукацыю ён атрымаў у 
езуіцкіх калегіумах Нясвіжа, Вільні і Полацка, потым удасканальваў 
веды ў вышэйшых навучальных установах Польшчы, Аўстрыі,  
Германіі, Італіі. У 1644 г. у Інгольштаце ў мясцовым універсітэце ён 
атрымаў ступень доктара абодвух праў. Між іншым, годам раней тут 
была надрукавана яго дысертацыя пад назвай «Палітычныя пытанні» 
(1643). Паколькі ўладкавацца на працу ў Інгольштаце яму не ўдалося, 
А. Алізароўскі паехаў у Італію. 

 

126 



Тут яго і застала запрашэнне Л. К. Сапегі на працу ў Вільню ў мясцовы 
універсітэт. На радзіме А. Алізароўскі ўзначальваў спачатку кафедру 
кананічнага, а потым цывільнага права. Выкладчыцкая дзейнасць А. 
Алізароўскага ў Вільні працягвалася да 1655 г. На радзіме ім была 
створана галоўная праца жыцця «Аб палітычнай супольнасці людзей» 
(«De politica hominum societate»). Яна была надрукавана ў 1651 г. у 
Гданьску на лацінскай мове. Твор напісаны на падставе глыбокіх ведаў як 
старажытнай, так і сучаснай А. Алізароўскаму палітыка-прававой 
літаратуры. У ім працытаваны працы больш як 250 прадстаўнікоў 
палітычнай думкі. Найбольш часта аўтар спасылаўся на Арыстоцеля і Ж. 
Бадэна. 

Кніга складаецца з уводзін і трох частак — «Гаспадарка», 
«Грамадства», «Дзяржава». 

У першай частцы разглядаюцца праблемы шлюбу, сям'і, а таксама 
адносіны паміж панамі і прыгоннымі. Аналізуючы сямейна-шлюбныя 
адносіны, А. Алізароўскі закранае пытанні выхавання. Ён выказвае ідэю 
неабходнасці навучання шляхецкай моладзі рамёствам. Каб пераканаць 
шляхту ў неабходнасці авалодання грамадзянскімі прафесіямі, А. 
Алізароўскі спасылаецца на кнігу выдатнага англійскага гуманіста XVI 
ст. Т. Мора «Утопія». (У дзяржаве ўтапійцаў кожная сям'я, як вядома, 
спецыялізавалася ў адным відзе якога-небудзь рамяства). А. 
Алізароўскі таксама паказвае выгады, якімі карыстаюцца асобныя 
еўрапейскія краіны ад росквіту рамёстваў (у прыватнасці, Англія). У гэтай 
частцы А. Алізароўскі разглядае таксама становішча сялян у Рэчы 
Паспалітай, крытыкуе прыгонніцтва як з'яву, супярэчную натуральнаму 
праву і шкодную грамадству. Запрыгоньванне сялян А. Алізароўскі 
разглядае як гвалт шляхты над сялянамі. Ён выказваецца за такія 
адносіны паміж панамі і прыгоннымі, пры якіх селянін за атрыманую 
ад пана зямлю плаціў бы апошняму толькі грашовы падатак (чынш) і 
меў бы права мяняць месца жыхарства ў адпаведнасці са сваімі 
жаданнямі. 

У другой частцы А. Алізароўскі палемізуе з аўтарамі, якія 
сцвярджалі, што толькі прадстаўнікі шляхты павінны карыстацца 
грамадзянскімі правамі. Шляхта, як вядома, за выкананне абавязку 
воінскай службы надзялялася каралём Рэчы Паспалітай правам 
спадчыннага валодання зямлёй, дзякуючы чаму карысталася перш за 
ўсё палітычнымі правамі. А. Алізароўскі даказвае неабходнасць 
пашырэння грамадзянскіх праў на ўсіх свабодных жыхароў дзяржавы, у 
тым ліку і сялян. Пад уплывам гуманістычнай ідэалогіі А. Алізароўскі 
звязвае паняцце шляхецтва з маральнай дасканаласцю, духоўнай 
высокароднасцю. Ён праводзіць думку, што сапраўднае шляхецтва 
складаецца з маральнасці, адукаванасці, ведаў, рацыянальнага 
ажыццяўлення сваіх 

правоў і свабод, а таксама сумленнага выканання сваіх грамадзянскіх 
абавязкаў. Гэта азначала, што, нягледзячы на існаванне ў грамадстве 
розных саслоўяў (вышэйшых і ніжэйшых), для кожнага іх прадстаўніка 
павінна была адкрывацца магчымасць пераходу з аднаго саслоўя ў 
другое, а таксама грамадзяне ўсіх саслоўяў павінны былі быць роўнымі 
перад законам. 

У трэцяй частцы аналізаваліся паходжанне і сутнасць дзяржавы, 
формы дзяржаўнага кіравання. Дзяржаву А. Алізароўскі вызначае як  
«створанае з паселішчаў аб'яднанне людзей, якія звязаны правам і 
згодай у імя добрага і шчаслівага жыцця». Разглядаючы розныя формы 
дзяржаўнага ўладкавання (манархія, тыранія, арыстакратыя,  
дэмакратыя), іх станоўчыя і адмоўныя бакі, А. Алізароўскі прыходзіць 
да высновы, што дасканаласць і моц дзяржавы залежаць ад найбольш  
рацыянальна выбранай формы дзяржаўнага кіравання. Сам А.  
Алізароўскі быў прыхільнікам спадчыннай манархіі. Ён таксама 
праводзіў думку аб тым, што манарх не павінен быць іншаземцам. 

А. Алізароўскі даў таксама класіфікацыю права. Ён выдзяляў: 
боскае права, натуральнае права і права народаў. 

Такім чынам, адкрыццё і дзейнасць юрыдычнага факультэта ў 
Віленскай езуіцкай акадэміі садзейнічала эфектыўнаму прававому 
рэгуляванню грамадскіх аднос ін у ВКЛ, стымулявала развіццё 
палітыка-прававой думкі. 

Тэмы рэфератаў і дакладаў 

1. Палітыка-прававыя погляды П. Скаргі. 
2. Рэлігійна-палітычная дзейнасць і грамадска-палітычныя погляды 

I. Пацея.  
3. Грамадска-палітычныя погляды і асветніцкая дзейнасць А. 

Курбскага ў ВКЛ (1564—1583). 
4. Асветніцкая дзейнасць і грамадска-палітычныя погляды К. 

Астрожскага. 
5. Грамадска-палітычныя погляды С. Зізанія. 
6. Палітыка-прававыя погляды I. Руцкага. 
7. Палітычныя погляды X. Філалета.  
8. Палітыка-прававыя погляды М. Сматрыцкага.  
9. Палітыка-прававыя погляды А. Філіповіча. 
10. Палітыка-прававыя погляды К.Л. Сапегі. 
11. Палітыка-прававыя погляды А. Алізароўскага. 

Глава 2. Палітычная і прававая думка ў перыяд крызісу 
Феадальна-прыгонніцкіх адносін і панавання клерыкальнай 

ідэалогіі (сярэдзіна XVII—сярэдзіна XVIII ст.) 

§ 1. Уводзіны 

З сярэдзіны XVII ст. у эканамічным і палітычным жыцці Рэчы 
Паспалітай пачалі рэзка праяўляцца крызісныя працэсы, якія 
абазначыліся ўжо на пачатку стагоддзя. Эканамічны заняпад 
перажывалі гарады, рамёствы, гандаль, а таксама сельская гаспадарка. 
Узмацнялі крызісныя з'явы шматгадовыя цяжкія войны, якія дзяржава 
амаль безупынна вяла з 1648 па 1717 г. У выніку «крывавага патопу» 
(так сучаснікі называлі ваенныя дзеянні сярэдзіны XVII ст., якія 
знайшлі мастацкае адлюстраванне ў вядомай трылогіі Генрыха 
Сенкевіча «Агнём і мячом», «Патоп» і «Пан Валадыеўскі»), большая 
частка тэрыторыі Беларусі прыйшла ў заняпад. У прыватнасці, у рамане 
«Патоп» Г. Сенкевіч пісаў аб беларускіх землях наступнае: «У тым краі 
(Аршанская зямля — В.Ш.) усё загінула ў агні вайны. Цэлыя паветы і 
землі былі ператвораны ў пустыню, маёнткі разграблены, людзі 
забіты... Варожая хваля ўсё мацней залівала край, толькі дзе-нідзе 
разбівалася аб крапасныя сцены, але і крэпасці здаваліся адна за другой. 
Ва ўсеагульнай разгубленасці і страху людзі рассеяліся як лісці, ганімыя 
ветрам». Такая жудасная карціна была характэрна для ўсёй Беларусі. 

Эканамічны заняпад суправаджаўся палітычнай анархіяй. 
Каралеўская ўлада была слабай. Дзяржава заставалася практычна без 
войска. Любыя праекты стварэння рэгулярнай арміі безагаворачна 
адхіляліся большасцю магнатаў і шляхтай, якія хацелі заставацца 
адзінай узброенай сілай у краіне і карыстацца звязанымі з гэтым 
прывілеямі. 3 другой паловы XVII ст. у палітычным жыцці краіны 
аслабла значэнне сойма. Да сярэдзіны XVII ст. законы на соймах 
прымаліся большасцю галасоў, аднак з 1652 г. у соймавай практыцы 
стаў ужывацца сумна вядомы прынцым liberum veto (вольнае 
забараняю). Дастаткова было хаця б аднаму паслу (дэпутату) сойма 
выступіць супраць законапраекту, і ён адхіляўся. Па сутнасці, сойм 
спыніў сваю законатворчую дзейнасць. Пераважная большасць яго 
паседжанняў зрывалася. Пры гэтым пасол, які выкарыстаў права 
liberum veto, не быў абавязаны тлумачыць свае дзеянні. Гэты прынцып 
(liberum veto) выдатныя палітычныя мысліцелі наступных стагоддзяў 
называлі «забойчым для далейшага развіцця Рэчы Паспалітай» (У.Д. 
Спасовіч). Таму заканамерна, што ў праграмах рэформ дзяржаўнага 
строя Рэчы Пасналітай, 

 

131 



распрацаваных выдатнымі прадстаўнікамі асветніцкай думкі XVIII ст., 
адным з першых патрабаванняў была ліквідацыя гэтага прынцыпа. 

Паколькі роля агульнадзяржаўных соймаў знізілася, рэальная ўлада 
на месцах перайшла да шляхецкіх соймікаў, у якіх рашаючы ўплыў 
належаў магнатам. Гэта прывяло да яшчэ большай дэцэнтралізацыі, да 
таго, што Рэч Паспалітая пачала распадацца на шэраг самастойных 
рэгіёнаў, якія дзейнічалі паасобку, разрозненна і запаўнялі 
ўнутрыпалітычнае жыццё дзяржавы міжусобнай грызнёй і 
сутыкненнямі. 

Заняпад у галіне эканомікі і палітыкі суправаджаўся рэгрэсам у 
духоўным жыцці, што было звязана з канчатковай перамогай 
Контррэфармацыі, дамінуючай роляй у дзяржаве каталіцкай царквы,  
ордэна езуітаў. Члены «Таварыства Ісуса» ўсімі сродкамі імкнуліся 
падпарадкаваць свайму ўплыву інтэлектуальнае жыццё тагачаснага 
грамадства. Яны не дапускалі спроб адысці ад вучэння царквы і догм 
схаластычнай навукі. Аб засіллі езуітаў ва ўсіх сферах тагачаснага 
грамадскага жыцця вядомы паэт і выдаўца XVII ст. Ян Гербурд пісаў: 
«Цяпер езуіт радзіць, езуіт судзіць, езуіт кіруе ўсім праз сваіх 
прыхільнікаў, але заўсёды хітра прыкідваецца, што ён ні ў што не 
ўмешваецца»55. 

У гэты перыяд латынь зноў вярнула сабе страчаныя пазіцыі і стала 
мовай навучання і набажэнства. Вось як гэта пракаментаваў кардынал 
Станіслаў Гозій: «Народ не павінен разумець слоў, казаных у час 
набажэнства. Той, хто менш разумее, больш набожны. Той, хто ў 
касцёле ўсе разумее, пачынае пагарджаць рэлігіяй». Рэнесанс латыні 
адмоўна адбіўся на лёсе беларускай літаратурнай мовы, на якой у XVI 
ст. адбываліся набажэнства ў рэфармацыйных храмах, а лідэры 
гуманізму і Рэфармацыі стварылі шэраг выдатных твораў (Ф. Скарына,  
С. Будны, В. Цяпінскі і г.д.). У 1696 г. сойм Рэчы Паспалітай прыняў 
пастанову, згодна з якой дзяржаўныя дакументы ў ВКЛ павінны былі 
пісацца толькі на польскай альбо лацінскай мовах. Надоўга скончыліся 
часы, калі казалі: «Польша квітне лаціною, Літва квітне русчызною...». 

Такім чынам, калі век Лока і Гобса, Мальера і Буало для Заходняй 
Еўропы можа быць названы векам яе канчатковага абуджэння «ад 
доўгай зімовай спячкі хрысціянскага сярэднявечча», то другая палова 
XVII— першая палова XVIII ст. для Беларусі — адзін з самых 
змрочных і цяжкіх перыядаў яе гісторыі. Ён характарызуецца кніжнай 
бясплённай навуковасцю, сляпым абгрунтаваннем догматаў веры, 
бяздумным педантызмам, праследаваннем іншадумцаў. 

Але падавіць вольную думку на Беларусі царкоўнікам не ўдалося. 
Нягледзячы на рэстаўрацыю каталіцызму, засілле рэлігійнага  

фанатызму і схаластыкі, у беларускай грамадска-палітычнай думцы не 
адбылося разрыву з гуманістычнымі традыцыямі Адраджэння і 
Рэфармацыі. Прадстаўнікі палітычнай думкі гэтага перыяду нават у 
жорсткіх умовах няроўнага супрацьстаяння з каталіцкай ідэалогіяй, 
абапіраючыся на прагрэсіўныя дасягненні айчыннай і замежнай 
палітычнай навукі, узнімалі і творча развівалі арыгінальныя палітычныя і 
прававыя ідэі. 

§ 2. Грамадска-палітычныя погляды К. Лышчынскага 

Адным з тых, хто ў гэты перыяд непадзельнага панавання ідэалогіі 
каталіцызму, рэлігійнага фанатызму і схаластыкі мужна выступіў з  
арыгінальнымі палітыка-прававымі ідэямі, быў Казімір Лышчынскі — 
выразнік інтарэсаў радыкальных слаёў гараджан і прагрэсіўнай 
інтэлігенцыі таго часу, адзін з першых прадстаўнікоў утапічнага 
сацыялізму ў Беларусі. 

К. Лышчынскі нарадзіўся 4 сакавіка 1634 г. у маёнтку Лышчыцы 
Брэсцкага павета ў шляхецкай сям'і. Яго бацька Іеранім у свой час 
займаў пасаду гродскага суддзі. Першапачатковую адукацыю Казімір 
атрымаў у Брэсце, потым працягваў яе ў Віленскай езуіцкай акадэміі, а 
закончыў, відаць, дзесьці ў адным з заходнееўрапейскіх універсітэтаў, 
глыбока засвоіўшы лепшыя дасягненні навукі і філасофіі таго перыяду. 

Затым пад уплывам бацькоў Казімір уступіў у ордэн езуітаў і 
некалькі год настаўнічаў у адным з калегіўмаў на тэрыторыі Беларусі.  
Пазней, пераканаўшыся ў поўнай нікчэмнасці схаластычнай 
псеўданавукі, ён пакідае выкладчыцкую працу і вырашае заняцца 
юрыдычнай практыкай, дасягнуўшы на гэтай ніве прыкметных 
поспехаў: спачатку ў якасці падсудка Брэсцкага земскага суда, а пазней 
— сакратара трыбунальскага суда і, нарэшце, вылучаецца шляхтай на 
пасаду трыбунальскага суддзі. Але роля ахоўніка струхлелых норм 
феадальнага права, як і месца настаўніка схаластыкі, не магла 
задаволіць запатрабаванняў гэтай творчай асобы. 

Глыбокі знаўца старажытных і новых моў, чалавек надзвычайнай 
эрудыцыі, ён цалкам аддаваў увесь свой вольны час навуковай працы. 
Аддаваў у такой ступені, што французскі гісторык Н. Сальвандзі 
заўважыў нават, што К. Лышчынскі «ўсё сваё жыццё правёў у глыбокіх 
навуковых даследаваннях», нягледзячы на грамадскую і педагагічную 
актыўнасць. Асабліва ахвотна займаўся К. Лышчынскі філасофіяй і нават 
выкладаў яе ў адной з брэсцкіх школ. Пры гэтым вучоны аддаваў 
значную ўвагу пераказу ідэй Эпікура і іншых антычных мысліцеляў. 

Як сведчыць нямецкі гісторык Сейлар, ужо ў гады навучання ў езуіцкім 
калегіуме думкі К. Лышчынскага былі скіраваны «на ўсемагчымыя і 
парадаксальныя пытанні і меркаванні». Вырашэнню гэтых «грэшных» 
пытанняў і прысвяціў потым усё сваё свядомае жыццё К. Лышчынскі, 
знаходзячы ўсё новыя і новыя аргументы супроць сваіх праціўнікаў-
тэолагаў не толькі ў лепшых прадстаўнікоў беларускай прагрэсіўнай 
філасофіі і грамадска-палітычнай думкі мінулых стагоддзяў, але і ў 
выдатных мысліцеляў антычнасці і эпохі Адраджэння. І чым глыбей 
вывучаў ён прагрэсіўную спадчыну, тым больш пераканаўчымі былі яго 
думкі, яго погляд на навакольны свет. 

Вынікі сваіх даследаванняў ён выклаў у працы “De non existentia Dei” 
(«Аб неіснаванні бога»). Гэты твор — вынік шматгадовых разважанняў і 
даследаванняў вучонага — быў напісаны на лацінскай мове і налічваў 
265 аркушаў, або 530 старонак. Даведаўшыся, што вучоны працуе над 
пісьмовым выкладаннем сваіх поглядаў, члены «Таварыства Ісуса» зрабілі 
спробу ўкрасці напісанае К. Лышчынскім. I гэтая спроба ім удалася. 

У 1687 г. сусед Лышчынчкага Ян Бжоска, які спадзяваўся на 
значную матэрыяльную ўзнагароду, украў у мысліцеля рукапіс яго 
працы, пераслаў яе віленскаму епіскапу Бжастоўскаму, а той, у сваю 
чаргу, убачыўшы ў творы філосафа, як і меркавалася, «радыкальныя 
думкі», загадаў арыштавць К. Лышчынскага і пасадзіць у віленскую 
турму, атрымаўшы папярэдне дазвол на гэта ад польскага караля Яна 
III Сабескага. Справа К. Лышчынскага была перададзена на разгляд 
Варшаўскага сойма. У сувязі з гэтым мысліцеля ў снежні 1688 г. 
перавезлі з Вільні ў Варшаву, дзе 11 лютага 1689 г. пачаўся працэс, які 
працягваўся некалькі тыдняў. На падставе допытаў К. Лышчынскага і 
вывучэння рукапісу яго працы ліфляндскаму біскупу Н. Паплаўскаму 
было даручана прадставіць сойму заключэнне аб віноўнасці 
падсуднага. Следства паказала поўную несумяшчальнасць вучэння 
мысліцеля з пануючай сістэмай поглядаў. 

Пракурор Вялікага княства Літоўскага (яго ў той час называлі 
інстыгатарам) С. Куровіч заявіў, што «гэтае злачынства патрабуе 
пакарання, якое перавышае пакаранні за ўсе іншыя ліхадзействы, 
апісаныя ў хрысціянскім законе», і патрабаваў самай суровай расправы з 
мысліцелем. 

С. Куровіча падтрымаў біскуп Залускі. Ён сказаў, што К. 
Лышчынскі павінен быў бы «памерці не адзін, а тысячу разоў, калі б 
толькі меў столькі душ». 

Прычынай гэтага больш чым жорсткага прысуду былі 
вальнадумныя пропаведзі К. Лышчынскага, у якіх ён, па словах 
абвінаваўцаў, адважыўся «разбэшчана гаварыць тое, аб чым страшна 
ўспамінаць, а розум не адважваецца выказаць гэта на паперы: што бога 

няма». Інакш кажучы, пакуль радыкальныя погляды К. Лышчынскага былі 
яго асабістым, унутраным перакананнем, ён жыў адносна спакойна. Але 
як толькі вучоны, як гаварылі аб гэтым на судзе абвінаваўцы, пачаў 
«заражаць гэтай навукай, як ядавітай атрутай, бязвінны розум маладых 
людзей і людзей сталага ўзросту», яго жыццё апынулася ў небяспецы, 
над ім навісла пагроза. Менавіта таму што К. Лышчынскі ў сваіх 
перакананнях не быў адзінокім, і што ў яго былі аднадумцы, 
абвінаваўцы патрабавалі такой жорсткай кары. 

28 сакавіка 1689 г. сойм, на якім тон задавалі каталіцкія біскупы, 
большасцю галасоў прысудзіў К. Лышчынскага да пакарання смерцю, 
якое адбылося 30 сакавіка на плошчы Старога Мяста ў Варшаве. 
Асуджанаму адсеклі галаву, цела спалілі на кастры, попел змясцілі ў 
снарад і стрэлам з гарматы рассеялі ў паветры. Рукапісны трактат быў 
спалены на кастры разам з аўтарам. (Да нас дайшло толькі некалькі 
выпадкова захаваўшыхся фрагментаў, якія былі знойдзены ў 1957 г. у 
Польшчы). Маёмасць мысліцеля была канфіскавана, дом разбураны. Так 
сурова расправілася рэтраградная частка грамадства з выдатным 
прадстаўніком беларускай грамадска-палітычнай думкі XVII ст. — 
Казімірам Лышчынскім, якога можна аднесці да плеяды лепшых 
мысліцеляў таго часу. 

Свой апошні час беларускі мысліцель сустрэў спакойна, мужна, 
паказаў сябе чалавекам, вартым глыбокай павагі і гатовым памерці за 
свае ідэі. 

Акрамя трактата «Аб неіснаванні бога», былі і іншыя навуковыя 
працы К. Лышчынскага. Аднак іх лес, як і лёс кніг з асабістай бібліятэкі 
філосафа, дагэтуль застаецца загадкай. 

На падставе вывучаных матэрыялаў, якія захаваліся, адзін з першых 
даследчыкаў жыцця і светапогляду К. Лышчынскага прафесар БДУ, 
В.Д. Дружчыц (1886—1937) справядліва адзначаў, што «погляды 
Лышчынскага маюць закончаную сістэму». 

Сёння мы гаворым пра гэта з яшчэ большай перакананасцю, бо ў 
нашым распараджэнні ёсць шэраг невядомых раней, галоўным чынам 
архіўных матэрыялаў, у тым ліку і такія, як фрагменты рукапіснага 
трактата мысліцеля «Аб неіснаванні бога». 

I хоць гэтую сіс тэму ў дэталях аднавіць пакуль не ўдалося і пра яе, 
паводле М. Алексютовіча, мы можам гаварыць «з мноствам пропускаў, 
недагаворак, упушчэнняў» (бо знаходак усё яшчэ мала для яе 
аднаўлення), тым не менш ёсць падставы зрабіць выснову, што К. 
Лышчынскі — мужны змагар за новае навуковае тлумачэнне свету, 
заснавальнік аднаго з першых матэрыялістычных вучэнняў у гісторыі 
філасофіі новага часу. 

К. Лышчынскі не толькі гаварыў і пісаў аб вечнасці і бясконцасці 
матэрыяльнага свету, але і прызнаваў у ім наяўнасць аб'ектыўных 
заканамернасцяў. Ён, як і яго выдатны сучаснік галандскі філосаф 
Бенядзікт Спіноза (1632—1677), лічыў, што свет павінен разглядацца з яго 
самога, без умяшання звышнатуральных сіл. Ён сцвярджаў, што свет 
развіваецца па сваіх уласных законах, што тлумачэнне ўсіх прадметаў і 
з'яў трэба шукаць у прыродзе, якая сама па сабе з'яўляецца крыніцай 
руху. 

Пра гэтыя яго сцвярджэнні сведчыць абвінаваўчая прамова 
дзяржаўнага пракурора Вялікага княства Літоўскага Сымона Куровіча 
на Варшаўскім сейме 15 лютага 1689 г. Менавіта ён, спрытны дзеяч 
езуіцкай казуістыкі, юрыст па адукацыі з 45-гадовым стажам судовай 
практыкі, заўзяты прыхільнік норм кананічнага права і схаластычнай 
псеўданавукі, патрабаваў самага страшнага пакарання для К.  
Лышчынскага таму, што здолеў болей за каго-небудзь іншага не толькі 
вызначыць, маючы пад рукой творы К. Лышчынскага, іх небяспеку для 
існуючага феадальнага ладу і царквы, але і ўявіць увесь мяцежны 
характар вучэння беларускага філосафа. «Я абвінавачваю яго ў тым,— 
заяўляў С. Куровіч,— што ён (Лышчынскі) на 265 аркушах адважыўся 
прыпісаць уладу і праўленне зямлёй і небам натуральнай прыродзе».  
Такім чынам, К. Лышчынскі рашуча адкінуў, як бясплённыя, выдумкі 
тэолагаў аб знешнім нематэрыяльным агенце, аб духоўнай субстанцыі,  
звышнатуральнай іс тоце. На месца багаслоўскай тэлеалогіі К.  
Лышчынскі паставіў строга прычыннае тлумачэнне свету. 

Усё гэта дазваляе нам словы, сказаныя Ф. Энгельсам у яго працы 
«Дыялектыка прыроды» і адрасаваныя мысліцелям XVII—XVIII ст., 
цалкам аднесці і да нашага выдатнага суайчынніка: «Трэба прызнаць 
найвялікшай заслугай тагачаснай філасофіі, што, нягледзячы на 
абмежаванасць сучасных ёй прыродазнаўчых ведаў, яна не збілася з 
толку, што яна, пачынаючы ад Спізнозы і канчаючы вялікімі французскімі 
матэрыялістамі, настойліва спрабавала растлумачыць свет з яго самога, 
прадставіўшы дэталёвае апраўданне гэтага прыродазнаўству будучага». 

Заслуга К. Лышчынскага ў тым, што ён зрабіў усё магчымае, што 
толькі мог зрабіць філосаф у цяжкіх умовах XVII ст., глыбока 
засвоіўшы найважнейшыя дасягненні сучаснай яму навукі. Свет вечны і 
бясконцы. Ён існуе і рухаецца сам па сабе. Такія канчатковыя высновы 
вучонага. І тое, што тэолагі ўпарта прыпісвалі богу, К. Лышчынскі 
прыпісаў самой прыродзе. Прызнаючы яе прычынай самой сябе, 
прычынай усяго існуючага, К. Лышчынскі выключыў з выпрацаванай ім 
філасофскай сістэмы ўсё звышпрыроднае і канчаткова стаў 
матэрыялістам. 

Характэрна, што ў адрозненне ад многіх прадстаўнікоў вальнадумства і 
атэізму XVII і нават XVIII ст., якія свае перадавыя перакананні хавалі за 
празрыстым і лёгкім флёрам пантэізму ці дэізму (да іх ліку можна аднесці 
і таго ж Б. Спінозу, а таксама англійскага філосафа Д. Лока), Казімір 
Лышчынскі адкрыта выкладаў свае матэрыялістычныя і атэістычныя ідэі. 

На грамадска-палітычныя погляды Лышчынскага мелі пэўны ўплыў 
ідэі ранняга утапічнага сацыялізму. Даследчыкі даўно звярнулі ўвагу 
на цесную сувязь яго вучэння з ідэйнай спадчынай мысліцеляў эпохі 
Адраджэння. «Погляды Лышчынскага прасякнуты перадавымі ідэямі 
эпохі Адраджэння,— пісаў даследчык гіс торыі беларускай грамадскай 
думкі М. Алексютовіч,— што не пакідаюць ніякага сумнення ў іх 
цеснай сувязі з філасофіяй новага часу». 

Гіпотэза аб духоўных сувязях вучэння К. Лышчынскага з 
рэнесанснай ідэалогіяй (асабліва рэнесанснай утопіяй) пацвярджаецца 
матэрыяламі следчай справы мысліцеля. Найбольш каштоўнай 
крыніцай для характарыстыкі К. Лышчынскага як сацыяльнага 
мысліцеля з'яўляецца так званы «Маніфест Бжоскі» — 
абвінавачванне, у якім гэты езуіцкі памагаты пераказваў змест поглядаў 
мысліцеля. Між іншым, ён пісаў: «Парадак кіравання ва ўсім свеце, 
устаноўлены самім богам, у выглядзе розных класаў, каралеўств і 
манархій ён змяшаў па прыкладу гарамантаў (выдзелена мной — 
В.Ш.),...жадаючы мець свет без улады, гарады без начальнікаў, народы 
без гаспадароў, храм без свяшчэніка, капітолій без суддзі». 

Хто ж такія гараманты, лад жыцця якіх у такой ступені прыцягнуў 
увагу мужнага мысліцеля, што ён хацеў бачыць яго дамінуючым у 
новым грамадстве ? Гэта — старажытны маленькі народ, грамадскі лад 
якога апісаны ў рэнесанснай утопіі XVI ст. пад назвай «Настаўлення 
хрысціянскага манарха». Яе аўтарам быў іспанскі гуманіст Антоніо дэ 
Гевара. Утопія Гевары была шырока вядома ў Заходняй Еўропе ў 
XVI—XVII ст. У першую чаргу папулярнасць гэтай працы тлумачылася 
крытычнымі адносінамі да сучаснага грамадства. У «Настаўленні» 
асуджаліся феадальнае самавольства, дэспатызм, тыранія, сапсаваныя 
норавы, дрэннае выхаванне, цемрашальства, гультайства і г.д. Шмат 
дакораў было выказана ў адрас сучаснай аўтару бюракратычнай 
палітычнай сістэмы: злоўжываннях чыноўнікаў, несправядлівым 
судаводстве, заблытаным заканадаўстве, якое пастаянна змянялася і г.д. 
Праз увесь твор чырвонай ніткай праходзіла асуджэнне войн. 

Прычынай усіх незлічоных сацыяльных парокаў Гевара лічыў 
існаванне прыватнай уласнасці. Ён прыхільнік «залатога века», калі ў 
«грамадстве ўсё было агульнае», панавала роўнасць і справядлівасць.  

Аднак вярнуцца да тых далёкіх часоў, лічыць аўтар, прынцыпіяльна 
немагчыма. Таму ў сучасных умовах дасягнуць шчаслівага жыцця можна 
толькі ўстанавіўшы маёмасную роўнасць, роўнамернае размеркаванне 
даходаў, абмежаванне права атрымання спадчыны, адмаўленне ад 
назапашвання і г.д. 

Каб ясна прадставіць чытачу свой сацыяльны ідэал, Гевара 
звяртаецца да апісання (як і Т. Мор) неіснуючай маленькай горнай 
краіны, населенай мудрым і працавітым народам, размешчанай у Азіі 
недзе недалёка ад Індыі. Гэты народ жыве ў міры і згодзе, цешыцца 
шчасцем. Іх строгі і разумны лад жыцця рэгулююць сем простых і 
кароткіх законаў. Першы патрабуе не прымаць новых законаў, таму што 
гэта вядзе да забыцця старых. Другі тычыцца свабоды сумлення. Трэці 
закон прадпісвае ўсім насіць адзінае, з аднолькавай тканіны і аднаго 
крою адзенне. Разнастайнасць у адзенні, лічылі гараманты, вядзе да 
сварак і вар'яцтва сярод людзей. Ён таксама патрабуе абавязковай працы 
для ўсіх, памяркоўнае спажыванне. Чацвёрты закон абмяжоўвае 
колькасць дзяцей: не адна жанчына не магла стаць маці больш чым тры 
разы, паколькі вялікія сем'і змушаюць бацькоў празмерна клапаціцца аб 
ежы, назапашванні, а гэта вядзе да розных сацыяльных заган. Пяты 
ўстанаўліваў суровае пакаранне для хлусоў. Калі высвятлялася, што 
чалавек сказаў няпраўду, яму адразу адсякалі галаву, нават калі ён не 
зрабіў ніякай іншай правіннасці. «Дастаткова аднаго ілжэца, каб 
сапсаваць увесь народ»,— казалі гараманты. Шосты гаворыць, што «ўсе 
атрымліваюць аднолькавую спадчыну, таму што з-за прагі да маёмасці ў 
дзяржаве паўстае варожасць». І нарэшце, апошні сёмы закон 
абмяжоўваў жыццё чалавека. «Ні адна жанчына не можа жыць больш 40, 
а мужчына — 50 гадоў». Калі яны дасягнуць гэтага ўзросту, іх 
прыносяць у ахвяру багам. 

Такім чынам, законы гарамантаў былі накіраваны на тое, каб 
захаваць маёмасную роўнасць — важнейшую аснову сацыяльнай згоды. 
«Усе ў іх былі роўныя, усе рэчы аднолькавыя, усе хадзілі ў вопратцы,  
пашытай на адзін фасон, ніхто не меў больш чым астатнія. Яны был і 
памяркоўнымі ў ежы і піцці, ніколі не сварыліся, не цярпелі гультаёў».  
Роўнасць гарамантаў, як бачым, дасягалася за кошт мінімальнага 
задавальнення патрэб чалавека і рэгулявання росту насельніцтва. 

Многае магло прыцягнуць увагу К. Лышчынскага ў працы Гевары. 
Гэта — ідэя агульнай маёмасці, усеагульнасці працы, роўнага падзелу 
матэрыяльных багаццяў, патрабаванне справядлівага заканадаўства, 
роўнага суду для ўсіх. Аднак утопію К. Лышчынскага нельга звесці да 
зместу «Настаўлення» Гевары. Ён быў знаёмы з творамі і іншых 
прадстаўнікоў утапічнага сацыялізму эпохі Адраджэння, што 
пацвярджаецца гістарычнымі крыніцамі. 

Як паказаў польскі гісторык А. Навіцкі, які ўнёс важкі ўклад у 
вывучэнне светапогляду Казіміра Лышчынскага (асабліва каштоўнай 
з'яўляецца архіўная знаходка А. Навіцкім урыўка з рукапіснага трактата 
вучонага «Аб неіснаванні бога»), беларускі мысліцель быў знаёмы са 
зместам «Горада Сонца» Т. Кампанэлы. Параўноўваючы выказванні К. 
Лышчынскага і Т. Кампанэлы А. Навіцкі раскрыў ідэйную блізкасць іх 
тэарэтычных поглядаў. Ён падкрэсліў, што «асабліва збліжаюць 
Лышчынскага і Кампанэлу элементы ўтапічнага сацыялізму». 

Гэтая выснова А. Навіцкага дапамагае вызначыць напрамак  
развіцця грамадска-палітычных поглядаў К. Лышчынскага, адбудаваць 
магчымыя структурныя элементы яго сацыяльнай утопіі. Адсюль 
можна сцвярджаць, што К. Лышчынскі быў рашучым праціўнікам 
існуючага феадальнага ладу і яго інстытутаў, ставіў пытанне аб яго 
ліквідацыі, замене новай сацыяльна-палітычнай сістэмай. 

Аб гэтай праграме сацыяльных пераўтварэнняў, зразумела, больш  
нічога канкрэтнага сказаць нельга, таму што трактат К. Лышчынскага 
да нас не дайшоў, ён быў спалены, як адзначалася, разам з аўтарам. 
Іншых звестак у нас, на жаль, пакуль няма. Аднак і гэтага дастаткова, 
каб сказаць, што ў сацыяльна-палітычным вучэнні К. Лышчынскага 
гучыць магутны рэзананс ранніх сацыялістычных утопій. Зыходзячы з 
гэтага, К. Лышчынскага можна разглядаць як  аднаго з першых 
прадстаўнікоў утапічнага сацыялізму на Беларусі. 

§ 3. Палітычныя і прававыя погляды С. Полацкага 

Атмасфера рэлігійнага фанатызму, варожасці і нецярпімасці да 
праяў свабоднай грамадскай думкі змушала творчыя асобы пакідаць 
радзіму, шукаць прытулку ў другіх краінах, дзе былі больш  
спрыяльныя ўмовы для творчасці. Сярод тых, хто пакінуў Беларусь у 
гэты перыяд, быў Сімяон Полацкі. 

С. Полацкі (сапраўднае прозвішча Пятроўскі-Сітніяновіч)  
нарадзіўся ў снежні 1629 г. у Полацку. Тут жа атрымаў 
першапачатковую адукацыю. У далейшым вучыўся ў Кіева-
Магілянскай калегіі і езуіцкай акадэміі ў Вільні. У 1656 г. прыняў 
манаства і пачаў выкладаць у брацкай школе пры Полацкім 
Богаяўленскім кляштары, усімі сіламі імкнучыся пераадолець вузкія 
рамкі педагогікі таго часу. С. Полацкі пашырыў кола прадметаў для 
вывучэння, арганізаваў тэатр, п'есы для якога пісаў сам. У яго творах 
знаходзілі адлюстраванне найбольш злабадзённыя праблемы 
грамадска-палітычнага жыцця таго часу. 

У 1664 г. па запрашэнні цара Аляксея Міхайлавіча вучоны 
перасяліўся ў Маскву, дзе разгарнуў актыўную асветніцкую дзейнасць, якая 
мела вялікае значэнне для развіцця прагрэсіўнай культуры рускага, 
беларускага і ўкраінскага народаў. У Маскве ён вучыў лацінскай мове 
пад'ячых Прыказу тайных спраў, якія рыхтаваліся для дзяржаўнай і 
дыпламатычнай службы. Адначасова займаўся выхаваннем царскіх дзяцей, 
сярод якіх быў будучы імператар Расіі Пётр І. Незадоўга да смерці па 
даручэнні цара Фёдара Аляксеевіча С. Полацкі склаў статут Акадэміі—
першай вышэйшай навучальнай установы Расіі, якую меркавалася адкрыць 
у Маскве. Гэтая ідэя мысліцеля была ажыццёўлена ў 1687 г., з адкрыццём 
Славяна-грэка-лацінскай акадэміі, у якой атрымаў адукацыю М.В. 
Ламаносаў. 

Вялікую актыўнасць праявіў ён і як выдавец кніг, працягнуўшы тым 
самым выдавецкія традыцыі свайго слаўнага земляка Францыска 
Скарыны. У 1678 г. у Крамлі пад яго кіраўніцтвам пачала дзейнічаць 
друкарня, перавезеная ў Расію з Оршы, у якой беларускі вучоны 
надрукаваў шэраг кніг асветніцкага характару. Сярод іх — «Буквар» 
(1679) і «Псалтыр рыфматворны» (1680). Варта заўважыць, што побач 
з «Часасловам» «Псалтыр» быў у той час асноўным падручнікам, па 
якім людзі вучыліся чытаць, авалодвалі граматай і перадача С.  
Полацкім празаічнага зместу «Псалтыра» на мове паэзіі, ажыццёўленая 
ўпершыню ў гісторыі рускай педагогікі, была смелым наватарствам і 
мела вялікае значэнне для аблягчэння працэсу навучання. Праз дзесяць 
гадоў пасля выдання «Псалтыр рыфматворны» быў пакладзены на 
музыку рускім кампазітарам Васілём Цітовым (1650—1710). Можна 
заўважыць таксама, што, беручы прыклад з беларускага асветніка,  
паэтычнай перадачай зместу «Псалтыра» ў педагагічных мэтах пазней 
займаліся Ламаносаў, Дзяржавін, Хамякоў і іншыя вядомыя рускія 
паэты. 

У Маскве плённа развівалася шматбаковая літаратурная творчасць 
С. Полацкага. Менавіта тут ім былі напісаны філасофскія і багаслоўскія 
трактаты, пропаведзі, гутаркі, настаўленні, драмы, камедыі, а таксама 
мноства вершаў, з якіх потым ён склаў два манументальныя зборнікі: 
«Вертаград мнагацветны» (1668) і «Рыфмалогіен» (1679). Гэта былі 
першыя паэтычныя зборнікі ў Расіі. 

Прычым трэба заўважыць, што калі да пераезду ў Маскву паэт пісаў 
свае творы на лацінскай, польскай і беларускай мовах, то ў сталіцы 
Рускай дзяржавы перайшоў на рускую і авалодаў ёю дасканала, пра 
што сам пісаў у прадмове да «Рыфмалогіену»: 

Писах в начале на языку  тому ,  
Иже свойственный бе моему дому.  
Таже увидев многу  пользу  быти,  
Словенскому  ся чксту  учити.  

С. Полацкі праявіў сябе таксама як  таленавіты палітык, да 
меркаванняў якога прыслухоўваліся перадавыя дзяржаўныя дзеячы з  
царскага акружэння. 

Памёр С. Полацкі ў 1680 г. у Маскве на 51-м годзе жыцця. 
Грамадскую, палітычную і культурна-асветніцкую дзейнасць С.  

Полацкага, якой ён прысвяціў больш за 36 гадоў свайго творчага 
жыцця, можна падзяліць на два перыяды: беларускі і маскоўскі. 

Да беларускага перыяду адносяцца творы, напісаныя С. Полацкім у 
час навучання ў Кіева-Магілянскай калегіі, Віленскай езуіцкай акадэміі,  
а таксама на працягу васьмі гадоў настаўніцтва ў брацкай школе 
Полацкага Багаяўленскага кляштара. Прысвечаны яны розным 
маральным і грамадска-палітычным праблемам, якія хвалявалі 
грамадства. 

У прыватнасці, у сваіх ранніх вершах малады С. Полацкі трапна і 
з'едліва выкрываў і асуджаў такія ганебныя грамадскія заганы, як  
п'янства, гультайства, распусту і г.д., прапаведаваў высокія 
агульначалавечыя нормы маралі. Асабліва выразна гэта праявілася ў 
такіх вершах, як «На гультая», «На п'яніцу», «На грэшніка», а таксама ў 
«Віншаванні імянін... Амфінагену Крыжаноўскаму». Апошні 
прысвечаны канкрэтнай гістарычнай асобе — вандроўнаму манаху, які 
пагнаўся за спакусамі свецкага жыцця і забыўся пра свае галоўныя 
святарскія абавязкі. Пасля іранічнай характарыстыкі «святасці» жыцця 
Крыжаноўскага С. Полацкі так заканчвае свой верш: 

Друг твой в пиве, в горелце, в тобаце,  
Если тя выдал, налай, як собаце !  

Аднак па меры выспявання духоўнай і грамадзянскай сталасці ў 
творчасці С. Полацкага ўсё больш значнае месца займае актуальная 
грамадска-палітычная праблематыка. Пра гэта сведчыць верш  
«Метры», напісаны для публічнага чытання ў гонар уступлення рускіх 
войск на чале з царом Аляксеем Міхайлавічам «во грод отчистый» 
Полацк 5 чэрвеня 1656 г. Звяртаючыся да цара, паэт пісаў: 

Ты ны от нужды вражия избавил,  
Россию Белу  во свете поставил.  

Найбольш характэрная рыса духоўнай спадчыны С. Полацкага 
беларускага перыяду — патрыятызм, палымяная любоў да роднай 
зямлі, на якой ён нарадзіўся і жыў. 

3 вясны 1664 г. пачынаецца маскоўскі перыяд, які працягваўся 16 
гадоў, да смерці мысліцеля. Гаворачы пра духоўную спадчыну 

С. Полацкага гэтага перыяду, неабходна адзначыць, што менавіта ў яго 
творах актуальныя этычныя і грамадска-палітычныя праблемы таго часу 
атрымалі найбольш канцэнтраванае ўвасабленне. Гэта перыяд творчай 
сталасці С. Полацкага, калі ён выступае як мысліцель, палітык, асветнік  
і педагог, які на ўсе грамадскія з'явы глядзіць з пункту гледжання 
перспектыўных дзяржаўных інтарэсаў. 

С. Полацкі — адзін з першых прыхільнікаў і праваднікоў ідэалогіі 
асветнага абсалютызму ў Расіі. У гісторыі рускай палітычнай і 
прававой думкі ён адным з першых даў найбольш змястоўнае 
тэарэтычнае абгрунтаванне неабходнасці ўстанаўлення ў Расіі 
асветнай манархіі як формы дзяржаўнага кіравання. 

Мэта такой дзяржавы — усталяванне ў грамадстве «вечнага міру», 
дасягненне «ўсеагульнага дабрабыту», ліквідацыя расколу і мяцяжоў, 
заахвочванне гандлю, распаўсюджванне асветы, у якой ён бачыў 
універсальны сродак выкаранення ўсіх сацыяльных хвароб і бед. С. 
Полацкі лічыў, што асвета павінна стаць асновай усебаковага росквіту 
Расіі: 

...Россия славу  разширяет 
Не мечем токмо, но и скоротечным 
Типом, через книги сущим многовечным.  

Зыходзячы з гэтага, Полацкі імкнуўся падахвоціць правячыя колы 
Расіі будаваць школы, павялічваць колькасць настаўнікаў, выхоўваць 
айчынных вучоных. Таму і сам амаль усё жыццё вёў актыўную 
педагагічную дзейнасць, удасканальваў метады і прыёмы педагогікі, 
паляпшаў праграмы, складаў падручнікі. 

Надзвычайную ўвагу С. Полацкі надаваў распрацоўцы праблемы 
асветнага манарха (цара). Перш за ўсё, ён павінен быць адукаваным, 
заўсёды імкнуцца да набыцця новых ведаў, як шляхам размоў з 
мудрымі людзьмі, так і чытаннем кніг, знаёмствам з палітычнай і 
прававой практыкай іншых краін і народаў, каб запазычваць іх вопыт у 
паспяховым і эфектыўным рэфармаванні грамадства. Манарх павінен 
выкарыстоўваць вярхоўную ўладу не ў асабістых мэтах, а на карысць 
усяго грамадства. Зыходзячы з палітычнага вучэння Арыстоцеля, С.  
Полацкі красамоўна паказвае адрозненне асветнага манарха ад тырана: 

Кто есть царь и кто тиран, хощеши ли знати,  
Аристотеля книги потщися читати. 
Он разнствие обою сие полагает: 
царь подданым прибытка ищет и желает,  
Тиран паки прижитий всяко ищет себе,  
о гражданстей ни мало печален потребе.  

Дзейнасць манарха грунтуецца на законах, перад якімі павінны быць 
усе роўнымі, не выключаючы з пад іх дзеяння самога цара. Паважаць 
закон павінны ўсе, паколькі падпарадкоўванне яму ўмацоўвае дзяржаву. 

С. Полацкі заўсёды ўзвышаў аўтарытэт царскай асобы, параўноўваў 
яе з сонцам. Ён першы ўвёў у рускую палітычную літаратуру формулу 
«цар-сонца» — характэрны, неабходны атрыбут абсалютнай манархіі. 
(Успомнім, напрыклад, караля-сонца ў Францыі — Людовіка XIV, які 
кіраваў з 1643 па 1715 г.). 

Вялікае значэнне ў функцыянаванні асвечанай манархіі С. Полацкі 
надаваў ажыццяўленню правасуддзя. Яно павінна аднаўляць 
справядлівасць у грамадстве. Ён марыў аб роўным судзе для ўсіх, ў 
якім будуць судзіць не гледзячы на твары: 

На лица зрети господь возбраняет 
равно судить всяк чин завещает.  

Галоўнай агульнай рысай, якая аб'ядноўвае ўсю духоўную 
спадчыну С. Полацкага беларускага і маскоўскага перыядаў, з'яўляецца 
гуманізм. У цэнтры ўвагі мысліцеля заўсёды стаяў Чалавек, пытанні яго 
сутнасці, яго выхавання і навучання, яго дабрачыннай дзейнасці. 

Каб ажыццявіць свой ідэал гарманічна развітай і карыснай 
грамадству асобы, С. Полацкі прапагандаваў любоў да працы, дружбу 
паміж народамі, асуджаў невуцтва і дэспатызм, пісаў пра грамадзянскі 
абавязак і справядлівасць, сумленнасць і мужнасць, пастаянна вучыў 
дабрачыннасці. Так, у вершы «Чэсць» ён пісаў: 

Родителей на сына честь не прехождает,  
Аще добродетелей их не подражает.  
Лучше честь собой комуждо стяжати,  
Нежели предков си честию сияти. 

Паэт заклікаў выхоўваць дабрачыннасць, высокія маральныя якасці 
асабістым прыкладам, высакароднымі, дастойнымі чалавека ўчынкамі: 

Мнози к добротам инех увещают,  
Сами же оных ни мало творяют.  
Сии подобны суть звоном звонящим  
В церковь зовущим, самим не входящим.  

Аб тым, якое вялікае значэнне надаваў ён выхаванню карыснай 
грамадству і дзяржаве асобы, сведчыць, у прыватнасці, назва аднаго з 
філасофска-паэтычных зборнікаў «Вертаград мнагацветны». У тыя часы 
на Русі «вертаградамі» называлі медыцынскія рукапісныя энцыклапедыі, 

у якіх апісвалася лячэбнае ўжыванне раслінных, жывёльных і 
мінеральных рэчываў. У літаральным сэнсе, слова «вертаград» азначала 
«сад», «кветнік», дзе растуць лекавыя травы»56. Называючы свой твор 
«Вертаградам», С. Полацкі падкрэсліваў, што галоўнае прызначэнне яго 
павучэнняў — выхоўваць чалавека-грамадзяніна, носьбіта высокіх норм 
маралі. 

Развіваючы лепшыя гуманістычныя традыцыі братніх 
усходнеславянскіх народаў, паэт і вучоны для абгрунтавання сваіх 
поглядаў шырока выкарыстоўваў ідэйную спадчыну такіх мысліцеляў, 
вучоных і дзяржаўных дзеячаў старажытнага свету, як Геракліт, 
Дэмакрыт, Платон, Арыстоцель, Пліній і іншыя, імкнучыся паставіць іх 
погляды на службу вырашэння актуальных палітычных, прававых і 
этычных праблем таго часу. 

Вывучаючы духоўную спадчыну С. Полацкага, нельга не 
адзначыць, што з яго твораў паўстае нязвыклая і прывабная асоба 
мысліцеля —сціплага, дабрачыннага і працавітага мудраца. Дабіўшыся 
ў Маскве прыжыццёвай славы, прызнання і высокага становішча ў 
вышэйшых колах грамадства, ён ніколі не падкрэсліваў сваіх заслуг, а 
разглядаў. сваю дзейнасць як звыклую працу, карысную і патрэбную 
людзям. Вось, напрыклад, як ён пісаў пра гэта ў мудрагеліс тым 
загалоўку «Рыфмалогіена»: «Рифмологион, или Стихослов, содержат в 
себе стихи равномерно и краесогласно сложенныя, различным нуждам 
приличныя... Божнею помощию трудолюбием многогрешного во 
иеромонасех Симеона Полоцкого в различная лета и времена 
сложенныя, потом же в едино собрание сочетаная в лето... 1678». 

Як сапраўдны мысліцель-гуманіст, С. Полацкі быў цярпімым да 
іншадумства, прыхільнікам талерантнасці, умеў дараваць памылкі 
сваім апанентам, цаніў перш за ўсё іх асабістыя пазітыўныя маральныя 
і дзелавыя якасці. Аб гэтым, у прыватнасці, красамоўна сведчыць 
напісаная ім на смерць Епіфанія Славінецкага (1675 г.) эпітафія, які 
пры жыцці з'яўляўся ідэйным праціўнікам С. Полацкага. Нягледзячы на 
гэта, С. Полацкі прысвяціў яму наступныя цудоўныя словы: 

Зде лежит честный отец Епифаний,  
исследник правый священных писаний,  
в многих языцех, мнози его труди,  
за что вечная память ему  буди.  

Трэба сказаць, што і Е. Славінецкі аказаўся годным свайго славутага 
апанента. У сваім завяшчанні ён пераказаў С. Полацкаму на асветніцкія 
мэты значную суму грошай. 

Ужо сучаснікі па заслугах ацанілі шматбаковую дзейнасць і 
духоўную спадчыну Сімеона Полацкага. У прыватнасці, Сільвестр 
Мядзьведзеў у эпітафіі, напісанай на смерць С. Полацкага па жаданню 
цара Фёдара Аляксеявіча, характарызаваў яго як «карыснага царкве і 
дзяржаве мысліцеля». 

Характэрная і другая, больш позняя ацэнка дзейнасці і духоўнай 
спадчыны С. Полацкага, якая належыць выдатнаму дзеячу беларускага 
нацыянальнага Адраджэння Вацлаву Ластоўскаму (1883—1938). У 1918 
г. у брашуры «Што трэба ведаць кожнаму беларусу ?» ён назваў Сімяона 
Полацкага ў ліку тых выдатных сыноў беларускай зямлі, творчасць якіх 
значна ўзбагаціла духоўную культуру ўсходнеславянскіх народаў і 
павінна быць вядомай кожнаму прадстаўніку нашай нацыі. 

Менавіта дзякуючы багатым палітычным, прававым і этычным 
ідэям творчасць С. Полацкага аказала прыкметны ўплыў на 
беларускую, рускую і ўкраінскую літаратуру XVII— першай паловы 
XVIII ст. 

§ 4. Грамадска-палітычныя погляды А. Белаблоцкага, I. Капіевіча 

Традыцыі С. Полацкага па ўсебаковаму супрацоўніцтву і збліжэнню 
ўсходнеславянскіх народаў працягвалі Андрэй Белаблоцкі і Ілья 
Капіевіч. 
А. Белаблоцкі. Дакладныя дата нараджэння і смерці А.  

Белаблоцкага невядомыя. Яго грамадская і асветніцкая дзейнасць 
працякала ў другой палове XVII — пачатку XVIII ст. Ён скончыў 
кальвінісцкую гімназію ў Слуцку, а потым працягваў адукацыю ва 
універсітэтах Францыі, Італіі, Іспаніі. Вярнуўшыся на радзіму працаваў 
кальвінісцкім прапаведнікам у Слуцку, настаўнікам у Магілёве. 3 
прычыны пастаяннай канфрантацыі з езуітамі вымушаны быў 
пераехаць у Расію, у Смаленск, а адтуль у 1681 г. у Маскву. Тут ён 
прыняў праваслаўе і паступіў на дзяржаўную службу, актыўна 
займаўся перакладчыцкай, літаратурнай і педагагічнай працай. 

А. Белаблоцкі — аўтар твораў: «Кароткая гутарка літасці з 
ісцінай» (1685), «Вялікая навука Раймунда Лулія» (1688—1689), «Кніга 
філасофская» (пачатак XVIII ст.), «Пентатэўгум, альбо Пяць кніг 
кароткіх» (сярэдзіна 90х гадоў XVII ст.). 

На грамадска-палітычныя ідэі А. Белаблоцкага аказалі значны 
ўплыў ідэі Рэфармацыі. Ён крытычна разглядаў трынітарную  

праблему, няроўнакаштоўнасць трох іпастасяў тройцы, з  
рацыяналістычных пазіцый крытыкаваў Свяшчэннае пісанне, дапускаў 
магчымасць памылковых звестак у ім: «Отцы святые таковы человецы, 
яко мы, могли в писании погрешити». 

А. Белаблоцкі — прыхільнік верацярпімасці: «И в римской и в  
греческой вере спастися можно»,— сцвярджаў ён. 

А. Белаблоцкі асуджаў несправядлівы падзел матэрыяльных 
багаццяў, крытыкаваў паразітызм і амаралізм прывілеяваных класаў, 
што служыла маральнай дасканаласці грамадства. Яго дзейнасць 
працягвала асветніцкія традыцыі, закладзеныя С. Полацкім у Расіі,  
садзейнічала станаўленню цэнтралізаванай рускай дзяржавы. 

I. Капіевіч. Гэтым жа мэтам служыла дзейнасць яшчэ аднаго 
ўраджэнца Беларусі Ільі Капіевіча (Капіеўскага) (1651—1714). Ён 
вучыўся ў той самай кальвінісцкай школе ў Слуцку, у якой да яго 
атрымаў адукацыю А. Белаблоцкі. У выніку трагічных акалічнасцяў 
быў вывезены ў Расію. Калі вярнуўся на радзіму, яго абвінавацілі ў 
здрадзе каралю Рэчы Паспалітай. Малады чалавек вымушаны быў 
эміграваць на Захад. З сярэдзіны 1660-х гадоў ён жыў у Галандыі, стаў 
усебакова адукаваным чалавекам. І. Капіевіч дасканала валодаў 
лацінскай, нямецкай, галандскай, польскай, рускай і іншымі мовамі. У 
Амстэрдаме ў 1697—1698 г. ён пазнаёміўся з рускім царом Пятром I, 
стаў прыхільнікам яго сацыяльна-палітычных і эканамічных рэформ.  
Па жаданню Пятра I I. Капіевіч часткова пераклаў, а часткова склаў 
самастойна і выдаў каля 20 кніжак (пераважна вучэбнага характара) на 
рускай мове. Гэта былі кнігі па гіс торыі, арыфметыцы, вайсковай і 
марской справах, лацінскія і рускія граматыкі, руска-лацінска-нямецкія 
слоўнікі і г.д. Заказаныя Пятром I кнігі I. Капіевіч выдаваў спачатку ў 
Амстэрдаме, а потым у Берліне і Капенгагене. 

Актыўная выдавецкая дзейнасць I. Капіевіча была заснавана на 
перакананні неабходнасці асветы грамадства, і перш за ўсё 
распаўсюджванні асветы сярод славянскіх народаў, пашырэнні сярод іх 
навуковых ведаў. Ён шчыра спадзяваўся, што яго друкаваная кніга 
«разжет сердце ко совершенному вразумению и познанию сего света». 
Таму ён выдаваў кнігі з самых розных галін ведаў. Вялікае значэнне 
надаваў I. Капіевіч вывучэнню палітычнай і грамадзянскай гіс торыі. Ён 
лічыў, што яна прыносіць карысць як ва ўзаемаадносінах паміж 
людзьмі («польза домовая»), так і ва ўзаемаадносінах паміж дзяржавамі 
(«польза мировая»). 

Як прыхільнік карэнных пятроўскіх пераўтварэнняў, якія ламалі 
старыя формы грамадскагапалітычнага жыцця,  

ён вітаў умацаванне дзяржаўнага ладу Расіі. Менавіта таму пад канец 
жыцця I. Капіевіч прыняў прысягу на вернасць цару і перасяліўся ў 
Маскву, Выдавецкую дзейнасць I. Капіевіча высока цаніў яго сучаснік, 
выдатны нямецкі мысліцель XVII ст. Г.В. Лейбніц (1646—1716), які быў 
карэспандэнтам выдаўца. Іх перапіска захавалася ў Германіі. 

Тэмы рэфератаў і дакладаў 

1. Сацыяльна-філасофскія і этычныя погляды К. Лышчынскага. 
2. Сацыяльная ўтопія К. Лышчынскага. 
3. С. Полацкі як тэарэтык асветнага абсалютызму ў Расіі. 
4. Ідэя асветнага манарха (цара) ў духоўнай спадчыне С. Полацкага. 
5. Прававыя погляды С. Полацкага. 
6. Грамадска-палітычныя і этычныя погляды С. Полацкага 

беларускага перыяду. 
7. Грамадска-палітычныя погляды і Культурна-асветніцкая 

дзейнасць С. Полацкага маскоўскага перыяду. 
8. Грамадска-палітычныя погляды А. Белаблоцкага.  
9. Грамадска-палітычныя погляды і выдавецкая дзейнасць I. 

Капіевіча. 

Раздзел 4. Палітычная і прававая думка веку Асветы 

Глава 1. Прадвеснікі асветніцкай ідэалогіі 

§ 1. Уводзіны 

3 сярэдзіны XVIII ст. у развіцці грамадска-палітычнай і прававой 
думкі Беларусі пачынаецца новы этап, які працягваецца амаль да канца 
стагоддзя (1795). Ён характарызуецца пранікненнем у Рэч Паспалітую з 
Заходняй Еўропы, у першую чаргу з Францыі, асветніцкай ідэалогіі. На 
Беларусі распаўсюджваюцца камплекты знакамітай Энцыклапедыі, якая 
выдавалася пад рэдакцыяй Даламбера і Дзідро, а таксама працы 
Вальтэра, Мантэск'е, Русо і іншых французскіх мысліцеляў XVIII ст. 

Пад уплывам асветніцкай ідэалогіі ў Вялікім княстве Літоўскім 
пашыраюцца антыпрыгонніцкія, антыклерыкальныя ідэі, расце 
колькасць прыхільнікаў рэфармавання грамадства на новых буржуазна-
дэмакратычных асновах. Пра гэты час відны прадстаўнік палітычнай і 
прававой думкі XIX ст., вядомы юрыст У.Д. Спасовіч пісаў наступнае: 
«3 Францыі веяў тады на ўсю Еўропу сухі і рэзкі вецер рацыяналізму. 
Папулярная філасофія французскіх энцыклапедыстаў, якая дзейнічала 
прыладамі разумнага сэнсу ў імя неад'емных правоў асобы, прыйшлася 
якраз у самую пару грамадству Рэчы Паспалітай XVIII ст. і дапамагла 
яму паглядзець на свой быт крытычна, акрэсліць і сфармуляваць свае 
няясныя імкненні да лепшага парадку рэчаў. Усе перадавыя людзі таго 
часу — рацыяналісты, прыхільнікі Вальтэра і Русо, любіцелі 
французскай культуры. Яны прасякнуты ёю да самых касцей, і таму з  
пагардай адносяцца да старадаўніх устаноў Рэчы Паспалітай, да яе 
«варварства», з пагардай тым больш зразумелай, што яны ўсведамлялі ў 
сабе схільнасць да.бязлітаснай барацьбы з усімі параджэннямі сярэдніх 
вякоў». 

Носьбітамі прагрэсіўных ідэй з'яўляліся прадстаўнікі перадавой часткі 
шляхты, а таксама нараджаўшайся буржуазіі. Узначаліў рух прыхільнікаў 
сацыяльна-палітычных рэформ у сярэдзіне XVIII ст. у Рэчы Паспалітай 
паланізаваны беларускі магнацкі род Чартарыйскіх (так званая 
«Фамілія»). У 1764 г. Чартарыйскім пры дапамозе Расіі ўдалося правесці на 
каралеўскі трон звязанага з імі Станіслава Аўгуста Панятоўскага (1732—
1798) — прыхільніка асветніцкіх ідэй. 3 абраннем на каралеўскі трон С.А. 
Панятоўскага Рэч Паспалітая ўступіла на шлях значных сацыяльна-
эканамічных і палітычных 

рэформ, у дзяржаве пачынаецца паварот да лепшага. Грамадства імкнецца 
да адраджэння і абнаўлення ў эканамічным, палітычным і духоўным 
жыцці. Было абмежавана ўжыванне liberum veto, спрошчана працэдура 
правядзення соймаў, рэфармавана сістэма мытных пошлін. Меркавалася 
павелічэнне рэгулярнаЙ арміі, упарадкаванне фінансаў і судаводства. 

§ 2. Палітычныя і прававыя погляды Я. Ябланоўскага, С. 
Ляшчынскага, С. Канарскага 

Асветніцкія ідэі пачалі выказвацца ў грамадстве яшчэ ў перыяд 
праўлення Аўгуста III (1733—1763). Прадвеснікамі рэфармавання 
грамадска-палітычнага ладу Рэчы Паспалітай выступілі Я. Ябланоўскі, 
С. Ляшчынскі, С. Канарскі і інш. Сваімі творамі яны рыхтавалі глебу для 
ўспрыняцця асветніцкай ідэалогіі. 
Я. Ябланоўскі. У 1730 г. Ян Ябланоўскі (1669—1731) ананімна 

выдаў у Львове брашуру «Што робіцца без усялякага сораму ў 
Польшчы, альбо тлумачэнне грахоў для народа нашага прывычных». У 
ёй змяшчалася крытыка заган дзяржаўнага строю Рэчы Паспалітай, якія 
грамадства моўчкі зносіла, а менавіта, слабасць каралеўскай улады, 
казнакрадства, адсутнасць належнага правасуддзя, бязладдзе ў 
правядзенні соймаў. Праца Я. Ябланоўскага не змяшчала, аднак, якой-
небудзь пазітыўнай праграмы змены існуючага грамадскага і 
дзяржаўнага ладу. 
С. Ляшчынскі. Станіслаў Ляшчынскі (1677—1766), кароль Рэчы 

Паспалітай у 1704—1711 і ў 1733—1734 гг., у сваёй працы «Вольны 
голасу абарону свабоды» (1733) выступіў супраць прыгоннага права. 
Ён папракаў пануючыя класы Рэчы Паспалітай у тым, што з сялянамі 
яны абыходзяцца як з рабамі. Астатнія «тым толькі розняцца ад 
нявольнікаў, што не носяць аковаў». С. Ляшчынскі патрабаваў асабістай 
свабоды для сялян з наданнем ім права займацца іншымі заняткамі, а 
таксама правам складаць на памешчыкаў скаргі ў дзяржаўныя суды. Ён 
выказаў думку, што рэформы павінны закрануць не толькі сацыяльную, 
але і палітычную сферу, каб пакласці канец грамадскім непарадкам і 
безначаллю. Аднак  С. Ляшчынскі, які з павагай адносіўся да 
рэспубліканскіх устаноў Рэчы Паспалітай, не асмеліўся прапанаваць 
адмяніць liberum veto. Ён толькі прапанаваў абмежаваць яго 

С. Канарскі. Значна далей С. Ляшчынскага пайшоў Станіслаў 
Канарскі (1700—1763), асветніцкія намаганні якога ішлі ў трох 
напрамках: рэфармаванне існуючай сістэмы адукацыі, выдавецкая 
дзейнасць, а таксама напісанне злабадзённых палітычных твораў. Да 
таго часу манаполія на асвету ў грамадстве належала езуітам. 
Выхаванне і асвета 

насілі пераважна рэлігійны характар. Навучанне вялося на лацінскай 
мове. С. Канарскі высунуў праект стварэння новай сістэмы навучання, у 
якой замест лацінскай мовы вялікая ўвага надавалася вывучэнню 
сучасных моў, прыродазнаўчых і дакладных навук, значнае месца 
адводзілася патрыятычнаму выхаванню. У 1740 г. у Варшаве адкрылася 
першая ў Рэчы Паспалітай школа, заснаваная на прынцыпах С. Канарскага 
— Collegium Nobilium, а ў 1754 г. была праведзена рэформа школ ордэна 
піараў на прынцыпах, распрацаваных С. Канарскім. Такім чынам, 
манаполія езуітаў у галіне адукацыі была аслаблена. 

С. Канарскі распачаў выданне крыніц існаваўшага права — 
Volumina legum (Збор законаў). Першы том, рэдактарам якога быў сам 
С. Канарскі і да якога ён напісаў прадмову, выйшаў у Варшаве ў 1732 г. 
На працягу 1732—1739 гг. выйшлі з друку першыя 6 тамоў, а ў 1764 — 
1780 гг. надрукаваны наступныя 7 і 8 тамы. (Усе 8 тамоў у сярэдзіне 
XIX ст. (1859—1860) перадрукаваў у Пецярбургу відны прадстаўнік 
грамадска-палітычнай думкі Беларусі — Іасафат Агрызка). У 1889 г. у 
Кракаве быў надрукаваны 9 том, а ў 1952 г. у Познані — 10. Да нашых 
дзён гэтая праца не страціла сваёй навуковай каштоўнасці. Яна 
застаецца неабходнай навуковай крыніцай для вывучэння дзяржаўнага 
ладу Беларусі, Літвы і Польшчы XVI—XVIII ст., а таксама палітычнай 
і прававой думкай гэтых краін. 

Вяршыняй асветніцкай дзейнасці С. Канарскага стаў злабадзённы 
палітычны трактат «Аб эфектыўным правядзенні нарадаў» (1760), 
накіраваны перш за ўсё супраць бясплённых соймавых спрэчак, якія 
зрываліся дзейнічаўшым на працягу больш ста гадоў у Рэчы Паспалітай 
правам liberum veto. Для прыкладу нагадаем, што ў другой трэці XVIII ст. 
(1733-1763), менавіта тады, калі пісаўся трактат С. Канарскага, 
выкарыстоўваючы права liberum veto з 14 соймаў было сарвана 13. 
Заканадаўчая ўлада ў дзяржаве, была, такім чынам, паралізавана. С. 
Канарскі прапанаваў, каб законы ў сойме прымаліся большасцю 
галасоў. 

У галоўнай працы свайго жыцця «Аб эфектыўным правядзенні 
нарадаў» С. Канарскі пісаў: «Давайце кіраваць дзяржавай (пра гэта ўжо 
сто разоў гаварылі), як разумныя людзі, як кіруе астатняя частка 
чалавецтва, не будзем прэтэндаваць на тое, каб здавацца разумнейшымі 
за іншых людзей. Той довад, што ў Рэчы Паспалітай павінна быць не 
так, як у іншых краях, здаецца так мала пераканаўчым, што яго нават 
не трэба браць пад увагу. Таму што Бог і натура стварылі жыхароў 
Рэчы Паспалітай з таго самага цеста і пры дапамозе той самай формы, 
што і англічаніна, і швейцарца і бельгійца і г.д. I калі б гэтая хімера 
(пачвара — В.Ш.) аднадумнасці ў нарадах (маецца на ўвазе прынцып 

liberum veto — В.Ш.) пры адсутнасці супярэчных была прынята ў гэтых 
народаў, безумоўна, там быў бы той жа непарадак, як у нас, тая ж самая 
жахлівая бездапаможнасць і анархія»57. 

Аднак сучаснікі не адразу прыслухаліся да аргументаў С. Канарскага. 
Прынцып liberum veto быў адменены толькі Канстытуцыяй 3 Мая 1791 г. 

С. Канарскі патрабаваў таксама радыкальнай рэформы дзяржаўнага 
ладу Рэчы Паспалітай у духу асветніцкага абсалютызму. Гэтыя ідэі С.  
Канарскага, хаця і не адразу, сталі набыткам палітычнай думкі. Кароль 
Рэчы Паспалітай Станіслаў Аўгуст Панятоўскі ў гонар выдатнага 
мысліцеля загадаў адчаканіць медаль з яго адбіткам і надпісам «Sapere 
aude» («Таму, хто адважыўся быць мудрым»). 

Глава 2. Асветнікі і грамадска-палітычныя рэформы  
70-80х гг. XVIII ст. 

§ 1. Уводзіны 

Адной з самых вострых праблем палітычнага жыцця Рэчы 
Паспалітай XVIII ст. з'яўлялася праблема дысідэнтаў. 

Цяпер слова дысідэнт звычайна ўжываецца для абазначэння 
чалавека, які не згодны з пануючай ідэалогіяй, гэта значыць 
іншадумца. Аднак маецца яшчэ і іншае значэнне гэтага слова, якое 
ўзнікла раней за першае. Яно ўжываецца для абазначэння чалавека, які 
не прытрымліваецца пануючага ў даным грамадстве веравызнання.  
Слова дысідэнт пачало ўжывацца ў Рэчы Паспалітай з XVI ст., з часоў 
Рэфармацыі, са з'яўленнем тут прыхільнікаў лютэранства, кальвінізму, 
антытрынітарызму. Але ўвайшло ў шырокі ўжытак пасля Брэсцкай 
царкоўнай уніі 1596 г., калі пануючым веравызнаннем Рэчы Паспалітай 
стала вучэнне рымска-каталіцкай царквы. 

Праваслаўных, якія прынялі Брэсцкую царкоўную ўнію, сталі 
называць уніятамі (часцей унітамі), ці грэка-католікамі. Праваслаўных 
жа, якія не прынялі Брэсцкай царкоўнай уніі, захавалі прыхільнасць 
праваслаўнай царкве — дызунітамі. Такім чынам, пасля Брэсцкай 
царкоўнай уніі дызунітаў, лютэран, кальвініс таў і антытрынітарыяў (у 
сярэдзіне XVII ст. апошнія былі выгнаны з Рэчы Паспалітай) сталі 
называць дысідэнтамі. 

Першапачаткова дысідэнты як Вялікага княства Літоўскага, так і 
Каралеўства Польскага карысталіся аднолькавымі з католікамі правамі,  
што знайшло адлюстраванне ў Генрыхавых артыкулах 1573 г., Статуце 

Вялікага княства Літоўскага 1588 г. і іншых заканадаўчых актах. Аднак 
пасля Брэсцкай царкоўнай уніі правы дысідэнтаў Рэчы Паспалітай сталі 
ўшчамляцца, парушацца, абмяжоўвацца. Найвышэйшага праяўлення 
дыскрымінацыя веруючых па рэлігійных прыкметах дасягнула ў гады 
праўлення перадапошняга караля Рэчы Паспалітай Фрыдрыха Аўгуста III, 
якое працягвалася 30 гадоў (1733—1763). На сойме 1733 г. быў прыняты 
закон, па якому дысідэнтам забаранялася займаць якія-небудзь 
дзяржаўныя пасады. Гэта значна стымулявала барацьбу праваслаўных і 
пратэстантаў за свае правы, якая стала стрыжнем палітычнага жыцця і 
палітычнай думкі Рэчы Паспалітай сярэдзіны XVIII ст. У ходзе барацьбы 
за ўраўноўванне ў правах дысідэнтаў з католікамі вылучыўся шэраг 
вядомых палітычных мысліцеляў, адным з якіх з'яўляецца магілёўскі 
біскуп Георгій Каніскі (1717—1795), пазней арцыбіскуп беларускі. 

§ 2. Палітычныя і прававыя погляды Георгія Каніскага 

Георгій (да пастрыгу ў манахі Рыгор) Каніскі скончыў Кіева-
Магілянскую акадэмію, праявіўшы ў гады навучання ў ёй выдатныя 
здольнасці. Затым выкладаў у акадэміі рыторыку, філасофію, багаслоўе, 
стаў прафесарам, рэктарам акадэміі. Аднак жыццё яго нечакана пайшло 
па іншаму напрамку. 

У 1754 г. памёр магілёўскі праваслаўны біскуп Іеранім Валчанскі, 
які стаяў на чале адзінай у Рэчы Паспалітай праваслаўнай епархіі.  
Абставіны патрабавалі, каб на чале яе стала яркая, арыгінальная,  
адукаваная і моцная асоба. Выбар прыпаў на Георгія Каніскага, 
выдатнага палеміста, прамоўцу, чалавека непахіснай волі і ўсебаковай 
адукацыі. Так, у 1755 г. ён стаў епіскапам магілёўскім, узначаліў 
Магілёўскую праваслаўную епархію. 

3 першых дзён свайго знаходжання на гэтай пасадзе Каніскі пачаў 
барацьбу супраць палітыкі дыскрымінацыі ў адносінах да 
праваслаўнага насельніцтва Беларусі. Ён імкнуўся ўсяляк павышаць 
агульнаадукацыйны ўзровень праваслаўнага духавенства, абнаўляць 
цэрквы, адкрываць школы для праваслаўных, друкарні, выступаць 
супраць абмежавання правоў насельніцтва па рэлігійных прыкметах, у 
выніку якога нават шляхта не магла атрымаць доступ да дзяржаўных 
пасад, палітычнай дзейнасці. 

Асветніцкая і праваахоўная дзейнасць Каніскага раззлавала яго 
рэлігійных апанентаў, пачаліся выпадкі замаху на яго жыццё. Аднойчы ў 
Оршы яму ледзь удалося выратавацца ў сценах Куцеінскага кляштару ад 
вострых шабляў рэлігійных фанатыкаў. Другі раз натоўп, кіруючыся зноў 
жа  

рэлігійнымі інстынктамі, напаў ноччу ў Магілёве на архірэйскі дом (які, 
дарэчы, добра захаваўся да нашых дзён), дзе жыў Каніскі, маючы мэтай 
фізічную расправу з епіскапам. Г. Каніскаму ўдалося выратавацца, 
схаваўшыся ў падвале свайго дома. 

У 1762 г. ад імя ўсіх дысідэнтаў Рэчы Паспалітай ён звярнуўся да 
Сінода (з'езда епіскапаў Рэчы Паспалітай) са скаргай на рэлігійныя 
ганенні дыс ідэнтаў. Скарга гэтая засталася без увагі, аднак яна 
вылучыла Г. Каніскага ў шэраг бясспрэчных лідэраў праваахоўнай 
думкі Рэчы Паспалітай сярэдзіны XVIII ст. 

Асабліва актыўная праваахоўная дзейнасць Г. Каніскага пачалася ў 
першыя гады праўлення апошняга караля Рэчы Паспалітай Станіслава 
Аўгуста Панятоўскага, выбранага ў 1764 г. (каранаваны 25 лістапада 
1764 г.). 

Неўзабаве пасля выбрання С. Панятоўскага каралём Каніскі выехаў 
з Магілёва ў Варшаву і 27 ліпеня 1765 г. сказаў на лацінскай мове 
перад новым каралём палымяную прамову ў абарону правоў 
дысідэнтаў (больш дакладна, дызунітаў, праваслаўных, якія не прынялі 
уніі). «Мы цалкам упэўнены ў тым,—заявіў Каніскі ад імя дысідэнтаў 
каралю,—што ты вярхоўнай уладаю сваёй, усеміласціва загадаеш  
вярнуць нам і сумленню нашаму ранейшую свабоду». 

Прамова Г. Каніскага спадабалася каралю. Ён паабяцаў, што ўсе 
правы праваслаўных (дызунітаў), дысідэнтаў увогуле, якімі яны 
карысталіся ў мінулым, будуць адноўлены. Прамова Г. Каніскага, што 
адпавядала духу веку Асветы, прынесла яму еўрапейскую вядомасць. 
Неўзабаве яна была перакладзена з лацінскай на многія еўрапейскія 
мовы (англійскую, французскую, нямецкую) і атрымала шырокае 
распаўсюджанне як узор абароны верацярпімасці. 

Пасля сустрэчы з каралём Каніскі застаўся ў Варшаве, каб сабраць 
неабходныя крыніцы, якія пацвярджалі ўшчамленне правоў дысідэнтаў, 
а таксама свабоды, якімі яны карысталіся раней. Ён многа працаваў у 
архівах, вывучаў грамадзянскую гісторыю, заканадаўства Рэчы 
Паспалітай, а таксама пастаянна палемізаваў з католікамі і уніятамі. У 
выніку ён прадставіў каралю мемарыял з апісаннем былых свабод 
дысідэнтаў. Гэтая работа Г. Каніскага была выдадзена ў Пецярбургу 
пад назвай «Правы дысідэнтаў». 

У 1766 г. ў Варшаве сабраўся чарговы (ардынарны) сойм. Пад 
дыпламатычным ціскам Расіі і Прусіі кароль звярнуўся да паслоў сойма з 
просьбай ураўняць у правах дысідэнтаў з католікамі. Аднак сойм адхіліў 
просьбу караля. Тады дысідэнты ў знак пратэсту стварылі ў 1767 г. дзве 
канфедэрацыі: праваслаўную ў Слуцку і пратэстанцкую ў Торуні. Першую 

падтрымлівала Расія, другую Прусія. Адным з галоўных арганізатараў 
Слуцкай канфедэрацыі быў Каніскі. У Радоме была створана 
канфедэрацыя каталіцкай шляхты, на чале якай стаў беларускі магнат 
Караль Радзівіл (1734—1790), празваны Пане Каханку. Яна таксама 
падтрымлівала патрабаванні дысідэнтаў. 

Імкнучыся пазбегнуць грамадзянскай вайны, кароль Рэчы 
Паспалітай аб'явіў аб скліканні (у тым жа 1767 г.) у Варшаве 
надзвычайнага сойма. Пачатак яго працы быў назначаны на восень 
1767 г. Напярэдадні адкрыцця сойма ў Варшаве на польскай мове 
выйшаў у свет твор Г. Каніскага пад доўгай назвай: «Правы і свабоды  
дысідэнтаў хрысціянскага веравызнання Каралеўства Польскага і 
Вялікага княства Літоўскага, што вынікаюць з прынятых сеймамі 
законаў і Статута Вялікага княства Літоўскага, а таксама іншых 
заканадаўчых актаў, што не выклікаюць сумнення, сабраныя і 
выдадзеныя для ўсеагульнага ведама». У ім у храналагічным парадку 
былі сабраны і пракаменціраваны ўсе заканадаўчыя акты, што 
пацвярджалі ранейшую роўнасць правоў дысідэнтаў і католікаў у Рэчы 
Паспалітай. Кніга ўтрымлівала таксама факты, якія пацвярджалі 
дыскрымінацыю часткі насельніцтва Рэчы Паспалітай па рэлігійных 
адзнаках, ушчамленне правоў хрысціян-некатолікаў. Кніга Г.  
Каніскага, якая развівала палажэнні, выкладзеныя раней у прамове і 
мемарандуме, напярэдадні надзвычайнага сойма набыла асаблівую 
актуальнасць. Яна стала праграмай барацьбы хрысціян-некатолікаў за 
ўраўноўванне іх правоў з большасцю каталіцкага насельніцтва краіны. 

Надзвычайны сойм пачаў працу ў Варшаве 5 кастрычніка 1767 г. 
Аднак замест адведзеных на яго правядзенне па традыцыі двух тыдняў 
зацягнуўся на некалькі месяцаў. (Ён скончыў работу толькі ў 
наступным 1768 г.). Праблема дысідэнтаў стала прадметам гарачых і 
доўгіх соймавых дэбатаў. Упарта працівіліся ўраўноўванню ў правах 
дысідэнтаў з католікамі іерархі каталіцкай царквы, магнаты, а таксама 
частка каталіцкай шляхты. 

Тады пасол Расіі ў Рэчы Паспалітай М. Рэпнін (1734—1801) з 
ведама і дазволу караля загадаў ноччу арыштаваць некалькі найбольш 
актыўных паслоў сойма, якія асабліва ўпарта выступалі супраць 
прыняцця патрабаванняў дысідэнтаў, і вывезці іх у глыб Расіі. У ліку 
арыштаваных былі кракаўскі епіскап Каэтан Солтык, кіеўскі епіскап 
Юзаф Залускі, гетман Вацлаў Ржэвускі і інш. Сілавыя метады дзеянняў 
рускага дыпламата тлумачацца тым, што ў пачатку 1767 г. у Рэч 
Паспалітую былі ўведзены рускія войскі пад выглядам абароны правоў 
дысідэнтаў. 

Арышт рэакцыйных паслоў сойма падзейнічаў. Сойм ураўнаваў у 
правах хрысціян-некатолікаў з католікамі. Рашэнні сойма замацаваў 
Варшаўскі дагавор 1768 г. паміж Расіяй і Польшчай, падпісаны 6 
сакавіка 1768 г. Па дагавору дысідэнты атрымлівалі правы, аднолькавыя 
з католікамі. Як адзін з найбольш глыбокіх і аўтарытэтных знаўцаў гэтай 
важнай праблемы, Каніскі быў назначаны членам змешанага суда, 
створанага пасля заканчэння работы сойма для вырашання спрэчных 
пытанняў паміж дысідэнтамі і католікамі. 

Адразу ж пасля заканчэння сойма супраць караля і Расіі, што 
падтрымлівала яго, пачалося ўзброенае выступленне часткі магнатаў і 
шляхты, якое атрымала назву Барскай канфедэрацыі. Назва паходзіць 
ад горада Бар (цяпер цэнтр Барскага раёна Вінніцкай вобласці 
Украіны), дзе пачалося выступленне. Барацьба канфедэратаў з войскамі 
царскай Расіі працягвалася да 1772 г. Падаўленне Барскай 
канфедэрацыі падрыхтавала глебу для першага падзелу Рэчы 
Паспалітай (1772 г.), які ажыццявілі Аўстрыя, Прусія і Расія. Краіна 
пазбавілася 30 % тэрыторыі і 35 % насельніцтва. Землі Магілёўшчыны і 
Віцебшчыны, населеныя пераважна праваслаўнымі, былі 
інкарпараваны ў склад Расійскай імперыі. 

§ 5. Рэфарматарская дзейнасць і грамадска-палітычныя погляды М. 
Пачобута-Адляніцкага 

Першы падзел Рэчы Паспалітай і пагроза яе поўнай ліквідацыі 
прывялі да хуткага росту і арганізаванасці актыўных прыхільнікаў 
грамадска-палітычных рэформ, да стварэння прагрэсіўнага шляхецка-
буржуазнага блоку рэфарматараў, які ставіў сваёй мэтай: захаванне і 
перабудову дзяржавы, умацаванне цэнтральнай улады, утаймаванне і 
абмежаванне ўсяўладдзя магнатаў, паляпшэння становішча сялян, а 
таксама адпор захопніцкім імкненням Аўстрыі, Прусіі і Расіі. 

Кіруючая роля ў гэтым блоку належала прагрэсіўным колам шляхты 
і нараджаўшайся буржуазіі, прадстаўнікі якіх, зыходзячы з тэорыі 
натуральнага права і грамадскай дамовы, рэзка крытыкавалі недахопы 
Рэчы Паспалітай, выступалі за прагрэсіўныя пераўтварэнні яе 
грамадскага і палітычнага ладу. Пад іх уплывам у 70-80-я гг. XVIII ст. 
на землях Вялікага княства Літоўскага пачынаюцца рэформы ў 
эканамічнай, сацыяльнай і палітычнай галінах жыцця. Ініцыятарамі іх 
выступалі паасобныя дзеячы, прыхільнікі асветніцкіх ідэй. 

Перш за ўсё, асветнікам удалося рэфармаваць сістэму адукацыі і 
выхавання ь адпаведнасці з ідэямі французскіх асветнікаў XVIII ст. У 

1773 г. булай рымскага папы Клімента XIV «Dominus ac Redemptor» быў 
распушчаны ордэн езуітаў, у тым ліку і ў Рэчы Паспалітай58. У 
распараджэнні дзяржавы засталася вялікая маёмасць, якая раней належала 
да ордэна. Для кіравання ёю сойм утварыў Адукацыйную камісію (першае 
ў Еўропе Міністэрства народнай адукацыі), якая ў пытаннях асветы 
кіравалася ідэямі французскіх асветнікаў XVIII ст. і якой была даручана 
арганізацыя дзяржаўнай сістэмы выхавання і адукацыі. Менавіта 
Адукацыйная камісія і вырашыла ператварыць былую Віленскую езуіцкую 
акадэмію, якая перайшла пад апеку камісіі, у вышэйшую навучальную 
ўстанову новага тыпу. Ёй была дадзена назва Галоўнай школы Вялікага 
княства Літоўскага, а яе рэктарам быў прызначаны выдатны вучоны-
астраном Марцін Пачобут-Адляніцкі (1728—1810). 

М. Пачобут-Адляніцкі. М.Пачобут нарадзіўся ў 1728 г. у вёсцы 
Саломенка Гродзенскага павета ў шляхецкай сям'і. Пасля заканчэння 
Гродзенскай езуіцкай калегіі некалькі гадоў настаўнічаў у Полацку і 
Вільні, а потым з мэтай павышэння адукацыі выехаў у Заходнюю 
Еўропу. Там ён вывучаў матэматычныя і астранамічныя навукі. 

Пасля вяртання на радзіму ў 1764 г. М. Пачобут распачаў сваю 
дзейнасць на кафедры матэматыкі і астраноміі Віленскай езуіцкай 
акадэміі. Аднак рэалізацыя яго планаў пастаянна натыкалася на 
непераадольную коснасць езуітаў. І толькі пасля ліквідацыі ордэна ў 
1773 г. навуковая, педагагічная, грамадска-палітычная і літаратурная 
дзейнасць М. Пачобута атрымала шырокі размах. Перш за ўсё, вучоны 
з уласцівай яму энергіяй узяўся за стварэнне астранамічнай 
абсерваторыі ў Вільні. На свае асабістыя зберажэнні, а таксама на 
сродкі, выдзеленыя Адукацыйнай камісіяй, ён набыў у Англіі навейшае 
абсталяванне. Аснашчэнне абсерваторыі (будынак якой захаваўся да 
нашых дзён) па ўзроўню не ўступала абсерваторыям Грынвіча і 
Парыжа. Тут М. Пачобут праводзіў інтэнсіўныя астранамічныя 
даследаванні. Працы М. Пачобута, напісаныя на розных мовах,  
друкаваліся як у мясцовых, так і замежных выданнях. Як матэматык і 
астраном М. Пачобут карыстаўся шырокай вядомасцю. Ён з'яўляўся 
членам Каралеўскага навуковага таварыства ў Лондане, членам-
карэспандэнтам Парыжскай Акадэміі навук і іншых навуковых устаноў 
Еўропы. Дасягненні Віленскай абсерваторыі высока ацэньваў выдатны 
французскі астраном XVIII по. Жозеф Лаланд. 

Дзейнасць М. Пачобута пакінула значны след і ў гіс торыі 
вышэйшай і сярэдняй адукацыі Беларусі і Літвы. Пасля роспуску ордэна 
езуітаў Віленская езуіцкая акадэмія перайшла пад кіраўніцтва 
Адукацыйнай камісіі і атрымала назву Галоўнай школы Вялікага княства 
Літоўскага.  

У 1780 г. М. Пачобут стаў рэктарам Галоўнай школы. Яна была 
падзелена на два факультэты: маральных і фізічных навук. На першым, 
сярод іншых дысцыплін, выкладаліся: рымскае права (прафесар В. 
Сыруць), натуральнае права (прафесар I. Страйноўскі), мясцовае 
(беларускае) права (прафесар М. Аляхновіч), кананічнае (касцельнае)  
права (прафесар К. Пасалаеўскі). 

Вялікае значэнне надавалася выкладанню прыродазнаўчых навук. 
Па ініцыятыве М. Пачобута ў Галоўнай школе быў створаны 
медыцынскі факультэт (на падставе Гродзенскай медыцынскай школы і 
Інстытута павівальнага майстэрства), закладзены батанічны сад, 
запрошаны такія прагрэсіўныя вучоныя, як Ж. Э. Жылібер, Г. Форстэр, 
А. Снядэцкі, перакладзены шэраг  прыродазнаўчых падручнікаў з  
французскай, нямецкай і іншых моў. 

Правёўшы рэформу Галоўнай школы, М. Пачобут надаў адукацыі 
амаль свецкі характар. Школа паступова парывае са схаластыкай,  
метадамі выхавання езуітаў. Кароль Рэчы Паспалітай у гонар выдатных 
дасягненняў вучонага загадаў адчаканіць медаль з яго адбіткам і 
надпісам: «Sic itur ad astra» («Так крочаць да зорак»). 

М. Пачобут вядомы таксама як перадавы палітычны мысліцель. Ён 
горача вітаў прыняцце Канстытуцыі 3 Мая 1791 г. На ўрачыстым 
паседжанні ў Вільні, прысвечаным гэтай падзеі, 1 ліпеня 1791 г. ён 
назваў яе «цудам Божым», «пачаткам дабрабыту дзяржавы». Асветнік  
загадаў разаслаць па школах, падначаленых Галоўнай школе,  
экземпляры канстытуцыі і разглядаць яе тэкст як  «палітычны 
падручнік». 

М. Пачобут быў сярод тых, хто 24 красавіка падпісаў акт паўстання 
1794 г. (пад кіраўніцтвам Т. Касцюшкі) на тэрыторыі Беларусі і Літвы.  
Ён увайшоў у склад рэвалюцыйнага ўрада Вялікага княства Літоўскага. 
Яго подпіс стаіць на прызначэнні Якуба Ясінскага на пасаду 
галоўнакамандуючага паўстанцкімі войскамі ВКЛ. Падтрымліваючы 
нацыянальна-вызваленчую барацьбу, М. Пачобут асуджаў 
несправядлівыя войны, якія вядуць да бяссэнсавай пагібелі людзей,  
вялікіх матэрыяльных страт, знішчэння створаных каштоўнасцяў. 

М. Пачобут быў прыхільнікам асветніцкай тэорыі прагрэсу, згодна з 
якой галоўнымі сродкамі пераўтварэння і развіцця грамадства 
з'яўляюцца навуковыя веды, маральнае ўдасканальванне людзей. У 
1773 г. ён прапанаваў каралю Рэчы Паспалітай С. А. Панятоўскаму 
стварыць у Вільні Акадэмію навук, якая павінна была займацца не толькі 
тэарэтычнымі, але і практычнымі праблемамі ў такіх галінах, як  
механіка, сельская гаспадарка, медыцына і г.д. 

М. Пачобут быў праціўнікам самадзяржаўя як формы дзяржаў 

нага кіравання, але падтрымліваў ліберальную палітыку Аляксандра I, 
які пераўтварыў Галоўную Віленскую, школу (менавіта так называлася 
Галоўная школа ВКЛ пасля 1795 г.) у 1803 г. у Віленскі універсітэт. У 
знак падзякі рускаму імператару за гэты ўчынак М. Пачобут прысвяціў 
яму оду, напісаную спачатку на латыні, а потым, па-майстэрску 
перакладзеную ім на рускую мову. 

Прыкметны след пакінуў М. Пачобут і ў галіне журналістыкі. На 
працягу многіх гадоў (з 1774 па 1790) ён рэдагаваў «Віленскую газету» 
— старэйшую ў Беларусі і Літве, на старонках якой паслядоўна 
праводзіў асветніцкія ідэі, даваў адзнаку актуальным палітычным і 
прававым праблемам. 

Рэфарматарская дзейнасць М. Пачобута, яго значныя навуковыя 
дасягненні ў галіне астраноміі, а таксама перадавыя палітыка-прававыя 
погляды зрабілі моцны ўплыў на грамадскую думку як сучаснікаў, так і 
наступных пакаленняў, пра што сведчаць, у прыватнасці, прысвечаныя 
яму радкі ў бессмяротным творы Адама Міцкевіча «Пан Тадэвуш»: 

 
Тады абсэрватарам быў ксёндз Пачобут, муж слаўны,  
Астронам і рэктар  усей Акадэміі спраўны.* 

§ 4. Антыпрыгонніцкія ідэі асветнікаў (М. Карповіч, К 
Багуслаўскі, Д. Пільхоўскі) 

Асветнікі лічылі, што ўмацаванне дзяржавы патрабуе неадкладнай 
змены становішча працоўных мас, у першую чаргу сялян, разумеючы, 
што на тым этапе практычна магчымым з'яўляецца знішчэнне асабістай 
залежнасці сялян ад паноў, замена паншчыны чыншам. Сутнасць 
аграрнай рэформы выдатны прадстаўнік асветніцкай ідэалогіі ў Рэчы 
Паспалітай Гуга Калантай выказаў у наступных словах: «Зямля 
застаецца панам, сялянам — свабода рук». 
М. Карповіч. Відным прадстаўніком антыпрыгонніцкіх ідэй гэтага 

перыяду з'яўляўся Міхаіл Карповіч (1744—1803). Як прыхільнік  
натуральна-прававой дактрыны, згодна з якой усе людзі нараджаюцца 
роўнымі і свабоднымі, ён рэзка крытыкаваў прыгонніцкія адносіны. М.  
Карповіч наступным чынам маляваў развіццё грамадства, паходжанне 
дзяржавы і права, абгрунтоўваў неабходнасць іх рэфармавання. 

Спачатку людзі былі роўнымі, займаліся збіральніцтвам (збіралі плады 
зямлі). Пазней заняліся паляваннем, потым жывёлагадоўляй і, нарэшце, 
земляробствам. На этапе жывёлагадоўлі з'явілася прыватная ўласнасць і 
маёмасная няроўнасць, з'явілася два віды няроўнасці людзей. Адны мелі - 

уласныя статкі, у другіх іх не было і яны вымушаны былі «прапаноўваць 
свае паслугі ўласнікам статкаў за вызначаную плату па дагавору». Розныя 
аб'ектыўныя прычыны (войны, голад і г.д.) яшчэ больш паглыбілі 
маёмасную няроўнасць. У выніку чаго ўласнікі «абцяжарылі 
нявольніцтвам тых, хто раней добраахвотна прапаноўваў ім сваю працу». 
На ступені земляробства паўстала дзяржава. Узнікненне дзяржавы яшчэ 
больш узмацніла прыгнёт немаёмных. Багатыя «змаглі тады напісаць 
законы, якія зацвердзілі нявольніцтва земляробаў». 

Прыгонны лад М. Карповіч называў антынатуральным. Ён 
папярэджваў, што прыгонніцтва набліжае дзяржаву да непазбежнай 
гібелі. Таму неабходна перабудова грамадства. Вялікую ролю ў 
рэфармаванні феадальна-прыгоннай сістэмы М. Карповіч адводзіў 
навуцы і распаўсюджванню асветы. 

К. Багуслаўскі. Салідарызаваўся з М. Карповічам вядомы 
грамадазнаўца таго часу, прафесар Галоўнай школы Вялікага княства 
Літоўскага Канстанцін Багуслаўскі (1754—1819). У кнізе «Аб 
дасканалым заканадаўстве» (1786), ён таксама выступіў з крытыкай 
(часам больш асцярожнай) феадальна-прыгонніцкіх адносін. Ён 
асуджаў таксама шляхецка-магнацкую рэспубліку, існаваўшую ў Рэчы 
Паспалітай, сцвярджаючы, што найлепшай формай дзяржаўнага 
праўлення з'яўляецца спадчынная манархія, якая магла б пакласці 
канец усяўладдзю магнатаў. 
Д. Пільхоўскі. Яшчэ адзін прафесар Галоўнай школы Вялікага 

княства Літоўскага Давід Пільхоўскі (1735—1803) у сваіх працах,  
спасылаючыся на аўтарытэт відных палітычных мысліцеляў XVII— 
XVIII ст., таксама даказваў неабходнасць тэрміновага паляпшэння 
становішча прыгонных сялян. 

§ 5. Палітычныя і прававыя погляды фізіякратаў (I. 
Страйноўскі, I. Храптовіч, А. Тызенгаўз) 

Сярод асветнікаў у той час асаблівай папулярнасцю карыстаўся 
фізіякратызм. У апошняй трэці XVIII ст. разам з ідэалогіяй 
французскіх мысліцеляў ён атрымаў шырокае распаўсюджванне ў 
Беларусі і Літве. Сапраўднай крыніцай багацця фізіякраты лічылі 
зямлю, а сапраўднай прадукцыйнай працай — земляробскую працу.  
Таму яны выступалі з рэзкай крытыкай прыгоннага права, якое 
стрымлівала прагрэс у сельскай гаспадарцы, выказвалі розныя праекты 
адмены прыгонніцтва. Яны даказвалі неабходнасць капіталістычнага 
(фермерскага) спосабу вядзення сельскай гаспадаркі, які грунтаваўся 

на прыватнай уласнасці на зямлю і наёмнай працы. 
I. Страйноўскі. Найбольш відным прадстаўніком фізіякратызму таго 

часу быў Іеранім Страйноўскі (1752—1816), прафесар кафедры 
натуральнага права Галоўнай школы Вялікага княства Літоўскага. У 
сваім даследаванні «Навука натуральнага і палітычнага права, 
палітычнай эканоміі і права народаў» (1785) Страйноўскі адстойваў 
праграму прагрэсіўнага шляхецка-буржуазнага блоку, зацікаўленага ў 
правядзенні неабходных сацыяльна-палітычных рэформ. У сваёй працы 
ён выклаў тэарэтычныя асновы буржуазнага грамадства, паказваючы 
сябе прыхільнікам асабістай свабоды, прыватнай уласнасці, наёмнай 
працы. I. Страйноўскі прытрымліваўся распаўсюджанай у век Асветы 
тэорыі дагаворнага паходжання дзяржавы, якая давала тэарэтычную 
падставу для рэфармавання існуючага палітычнага ладу. Ён выступаў з  
рэзкай крытыкай панаваўшай у Рэчы Паспалітай магнацкай алігархіі.  
Кніга I. Страноўскага была перакладзена на рускую мову В. 
Анастасевічам і выйшла ў Пецярбургу ў 1809 г. 

I. Храптовіч. У гэты ж час робяцца першыя спробы вырашэння 
сялянскага пытання. Да ліку ініцыятараў вызвалення сялян з прыгону 
належаў Іаахім Храптовіч (1729—1812), апошні канцлер Вялікага 
княства Літоўскага, чалавек глыбокай і шматбаковай адукацыі. Ён 
імкнуўся прыстасаваць ідэі фізіякратызму да сучаснай рэчаіснасці, да 
паляпшэння становішча сялян. У прыватнасці, у сваіх маёнтках у 
Шчорсах і Вішнёве ён адмяніў прыгонную залежнасць і надаў 
асабістую вольнасць сялянам, замяніў паншчыну чыншам. 
Разглядаючы земляробства як галоўную крыніцу прыбавачнага 
прадукту, I. , разам з тым, вялікую ролю ў развіцці грамадства надаваў 
прамысловасці і гандлю. Таму ў сваіх маёнтках ён будаваў невялікія 
заводы. Храптовіч заснаваў у Шчорсах адну з першых у Рэчы 
Паспалітай школу для сялян, у якой выкарыстоўвалася бела-
ланкастэрская сістэма ўзаемнага навучання (гэта значыць старэйшыя і 
больш паспяваючыя вучні пад кіраўніцтвам настаўніка вялі (праводзілі)  
заняткі з астатнімі вучнямі). Для параўнання заўважым, што школы,  
працаваўшыя па метаду Бэла-Ланкастэра, як танны і хуткі шлях 
распаўсюджвання адукацыі, пачалі адкрывацца ў Заходняй Еўропе ў 
пачатку XIX ст. (у Расіі з 1818 г.). У Шчорсах былі таксама заснаваны 
славутыя бібліятэка і архіў, пабудавана уніяцкая царква. 

I. Храптовіч пераклаў на польскую мову і выдаў (1802 г.) галоўную 
працу віднага прадстаўніка французскага Асветніцтва XVIII ст. — А. 
Цюрго (1727—1781) «Роздум аб стварэнні і размеркаванні багаццяў» 
(1766). Разам з гэтай працай у выглядзе дадатку да яе было надрукавана  

асабістае даследаванне I. Храптовіча «Штогадовае дзяржаўнае 
ўзнаўленне», прысвечанае аналізу і выкладанню асноўных праблем 
эканамічнага лібералізму. 

Галоўная праца жыцця I. Храптовіча «Аб натуральным праве» 
была выдадзена пасмяротна ў 1814 г. У ёй мысліцель разглядаў 
грамадства як натуральны арганізм, састаўную частку прыроды.  
Чалавек і яго маральныя прынцыпы залежаць ад натуральнага парадку 
рэчаў. Таму, што карысна і неабходна чалавеку ў жыцці, цалкам 
павінны адпавядаць маральныя прынцыпы. Для падтрымання парадку 
ў сумесным жыцці людзі ўстанаўліваюць законы. Ступень 
справядлівасці закону вызначае яго блізкасць да натуральнага права. 
Ад натуральнага права залежаць таксама правы і абавязкі членаў 
грамадства. 

Тэарэтычная і практычная дзейнасць 1. Храптовіча набыла шырокую 
вядомасць як на радзіме, так і за яе межамі. Яе станоўча ацэньваў, у 
прыватнасці, відны дзеяч Вялікай французкай рэвалюцыі 0. Г. Мірабо 
(1749— 1791). Высокую ацэнку рэформ I. Храптовіча дала паэтэса Тэафілія 
Глінская (1765—1799), якая прысвяціла яго дзейнасці паэму «Шчорсы». 

А. Тызенгаўз. Да ліку відных сацыяльных рэфарматараў таго часу 
належаў кіраўнік каралеўскіх эканомій на Беларусі і Літве, падскарбій 
надворны літоўскі Антоній Тызенгаўз (1733—1785), арганізатар 
шэрагу мануфактур і культурных устаноў на Беларусі. У прыватнасці, ён 
заснаваў у Гародні Медыцынскую школу і Інстытут павівальнага 
майстэрства, на чале якіх стаў запрошаны ім з універсітэта горада 
Манпелье французскі вучоны Жан Эмануэль Жылібер (1741 —1814), 
прыхільнік асветніцкіх ідэй. Пазней гэтыя ўстановы былі пераведзены 
ў Вільню і на іх базе паўстаў медыцынскі факультэт універсітэта.  
Пасля іх з'явіліся бухгалтарская, землямерская і будаўнічая школы.  
Рэфарматарскую дзейнасць А. Тызенгаўз планаваў ажыццяўляць у 
дзяржаўным маштабе. Для гэтага ён лічыў неабходным устанаўленне і 
захаванне ў краіне цвёрдай законнасці, павагі да права. 

А. Тызенгаўз наладзіў у Гародні выданне першай (у межах сучаснай 
Беларусі) штотыднёвай газеты пад назвай «Гародненская газета». Яе 
першы нумар выйшаў з друку ў траўні 1776 г. Газета стала .сапраўдным 
люстэркам мясцовага грамадскага жыцця. На яе старонках выказваліся 
асветніцкія палітычныя і прававыя ідэі, якія ў адпаведным кірунку 
(разам з «Віленскай газетай») ўплывалі на фарміраванне грамадскай 
свядомасці на землях Вялікага княства Літоўскага. Адпаведным чынам 
на фарміраванне грамадскай думкі ўплывала і змешчаная на старонках 
газеты міжнародная інфармацыя. Газета, напрыклад, друкавала цікавыя 
паведамленні пра вайну за незалежнасць англійскіх калоній у 
Паўднёвай Амерыцы (будучых ЗША). 



§ 6. Ідэі рэфармавання дзяржаўнага ладу Рэчы. Паспалітай (К 
Нарбут, С. Аскерка) 

К. Нарбут. Да ліку відных прадстаўнікоў асветніцкай ідэалогіі 
належаў і Казімір Нарбут (1738—1807) — прыхільнік тэорыі 
натуральнага права і дагаворнага паходжання дзяржавы. У сваіх працах 
ён абгрунтоўваў неабходнасць моцнай цэнтралізаванай дзяржаўнай 
улады на чале з асветным манархам. Ён лічыў, што каралеўскі трон 
павінен быць спадчынным, а не выбарным. Спадчыннасць пазбавіла б 
краіну ад магнацкіх таргоў у час выбару караля і зменшыла б умяшанне 
замежных краін ва ўнутраныя справы дзяржавы, а таксама аслабіла б 
уплыў магнацкай алігархіі на палітычнае жыццё. 

С. Аскерка. Яркай асобай веку Асветы з'яўляецца ўраджэнец 
Навагрудчыны Сцяпан Міхаіл Аскерка (1712—1780), дзейнасць якога 
прайшла за межамі Беларусі. Ён быў дарадцам па юрыдычных 
пытаннях прускага караля Фрыдрыха II. У 1760 г. С. М. Аскерка 
напісаў для яго свой «Неабавязковы план найхутчэйшага асваення 
пусткавых земляў у Брандэнбургскай марцы», у якім рэкамендаваў 
манарху Прусіі здзейсніць такую сістэму захадаў, якая б умацавала 
памешчыцкую гаспадарку і, разам з тым, садзейнічала б развіццю 
гаспадаркі працавітых, заможных сялян. «Неабавязковы план...» С. М. 
Аскеркі адыграў выключную ролю ў тэарэтычным фарміраванні так 
званага прускага шляху развіцця капіталізму ў сельскай гаспадарцы. Ён 
паклаў пачатак рэфармаванню аграрных дачыненняў у Нямеччыне, якое 
потым кваліфікавалася як прускі шлях пераходу ад феадалізму да 
капіталізму. 

§ 7. Канстытуцыя 3 Мая 1791 г. 

У кастрычніку 1788 г. сабраўся чарговы сойм Рэчы Паспалітай, 
названы пазней Чатырохгадовым, паколькі ён працягваўся чатыры 
гады. Сойм праходзіў пад уплывам ідэй амерыканскай і фанцузскай 
равалюцый. На сойме склалася прагрэсіўная партыя рэфарматараў, на 
чале якой стаялі Г. Калантай, С. Сташыц і іншыя прыхільнікі 
асветніцкіх вучэнняў XVIII ст. У выніку вострай барацьбы 
рэфарматараў (да іх далучыўся і кароль Рэчы Паспалітай Станіслаў 
Аўгуст Панятоўскі) з рэакцыйным магнацтвам былі прыняты рашэнні 
аб важных сацыяльна-палітычных пераўтварэннях. . 

Рэформы Чатырохгадовага сойма падсумавала Канстытуцыя, 
прынятая 3 мая 1791 г. Канстытуцыя ўвабрала ў сябе ідэі амерыканскага 
і французскага асветніцтва і адкрыла магчымасць правядзення  

шматбаковых рэформ на польскіх, беларускіх, украінскіх і літоўскіх 
землях. (Аўтарамі праекту Канстытуцыі былі Гуга Калантай і Ігнат 
Патоцкі). 

Згодна з Канстытуцыяй, ліквідавалася выбарнасць караля і 
ўводзілася спадчынная манархія, адмянялася liberum veto, забараняліся 
рокашы і канфедэрацыі. Каралеўскія гарады атрымалі магчымасць 
пасылаць у сойм сваіх паслоў з правамі дарадчага голасу, жыхарам 
гарадоў дазвалялася набываць землі, займаць афіцэрскія,  
адмініс трацыйныя і царкоўныя пасады. Пад апеку дзяржавы браліся 
прыгонныя сяляне. «Сялянства, найбольш шматлікую і працаздольную 
частку насельніцтва, праца якога з'яўляецца галоўнай крыніцай 
нацыянальнага дабрабыту,— адзначалася ў 4 артыкуле Канстытуцыі,— 
прымаем пад абарону права і адмініс трацыі». 

Томас Джэферсан паставіў Канстытуцыю 3 Мая ў адзін рад з 
амерыканскай Канстытуцыяй 1787 г. і французскай Канстытуцыяй 
1791 г. 

Выпрацоўваючы і прымаючы Канстытуцыю 3 Мая, яе ініцыятары 
хацелі стварыць перадавыя формы грамадска-палітычнага жыцця,  
ступіць на шлях эканамічнага і сацыяльнага прагрэсу, далучыцца да 
перадавых краін свету. Але, як слушна адзначыў В. Дунін-Марцінкевіч,  
«сумежныя царствы не згадзіліся на тое, каб у палякаў (беларусаў, 
украінцаў і літоўцаў — В.Ш.) быў такі закон59 і сталі з імі ваяваць»60. 

У 1792 г. (праз год з нечым пасля прыняцця Канстытуцыі) Расія і 
Прусія далучыліся да ўнутранай апазіцыі ў Рэчы Паспалітай, вядомай 
пад назвай Таргавіцкай канфедэрацыі, якая пачала барацьбу супраць 
ідэй і прыхільнікаў Канстытуцыі. Гэта прывяло да акупацыі краіны 
войскамі замежных дзяржаў, адмены Канстытуцыі, а потым да другога 
падзелу Рэчы Паспалітай (1793). 

§ 8. Радыкальны напрамак палітычнай думкі (Т. Касцюшка, 
Я. Ясінскі) 

Акупацыя краіны іншаземнымі войскамі абудзіла сярод жыхароў 
Рэчы Паспалітай прыліў усеагульнага патрыятызму, нябачную 
палітычную актыўнасць. У гарадах з'явіліся тайныя гурткі, у якіх 
распрацоўваліся праграмы барацьбы за незалежнасць. Кіраваў 
вызваленчым рухам шляхецка-буржуазны блок рэфарматараў. Вясной 
1794 г. у Польшчы пачалося нацыянальна-вызваленчае паўстанне, на 
чале якога стаў Тадэвуш Касцюшка (1746—1817). 
Т. Касцюшка. Т. Касцюшка нарадзіўся 4 лютага 1746 г. у 

фальварку Мерачоўшчына (прадмесце мястэчка Косаў) Слонімскага 
павета Навагрудскага ваяводства (цяпер Івацэвіцкі раён Брэсцкай  

вобласці) ў небагатай спаланізаванай сям'і беларускага шляхціца. 
Хрысцілі яго ў Косаўскім касцёле 12 лютага 1746 г. Па прынятаму ў 

католікаў звычаю ён атрымаў тры імені — Андрэй Тадэвуш 
Банавентура, з якіх выбраў сабе адно — Тадэвуш. 

Дзяцінства Тадэвуша прайшло ў фамільным маёнтку Сяхновічы 
Кобрынскага павета (цяпер Жабінкаўскі раён Брэсцкай вобласці), дзе 
ён добра пазнаёміўся з жыццём сялян. У дзевяць гадоў яго аддалі ў 
школу манаскага ордэна піяраў, якая знаходзілася на Палессі ў 
мястэчку Любяшове Пінскага павета (цяпер гэта цэнтр Любяшоўскага 
раёна Валынскай вобласці Украіны). Тут ён правёў пяць гадоў (1755— 
1760). У піярскай школе, дзе выхаванне і выкладанне знаходзілася на 
вельмі высокім узроўні, Касцюшка вывучаў лацінскую, польскую, 
французскую, нямецкую мовы, матэматыку. Нягледзячы на тое, што 
сярэднюю адукацыю Тадэвуш набыў ў кляштарнай школе, у дачыненні 
да рэлігійных пытанняў ён быў індыферэнтны, талерантны, без праяў 
фанатызму. I такім заставаўся на працягу ўсяго жыцця. 

У 1765 г. Т. Касцюшка быў прыняты ў Рыцарскую школу ў 
Варшаве, на чале якой стаяў Адам Казімеж Чартарыйскі. Кадэтам гэтай 
элітарнай навучальнай установы выкладалі, апрача моў (лацінскай, 
нямецкай, французскай) і літаратуры, шырокае кола дакладных 
дысцыплін — вышэйшую матэматыку, фізіку, геаметрыю. Найбольш  
здольныя вучні мелі магчымасць вучыцца далей у Інжынернай школе, 
заснаванай пры Рыцарскай школе. У іх лік трапіў і Тадэвуш Касцюшка. 
Ён стаў адным з лепшых вучняў гэтай школы. 

3 мэтай удасканалення ведаў у галіне ваеннай інжынерыі ў другой 
палове 1769 г. Т. Касцюшка выехаў на вучобу ў Парыж. Паездка была 
ажыццёўлена пры матэрыяльнай падтрымцы караля Рэчы Паспалітай 
Станіслава Аўгуста Панятоўскага. У якасці каралеўскага стыпендыята 
Т. Касцюшка знаходзіўся ў Францыі пяць гадоў. Яго побыт у Парыжы 
супаў у часе з выхадам у свет прац выдатных французскіх асветнікаў 
XVIII ст. — Вальтэра, Мантэск'е, Русо і іншых, якія былі накіраваны 
супраць абсалютысцкай дзяржавы, феадальнага ладу, каталіцкай 
царквы і змяшчалі ліберальна-дэмакратычныя ідэі. У гэты час у Парыжы 
пачала выходзіць таксама слынная «Энцыклапедыя, альбо тлумачальны 
слоўнік навук, мастацтваў і рамёстваў», на чале якой стаялі Д'Аламбер і 
Дзідро і якая на доўгі час прыкавала ўвагу ўсёй думаючай Еўропы. У ёй 
удзельнічалі найлепшыя вучоныя і пісьменнікі Францыі. «Энцыклапедыя» 
не толькі прывяла ў сістэму ўсю суму ведаў, назапашаных навукай да 
сярэдзіны XVIII ст., але павяла бескампрамісную барацьбу супраць 
феадалізму, абсалютызму і каталіцкай царквы. Як і іншыя працы 
французскіх асветнікаў 

XVIII ст.. яна адыграла выдатную ролю ў ідэйнай падрыхтоўцы 
французскай буржуазнай рэвалюцыі 1789 г., у абуджэнні свабоднай 
грамадскай думкі на кантыненце. Значны ўплыў аказала яна і на маладога 
ваеннага інжынера, яго светапогляд. Бясспрэчна, што знаходжанне Т. 
Касцюшкі ў Францыі напярэдадні рэвалюцыі, у час змагання асветнікаў з 
абсалютызмам і феадалізмам, садзейнічала ўсталяванню ў маладога 
інжынера радыкальнага светапогляду, зрабіла яго прыхільнікам 
дэмакратычных ідэй. 

У 1775 г. пачалася вайна за незалежнасць англійскіх калоній у 
Паўночнай Амерыцы. Па сутнасці, гэта была сацыяльная рэвалюцыя, 
накіраваная супраць англійскага каланіяльнага панавання, і таму ў 
хуткім часе яна ператварылася ў моцны дэмакратычны рух. Побач з 
рознымі слаямі каланістаў у ёй удзельнічалі добраахвотнікі з розных 
еўрапейскіх краін (каля 7 тысяч), прыхільнікі незалежнасці калоній.  
Сярод іх апынуўся і Тадэвуш Касцюшка. Ён знаходзіўся ў Паўночнай 
Амерыцы амаль ад пачатку і да канца вайны (1776—1783). 

Т. Касцюшка быў залічаны ў амерыканскую армію ў чыне 
палкоўніка, а закончыў яе брыгадным генералам. Ён праявіў сябе ў ёй 
як выдатны ваенны інжынер. 

Спачатку Т. Касцюшка кіраваў будаўніцтвам абаронных 
умацаванняў ў Філадэльфіі, якая ў той час з'яўлялася сталіцай 
паўстанцаў. Потым узводзіў фартыфікацыйныя ўмацаванні каля 
Саратогі, дзякуючы якім амерыканскія паўстанцы атрымалі ў 1777 г. 
адну з сваіх першых і бліскучых перамог. Потым Т. Касцюшка ўзводзіў 
самую вялікую ў той час у Злучаных Штатах крэпасць у Вест-Поінт,  
дзе некаторы час знаходзілася штаб-кватэра галоўнакамандуючага 
амерыканскай арміяй Джорджа Вашынгтона, які, дарэчы, вельмі 
высока цаніў талент Т. Касцюшкі як ваеннага інжынера. 

Пасля заканчэння вайны Т. Касцюшка быў прыняты ў Таварыства 
Цынцынатаў — ганаровы саюз ветэранаў амерыканскай рэвалюцыі. Ён 
атрымаў таксама амерыканскае грамадзянства, пажыццёвую пенсію,  
зямельны надзел і асабісты падарунак ад Д. Вашынгтона. 

У час побыту Т. Касцюшкі ў Паўночнай Амерыцы паўстанцкімі 
ўладамі быў прыняты шэраг важных палітыка-прававых актаў, якія 
яшчэ больш умацавалі яго ў прыхільнасці да дэмакратычных і 
рэспубліканскіх ідэй. У прыватнасці, у 1776 г. была прынята 
«Дэкларацыя незалежнасці Злучаных Штатаў Амерыкі», якая абвясціла 
ўтварэнне самастойнай амерыканскай дзяржавы. Гэта быў першы ў 
гісторыі палітычнай і прававой думкі дакумент, які абвяшчаў суверэнітэт 
народа і асновы галоўных буржуазна-дэмакратычных свабод. Аўтарам 
«Дэкларацыі» быў асабісты сябра Т. Касцюшкі Томас Джэферсан 
(1743—1826), выдатны палітычны 

мысліцель і дзяржаўны дзеяч, трэці прэзідэнт ЗША (1801—1804). Цеснае 
сяброўства гэтых выдатных асоб узаемна ўплывала на іх жыццёвы шлях, 
дзейнасць і светапогляд. 

Ужо пасля ад'езду Т. Касцюшкі з Амерыкі была прынята 
Канстытуцыя ЗША 1787 г., якая аказала велізарны ўплыў на развіццё 
палітычнай і прававой думкі. Канстытуцыя афіцыйна аформіла ЗША ў 
якасці федэратыўнай рэспублікі і заканадаўча замацавала прынцып 
народнага суверэнітэту. Т. Касцюшка добра разумеў значэнне гэтага 
гістарычнага дакумента, які падвёў вынікі цяжкай вызваленчай 
барацьбы і аказаў лёсаносны ўплыў на вызваленчую барацьбу народаў 
планеты. Т. Касцюшка, як і выдатны французскі мысліцель Сен-Сімон 
(які таксама змагаўся ў шарэгах каланістаў супраць каланіяльнага 
ярма), мог лічыць сябе «адным з заснавальнікаў свабоды Злучаных 
Штатаў». 

Гады змагання на амерыканскім кантыненце ў паўстанцкай арміі 
пераканалі Т. Касцюшку ў правільнасці выбранага жыццёвага шляху, у 
неабходнасці працягу барацьбы за рэспубліканскія і дэмакратычныя 
ідэі на еўрапейскім кантыненце, на радзіме, куды ён выехаў у 1784 г. 

У гэты час на радзіме Т. Касцюшкі адбываліся вельмі важныя 
падзеі. Першы падзел Рэчы Паспалітай у 1772 г. і пагроза яе поўнай 
ліквідацыі як самастойнай дзяржавы прывялі да хуткага росту і 
арганізацыі актыўных прыхільнікаў грамадска-палітычных рэформ, да 
стварэння прагрэсіўнага шляхецка-буржуазнага блока сацыяльных 
рэфарматараў. Гэты блок ставіў сваёй мэтай захаваць і перабудваць 
дзяржаву, утаймаваць свавольства магнатаў, даць адпор захопніцкім 
імкненням Аўстрыі, Прусіі і Расіі. У 70-я—80-я гады XVIII ст. на 
землях Рэчы Паспалітай пачынаюцца рэформы ў эканамічнай,  
сацыяльнай і палітычнай галінах, ініцыятарамі якіх выступалі 
прыватныя асобы, прыхільнікі буржуазна-дэмакратычных ідэй. 

Дзякуючы прыняццю Канстытуцыі 3 Мая 1791 г. колькасць 
дзяржаўнай арміі павялічылася да 100 тысяч чалавек і Т. Касцюшка 
атрымаў пасаду камандзіра брыгады і чын генерал-маёра. 

18 мая 1792 г. пасля стварэння Таргавіцкай канфедэрацыі, руская 
армія перайшла граніцу Рэчы Паспалітай. У абарону Канстытуцыі 
выступілі ўрадавыя войскі. У адной з першых бітваў вызначылася 
дывізія пад камандаваннем Т. Касцюшкі. Бітва адбылася каля вёскі 
Дубенка на берагах Заходняга Буга. Т Касцюшка ў гэтай бітве меў пад 
сваім камандаваннем каля 5 тысяч салдат і афіцэраў, але здолеў стрымаць 
націск прыкладна 20 тысяч царскіх войск. Гэта дало магчымасць 
паўднёвай арміі пад камандаваннем князя Юзафа Панятоўскага, 
пляменніка караля, пазнейшага маршала Францыі, аднаго з любімцаў 
Напалеона, адысці на новыя 

пазіцыі. За ваенныя заслугі Т. Касцюшка быў ўзнагароджаны ордэнам 
«Віртуці Мілітары», яму было прысвоена званне генерал-лейтэнанта. 

Аднак, калі кароль Рэчы Паспалітай Станіслаў Аўгуст Панятоўскі 
здрадзіў партыі рэфарматараў і далучыўся да Таргавіцкай 
канфедэрацыі, Т. Касцюшка ў знак пратэсту падаў прашэнне аб 
адстаўцы і выехаў за мяжу. 

У 1793 г. Расія і Прусія заключылі ў Пецярбургу пагадненне аб другім 
падзеле Рэчы Паспалітай. Краіна была акупавана іншаземнымі войскамі, 
рэформы Чатырохгадовага сойма былі ў асноўным адменены. 

Вясной 1794 г. пачалося нацыянальна-вызваленчае паўстанне, на 
чале якога стаў Тадэвуш Касцюшка. 24 сакавіка (1794 г.) ў Кракаве быў 
абнародаваны «Акт паўстання грамадзян, жыхароў Кракаўскага 
ваяводства» (альбо Маніфест), які заклікаў да ўзброенага паўстання 
жыхароў з мэтай вызвалення краіны. Т. Касцюшка, як кіраўнік  
паўстання, прынёс публічную прысягу. Лозунгам паўстання сталі 
словы: «Вольнасць, цэласнасць, незалежнасць». 

Гэтыя заклікі знайшлі гарачы водгук сярод шырокіх колаў 
гарадской беднаты і сялянства. 4 красавіка Т. Касцюшку ўдалося 
атрымаць першую перамогу над царскімі войскамі каля вёскі 
Рацлавіцы (недалёка ад Кракава). Рашаючую ролю ў баі адыграў атрад 
касінераў (сялян-добраахвотнікаў, узброеных косамі). Ідэя прыцягнуць 
сялян да паўстання і ўзброіць іх косамі, асаджанымі вертыкальна на 
дрэўку, належала Т. Касцюшку. Менавіта ад паўстання 1794 г. 
пачынаецца ў Польшчы і Беларусі гісторыя касінераў, якія адыгрывалі 
значную ролю ў нацыянальна-вызваленчых паўстаннях 1830 і 1863 г. 

Маральнае значэнне перамогі пад Рацлавіцамі, як першай перамогі 
паўстання 1794 г., было вельмі вялікае. Яна выклікала ўзброеныя 
выступленні ў другіх рэгіёнах Рэчы Паспалітай, у тым ліку на 
беларускіх і літоўскіх землях. 17—18 красавіка пачалося паўстанне ў 
Варшаве. Варшавяне на чале з Янам Кіліньскім і Юзафам Мейерам 
змусілі акупацыйныя войскі пакінуць сталіцу, многія арыстакраты— 
здраднікі былі заключаны ў турмы, а потым пакараны. 

22—23 красавіка пачалося паўстанне ў Вільні. Пад кіраўніцтвам 
Якуба Ясінскага паўстанцы вызвалілі горад ад расійскіх войскаў. 

Каб развіць поспех і прыцягнуць сялянскія масы да ўдзелу ў паўстанні 
7 мая 1794 г. у лагеры каля вёскі Паланец Т. Касцюшка выдаў Паланецкі 
ўніверсал, накіраваны на паляпшэнне становішча сялян.61 Універсал 
прадугледжваў прадстаўленне сялянам асабістай свабоды (пры ўмове іх 
разліку з панамі і аплаты дзяржаўных падаткаў), вызваленне ад 
паншчыны 

пад час паўстання, права наследвання на апрацоўваемую землю. 
Нягледзячы на абмежаванасць, універсал быў выдатным 

прагрэсіўным актам, першым у гісторыі Рэчы Паспалітай змяншэннем 
цяжару паншчыны. Гэта сведчыць, што справу незалежнасці дзяржавы 
Т. Касцюшка звязваў з сялянскімі масамі, найбольш шматлікай 
сацыяльнай групай грамадства. 
Я. Ясінскі. У час паўстання ідэі ўніверсала былі развіты левым 

радыкальным крылом грамадска-палітычнай думкі, выдатным 
прадстаўніком якога ў Беларусі і Літве з'яўляецца Якуб Ясінскі (1761— 
1794), паэт-рэвалюцыянер, адзін з кіраўнікоў паўстання 1794 г. на 
тэрыторыі Беларусі і Літвы. 

Напярэдадні паўстання Я. Ясінскі ўзначальваў тайную арганізацыю 
«Віленскіх якабінцаў», якая заклікала народ да адкрытай барацьбы з  
тыраніяй і феадальным ладам, выкарыстоўваючы вопыт Вялікай 
французскай рэвалюцыі. У час паўстання Я. Ясінскі ўзначаліў часовы 
рэвалюцыйны ўрад Літвы і Беларусі — Найвышэйшую літоўскую 
раду, быў камандуючым мясцовымі войскамі. 

Духоўная спадчына Я. Ясінскага, які загінуў пры абароне Прагі 
(прадмесце Варшавы), прасякнута рэспубліканскімі і дэмакратычнымі 
ідэямі. Ён выказваў лозунгі роўнасці грамадзян, ліквідацыі саслоўнай 
структуры грамадства, дэмакратызацыі ўлады з удзелам у ёй народу 
(сялянства), розныя праекты адмены прыгоннага права, у прыватнасці, 
для сялян-паўстанцаў, а таксама сялян з фальваркаў калабарацыяністаў 
і здраднікаў. Я. Ясінскі валодаў беларускай мовай і ў час паўстання 
звяртаўся да сялянства з вершаванымі пракламацыямі, напісанымі па-
беларуску. Магчыма, пяру Я. Ясінскага належыць «Песня беларускіх 
жаўнераў» — верша на беларускай мове, які заклікае беларускіх сялян 
да ўзброенага ўдзелу ў паўстанні Т. Касцюшкі: «Возьмем косы ды 
янчаркі (стрэльбы — В.Ш), пойдзем гордыя гнуць каркі...»62. 

Дзяржавы, якія змагаліся супраць паўстання, разглядалі яго не 
толькі як нацыянальна-вызваленчы рух, але і як водгалас Вялікай 
французскай рэвалюцыі ў Цэнтральнай Еўропе. Дэмакратычныя і 
рэспубліканскія ідэі паўстання неслі страшэнную пагрозу дэспатычным 
абсалютысцкім рэжымам феадальных краін — Расіі,.Прусіі, Аўстрыі. 
Таму іх дзеянні супраць паўстанцаў вызначаліся асобай жорсткасцю. 

4 лістапада 1794 г. царскія войскі, якімі камандваў Аляксандр 
Сувораў, занялі прадмесце Варшавы на правым беразе Віслы — Прагу.  
6 лістапада сталіца паўстанцаў капітулявала. Аўстрыйская і пруская 
армія ў той жа час акупавалі амаль усю астатнюю тэрыторыю Рэчы 
Паспалітай. Пасля задушэння паўстання Рэч Паспалітая была 
канчаткова 

падзелена паміж дзяржавамі-пераможцамі. Апошні кароль Рэчы 
Паспалітай вымушаны быў адрачыся ад трону і дажываў свае апошнія 
дні ў сталіцы адной з дзяржаў-пераможцаў — Пецярбургу. 

§ 9. Ідэі ўтапічнага сацыялізму (I. Яленскі, С. Зяновіч, П. 
Бжастоўскі) 

I. Яленскі. У гэты ж час у Беларусі працягваюць з'яўляюцца ідэі 
ўтапічнага сацыялізму. Яны былі выказаны, у прыватнасці, ураджэнцам 
Мінскай губерні Іосіфам Яленскім (1756—1811), сасланым у 1794 г. за 
ўдзел у нацыянальна-вызваленчым руху ў Салавецкі кляштар. У яго 
рукапісным творы «Благавешчанне», напісаным у царскай няволі, 
выкладзена праграма радыкальнай перабудовы грамадства: адмены 
прыватнай уласнасці, саслоўяў, стварэння агульнанароднай дзяржавы і 
ўрада, абшчыннага вядзення гаспадаркі, усеагульнай абавязковай 
працы і адукацыі, справядлівага падзелу матэрыяльных багаццяў. 

Органы дзяржаўнага кіравання, суды і рада старэйшын выбіраюцца 
агульнанародным галасаваннем. Перавага аддаецца мудрым і 
дабрадзейным людзям, хоць і бедным па свайму становішчу. 
Уводзяцца ў дзеянне простыя і ясныя законы. Лічба іх строга 
абмежавана, каб кожны грамадзянін іх лёгка памятаў і разумеў. 
Смяротнае пакаранне адмяняецца. Парушальнікі законаў выганяюцца з  
грамадства. 

С. Зяновіч. Ідэі ўтапічнага сацыялізму знайшлі таксама 
адлюстраванне ў працы ўраджэнца Віцебшчыны Сямёна Зяновіча 
«Сапраўднае тлумачэнне правоў чалавека», якая, як і «Благавешчанне» 
I. Яленскага, засталася ў рукапісе. Як прыхільнік тэорыі натуральнага 
права, С. Зяновіч выступае з крытыкай існуючага несправядлівага 
грамадства. Ён асуджае сацыяльную няроўнасць, прыгнечанне аднаго 
чалавека другім, самадзяржаўе як форму дзяржаўнага кіравання (праца 
пісалася пасля 1795 г.). 

Недасканалай сацыяльна-палітычнай рэчаіснасці С. Зяновіч 
проціпастаўляе ідэал свабоднага грамадства, заснаванага на агульнай 
уласнасці, што вядзе да братэрства і роўнасці людзей. 

П. Бжастоўскі. Далей I. Яленскага і С. Зяновіча пайшоў вялікі пісар 
літоўскі Павел Бжастоўскі (1739—1827), які ў сваім маёнтку Мерач 
Віленскага павету (пазней у гонар гаспадара маёнтак атрымаў назву 
Паўлава) скасаваў прыгоннае права, дараваў сялянам асабіс тую 
вольнасць і перадаў усю зямлю сялянскай абшчыне, якая атрымала 
назву Паўлаўскай рэспублікі. Рэспубліка мела свой сцяг, герб, войска, 
грошы і нават прэзідэнта (ім сяляне абралі П. Бжастоўскага). 

§ 10. Пачатак палітычнай эміграцыі 

Паражэнне паўстання 1794 г. пад кіраўніцтвам Т. Касцюшкі і трэці 
падзел Рэчы Паспалітай паклалі пачатак масавай палітычнай эміграцыі 
з польскіх, беларускіх, украінскіх і літоўскіх зямель у краіны Заходняй 
Еўропы, і перш за ўсё ў Францыю. Палітычная эміграцыя адразу 
пачала арганізаваную ўзброеную барацьбу за адраджэнне страчанай 
дзяржаўнасці. У 1800 г. Т. Касцюшка надрукаваў у Парыжы брашуру 
«Ці могуць палякі заваяваць незалежнасць» (напісаную сумесна з яго 
бліжэйшым паплечнікам Юзэфам Паўлікоўскім), у якой была 
выкладзена праграма барацьбы за адраджэнне страчанай дзяржаўнасці. 
Неабходна заўважыць, што ў дадзеным выпадку слова «палякі» 
адносілася да ўсіх нацыянальнасцяў былой Рэчы Паспалітай — 
федэратыўнай дзяржавы палякаў, беларусаў, літоўцаў і ўкраінцаў. У 
гэтай працы Т. Касцюшка падкрэсліваў, што толькі шляхам 
самаахвярнай, гераічнай нацыянальна-вызваленчай барацьбы, 
самаадданага змагання можна здабыць страчаную незалежнасць. 
«Народу, які імкнецца да незалежнасці,— пісаў Т. Касцюшка,— трэба 
абавязкова верыць у свае сілы. Калі ж гэтай веры няма, калі ён не 
прыкладае ўласных намаганняў для заваявання самастойнага 
існавання, а спадзяецца на падтрымку, альбо ласку іншаземцаў, то 
можна смела сказаць, што ён не дасягне ні шчасця, ні годнасці, ні 
славы».63 

Брашура была прасякнута глыбокай верай у магутныя вызваленчыя 
сілы прыгнечаных народаў. Палітычныя ідэі Т. Касцюшкі,  
выкладзеныя ў гэтай працы, садзейнічалі зараджэнню рэвалюцыйна-
дэмакратычнага руху на польскіх, беларускіх і літоўскіх землях у XIX 
ст. Гэтая праца стала надзвычай папулярнай. Яна была сапраўдным 
палітычным катэхізісам для наступных пакаленняў змагароў за 
нацыянальнае вызваленне. 

Нязгасным сімвалам вызваленчай барацьбы стала народжаная сярод 
палітычных выгнаннікаў гераічная песня — «Мазурак Дамброўскага», 
шырэй вядомая па яе пачатковых словах «Яшчэ Польшча не памерла...» 
— «Jeszcze Polska nie umarla, kiedu my zyjemy...» (словы і музыка 
належаць Юзафу Выбіцкаму) : 

Яшчэ Польшча не памерла,  
Калі мы жывем.  
Што ў нас сілай адабралі,  
Сілай забяром. 

Песня стала душой нацыянальна-вызваленчага руху на землях былой 
Рэчы Паспалітай. Яна акрыляла надзеяй на адраджэнне дзяржаўнасці не 
толькі палякаў, але і беларусаў, украінцаў, літоўцаў, іншыя прыгнечаныя 
народы. Менавіта таму песня была папулярнай сярод удзельнікаў 
нацыянальна-вызваленчага руху на землях Беларусі, пра што сведчаць яе 
пераклады на беларускую мову. Адзін з перакладаў гэтай песні на 
беларускую мову ў сярэдзіне XIX по. ажыццявіў Кастусь Каліноўскі. 

§ 11. Уплыў паўстання 1794 г. на развіццё палітычнай і прававой 
думкі ў першай палове XIX ст. 

На працягу першай паловы XIX ст. паўстанне 1794 г., яго 
легендарны кіраўнік — Тадэвуш Касцюшка, яго рэвалюцыйная 
дзейнасць і светапогляд служылі не аднаму пакаленню не толькі 
палякаў, але і беларусаў прыкладам самаахвярнай барацьбы з  
самадзяржаўем, узорам для выпрацоўкі дэмакратычнага светапогляду,  
патрыятычнага гераічнага дзеяння. 

Асабліва яскрава гэты ўплыў на грамадска- палітычную думку 
Беларусі адчуваўся напярэдадні і ў час паўстанняў 1830 і 1863 гг. 
Пераканаўчым доказам таму з'яўляецца духоўная спадчына Кастуся 
Каліноўскага, які з вялікай павагай ставіўся як да ідэй паўстання 1794 
г., так і да асобы яго вялікага кіраўніка. Напрыклад, у 2-м нумары 
«Мужыцкай Праўды» К. Каліноўскі пісаў, што Т. Касцюшка, выдаўшы 
Паланецкі ўніверсал, імкнуўся надаць паўстанню 1794 г. дэмакратычны 
характар: «Касцюшка то кажа: «Калі мужыкі хочуць ужо самі бараніці 
сваю зямлю, так няхай жа не служаць паншчыны дый не плацяць у 
казну аброку за зямлю». От гэта так справядлівасць». К. Каліноўскі дае 
высокую ацэнку Паланецкаму ўніверсалу (называючы яго маніфестам), 
паказвае яго шырокую папулярнасць сярод сялян Беларусі. Лідэр 
беларускага нацыянальна-вызваленчага руху піша, што царызм, 
баючыся каб Касцюшка не «пабунтаваў» гэтым маніфестам (не 
прыцягнуў да ўдзелу ў паўстанні) ўсіх беларускіх мужыкоў, «спыніў 
Маніфест Касцюшкі». «Спыніў» у дадзеным выпадку азначае знішчыў, 
бо вядома, што царскія ўлады загадвалі салдатам у час паўстання 1794 
г. вышукваць і знішчаць Паланецкі універсал. 

 
173 



Прычыны паражэння паўстання пад кіраўніцтвам Т. Касцюшкі К. 
Каліноўскі бачыў у тым, што яно не набыло характару шырокага 
дэмакратычнага руху, пра што, зноў жа сведчаць наступныя словы з 
«Мужыцкай Праўды»: «Для таго-то і пабілі маскалі Касцюшку, бо каб 
мужыкі ўсе разам былі збунтаваліся і ўхапіліся за сякеры, нажы і косы, 
так бы маскаль мусіў бы прапасці без паўстання і мы на век вякоў ужо 
былі б вольныя». 

Паказальна і тое, што ў рэдагаванай ім газеце «Сцяг свабоды» К. 
Каліноўскі ў якасці віньеткі змясціў сімвалы касцюшкаўскага паўстання 
— постаць касінера са сцягам у руках, на якім былі намаляваны гербы 
Вялікага княства Літоўскага і Каралеўства Польскага. У славутых 
«Лістах з-пад шыбеніцы» К. Каліноўскі з гонарам пісаў, што 
«Касцюшка каля Слоніма радзіўся» і што пра яго «народ наш спявае». 

Тэмы рэфератаў і дакладаў 

1. С. Ляшчынскі — заснавальнік асветніцкай крытыкі грамадскага і 
палітычнага ладу Рэчы Паспалітай. 

2. Палітычныя і прававыя погляды С. Канарскага. 
3. Volumina legum як крыніца па гісторыі палітычнай і прававой 

думкі Беларусі. 
4. Палітычныя і прававыя погляды Р. Каніскага. 
5. Р. Каніскі і праблема дысідэнтаў у Рэчы Паспалітай.  
6. Рэфарматарская дзейнасць і грамадска-палітычныя погляды М. 

Пачобута. 
7. Антыпрыгонніцкія ідэі асветнікаў (М. Карповіч, К. Багуслаўскі, 

Д. Пільхоўскі). 
8. Фізіякратызм — тэарэтычная аснова рэфармавання грамадскага 

ладу. 
9. Палітычныя і прававыя погляды I. Страйноўскага. 
10.Палітычныя і прававыя погляды I. Храптовіча. 
11.Канстытуцыя 3 Мая і яе ўплыў на палітычную і прававую думку 

Беларусі канца XVIII — першай паловы XIX ст. 
12.Палітычныя ідэі паўстання 1794 г. пад кіраўніцтвам Т. Касцюшкі. 
13.Палітычныя і прававыя погляды Т. Касцюшкі. 
14.Утапічны сацыялізм Іосіфа Яленскага. 

Раздзел 5. Палітычная і прававая думка канца XVIII пачатку 
XXст. (1795-1905 гг.) 

Глава 1. Грамадска-палітычная думка Беларусі у першай трэці XIX 
ст. 

§1 Уводзіны 

Пасля падзелаў Рэчы Паспалітай у 1772, 1793 і 1795 гг. і 
інкарпарацыі беларускіх зямель у склад Расійскай імперыі быў 
устаноўлены новы адміністрацыйна-тэрытарыяльны падзел. Назвы 
ваяводстваў і паветаў былі заменены на назвы губерняў і ўездаў. Уся 
тэрыторыя Беларусі была падзелена на пяць губерняў  Гродзенскую, 
Віленскую, Мінскую, Магілёўскую, Віцебскую. Першыя тры называліся 
літоўскімі губернямі, дзве апошнія  беларускімі. 3 некаторымі зменамі ў 
складзе паветаў такі адміністрацыйна-тэрытарыяльны падзел Беларусі 
праіснаваў аж да 1917 г. Кіраванне цалкам перайшло ў рукі рускай 
бюракратыі. Змянілася дзяржаўная мова. Ва ўсіх дзяржаўных установах 
пачалі пісаць і гаварыць на рускай мове. Уведзена была ваенная 
павіннасць, падаткі, у памерах не меншыя папярэдніх, мясцовая шляхта 
была зроўнена ў правах з расійскім дваранствам. Усё астатняе 
захавалася ў ранейшым выглядзе. Такім чынам, у першай трэці XIX ст.  
Беларусь захоўвала пэўную самастойнасць і значна адрознівалася ад 
расійскіх губерняў. Тут працягваў дзейнічаць прыняты яшчэ ў XVI ст. 
Статут ВКЛ І588г.,  суды (судаўладкаванне), функцыянавала былая,  
канчаткова склаўшаяся ў канцы XVIII ст. сістэма сярэдняй і вышэйшай 
адукацыі, захоўваліся цалкам непарушанымі феадальныя адносіны, у 
духоўным жыцці працягвала дамінаваць каталіцкая і ўніяцкая царква. 

Пасля таго, як Беларусь, па словах М.В. Доўнар-Запольскага, у 
выніку падзелаў Рэчы Паспалітай страціла «свае сувярэнныя правы — 
правы незалежнага гаспадарства», галоўным пытаннем нацыянальнай 
грамадска-палітычнай думкі стала адраджэнне дзяржаўнасці, пошук 
шляхоў да нацыянальнай самастойнасці. Гэта пытанне з асаблівай 
вастрынёй паўстала ў першыя гады праўлення Аляксандра I, ва ўмовах 
ўсё большага абвастрэння процістаяння Расіі і Францыі. Прадбачачы 
непазбежнасць сутыкнення з Напалеонам Банапартам, Аляксандр I 
вымушаны быў лічыцца з палітычнымі прыхільнасцямі беларускай 
шляхты да французскага імператара. Шэрагам другарадных дзеянняў 
ён паспрабаваў прыцягнуць яе  

сімпатыі на свой бок. У гэтых мэтах у 1803 г. на базе Галоўнай 
Віленскай школы (так з 1796 г. называлася Галоўная школа Вялікага 
княства Літоўскага) ім быў створаны Віленскі ўніверсітэт, а ў 1812 г. 
у Полацку адкрыта другая вышэйшая навучальная ўстанова на 
тэрыторыі Беларусі – Полацкая езуіцкая акадэмія. 

Цэнтрам ліберальнай думкі таго часу стаў Віленскі ўніверсітэт 
(1803—1832), вакол якога грунтаваліся беларускія, літоўскія і польскія 
асветнікі. У гісторыі .гэтых народаў XIX ст. ён быў тым жа, чым была 
для Францыі XVIII ст. Энцыклапедыя. I як пры вывучэнні палітычнай 
думкі Францыі веку Асветы нельга абысці Энцыклапедыю і яе ролю ў 
фарміраванні антыфеадальнай ідэалогіі, так пры вывучэнні 
палітычнай і прававой думкі Беларусі першай трэці XIX ст. нельга 
абысці Віленскі ўніверсітэт, дзе плячо ў плячо, абвяргаючы аджыўшыя 
грамадска-палітычныя погляды і традыцыі, працавалі лепшыя 
прадстаўнікі беларускага, польскага і літоўскага народаў. 
Пераадольваючы ўпартае супраціўленне кансерватыўных і 
рэакцыйных сіл, яны мужна змагаліся за карэнную перабудову 
сістэмы адукацыі і выхавання, за распаўсюджванне навуковых ведаў, 
за сцвярджэнне новых поглядаў на навакольны свет, дзяржаву і права. 
Сляпой веры і рэлігійнай догме яны супрацьпастаўлялі аўтарытэт 
навуковых ведаў і сілу чалавечага розуму, розным песімістычным 
правіденцыялісцкім гіс тарычным канцэпцыям  перакананасць у 
неадольнасці сацыяльнага прагрэсу. Імкнучыся зрабіць свае грамадска-
палітычныя ідэі здабыткам шырокіх дэмакратычных колаў, перадавыя 
мысліцелі таго часу звяртаюцца да сучаснікаў ужо праз газеты і 
часопісы, якія пачалі з’яўляцца ў той час у Беларусі і Літве, праз 
узросшую колькасць выдаваемых кніг. 

§ 2. Лібералізм і асноўныя праблемы грамадска-
палітычнага жыцця. 

Ліберальная думка першай трэці XIX ст. была сканцэнтравана на 
вырашэнні наступных галоўных сацыяльна-палітычных праблем: 
рэфармаванні сістэмы сярэдняй і вышэйшай адукацыі ў духу яе 
дэмакратызацыі і лібералізацыі; вырашэнні сялянскага пытання; 
аднаўленні страчанай дзяржаўнасці ў той ці іншай форме. 

Каб зразумець асаблівую ролю Віленскага ўніверсітэта як значнага 
цэнтра асветы і перадавой грамадскай думкі, неабходна напомніць, што 
пасля канчатковага падзелу Рэчы Паспалітай (1795) значная колькасць 
школ на беларускіх землях па-ранейшаму працягвала заставацца ў 
руках манашаскіх каталіцкіх ордэнаў  дамініканцаў,  

францысканцаў, кармелітаў, піараў і г. д. Заняткі ў гэтых школах вяліся па 
самых разнастайных, але аднолькава адарваных ад жыцця праграмах. Каб 
перабудаваць гэтую заблытаную і састарэлую сістэму адукацыі, звязаць у 
адно цэлае яе ізаляваныя элементы, у 1803 г. і была створана Віленская 
вучэбная акруга. Адміністрацыйным і вучэбным цэнтрам Віленскай 
навучальнай акругі стаў Віленскі ўніверсітэт, якому былі падначалены ўсе 
школы Літвы, Беларусі і часткі Украіны. Перад універсітэтам была 
пастаўлена задача ажыццявіць перабудову сістэмы адукацыі, што 
знаходзілася ў руках духавенства, стварыць свецкія школы, абмежаваць 
уплыў рэлігіі і царквы на працэс навучання і выхавання. 
Я. Снядэцкі. Выдатным мысліцелем, педагогам, радыкальным 

рэфарматарам сістэмы сярэдняй і вышэйшай адукацыі ў Беларусі і Літве 
быў Ян Снядэцкі (1756—1830), таленавіты матэматык і астраном. Як 
вучоны, Я. Снядэцкі карыстаўся вялікім аўтарытэтам. Далёка за межамі 
Беларусі і Літвы былі вядомы яго работы ў галіне розных раздзелаў 
матэматыкі і астраноміі, што дазволіла яму ў 1811 г. стаць членам-
карэспандэнтам С.-Пецярбургскай Акадэміі навук. Я. Снядэцкі з 
поспехам займаўся таксама філасофіяй, мовазнаўствам, гісторыяй 
навукі, літаратурай. Гэта быў сапраўдны вучоны-энцыклапедыст, 
чалавек нязломнай волі і цвёрдага характару, правадыр беларускіх, 
літоўскіх і польскіх асветнікаў. У гісторыі веку Асветы гэтых народаў ён 
адыграў такую ж выдатную ролю, якую адводзяць звычайна Дзідро і 
Лесінгу ў гісторыі асветніцкай думкі Францыі і Германіі. У 1807 г. Я. 
Снядэцкі быў абраны на пасаду рэктара ўніверсітэта і займаў яе да 1815 
г., гэта значыць, што фактычна ў гэты час ён быў «кіраўніком асветы ў 
Літве, Беларусі і частцы Украіны»64, дастойна працягваючы на гэтай ніве 
справу Пачобута і Страйноўскага. 

Педагагічныя погляды Я. Снядэцкага выкладзены ў ліс тах, 
публіцыстыцы, навуковых працах, але перш за ўсе ў манаграфіі 
«Жыццё і літаратурная дзейнасць Гуга Калантая» (1814). У ёй 
распрацавана цэласная праграма радыкальнай рэформы сістэмы 
сярэдняй і вышэйшай адукацыі ў Беларусі і Літве ў духу яе 
дэмакратызацыі і лібералізацыі. Я. Снядэцкі лічыў, што «вышэйшая 
ўлада» не павінна займацца дробнымі пытаннямі адукацыі, а ўсю сваю 
ўвагу павінна звярнуць на склад і становішча настаўнікаў і 
выкладчыкаў, бо гэта «крыніца, ад якой усё залежыць». Асветнік  
бачыў дзве галоўныя мэты грамадскай адукацыі і выхавання. Па-
першае, падрыхтоўка людзей да дзяржаўнай службы і правільнага 
вядзення прыватных спраў, і, па-другое, «выяўленне дараванняў і 
талентаў, фарміраванне іх і выхаванне на карысць народную»65. Пры 
гэтым ён лічыў, што таленты належыць шукаць ва ўсіх саслоўях, што 
«ўся ўвага школы павінна 

быць звернутая на народ»66. Па Я. Снядэцкаму, трэба імкнуцца да 
стварэння такой сістэмы адукацыі, якая б не перашкаджала б «нікому 
рухацца далей наперад у сваёй адукацыі, а наадварот, дапамагала б»67.У 
аснову дыдактычнага працэсу павінны быць пакладзены, па Я.  
Снядэцкаму, прынцыпы Ж.Ж. Русо, паводле якіх вучань «павінен 
працаваць як селянін, а мысліць як філосаф». 

На падставе гэтых ідэй Я. Снядэцкага ў Беларусі складаліся новыя 
вучэбныя праграмы, уводзіліся новыя вучэбныя курсы, ствараліся 
падручнікі, у якіх пульсавала ліберальная думка, накіраваная на 
вызваленне навукі і выхавання ад празмернай апекі дзяржавы і царквы. 
Дзякуючы тэарэтычнай і практычнай дзейнасці Я. Снядэцкага як  
сярэдняя, так і вышэйшая адукацыя ў Беларусі і Літве дасягнулі 
высокага ўзроўню. Віленскі ўніверсітэт не без падставы параўноўвалі з  
найбольш вядомымі ўніверсітэтамі Еўропы — Гецінгена і Аксфорда, 
пра што сведчаць, у прыватнасці, наступныя радкі з паэмы «Сашка» 
вядомага рускага паэта XIX ст. Аляксандра Паляжаева (1804— 1838), у 
тыя гады студэнта Маскоўскага ўніверсітэта: 

 
О родины прямых студентов – 
Геттинген, Вильна и Оксфорд!  
У вас не может брать патентов  
Дурак алтынник или скот;  
Звонарь не может колокольный  
У вас на лекции сидеть,  
Вертеться в шляпе треугольной  
И шпагу  при бедре иметь. 
 
У вас не вздумает мальчишка  
Шипеть надувшись: «Я студент!»  
Вы судите: пусть он князишка,  
Да в нем ума ни капли нет!  
У вас студент есть муж почтенный,  
А не паршивый, не сопляк,  
Не полузнайка просвещенный  
И не с червонцами дурак!68 

Педагагічныя ідэі Я. Снядэцкага аказвалі значны ўплыў на 
выхаваўчы і дыдактычны працэс на працягу ўсяго існавання Віленскага 
ўніверсітэта (1803—1832) і Віленскай навучальнай акругі. 

Для рэктарскай дзейнасці Я. Снядэцкага характэрна яшчэ адна 
дэталь, на якую неабходна звярнуць увагу. Калі раней М. Пачобут і 1. 
Страйноўскі часта імкнуліся прыцягнуць ва ўніверсітэт навуковыя сілы 
з-за мяжы, то Я. Снядэцкі, клапоцячыся аб далёкім будучым навукі,  
рабіў усё магчымае, каб выхоўваць вучоных з мясцовых жыхароў. Гэта 
традыцыя пераважала аж да апошніх дзён існавання 

 
181 



ўніверсітэта, гэта значыць, да яго закрыцця ў 1832 г. У сувязі з гэтым 
вядомы беларускі гісторык і публіцыст XIX ст. А. Кіркор (1819—1886) 
пісаў, што «у апошні час існавання ўніверсітэта (у 30-я гады XIX ст. — 
В.Ш.) амаль усе прафесары яго былі ўжо мясцовыя, літоўскія або 
беларускія ўраджэнцы. Так, з ліку 47 прафесараў 36 было мясцовых». 

Аддаючы належнае арыгінальнасці педагагічных ідэй Я. Снядэцкага 
і значэнні яго прадбачлівай адміністратыўнай дзейнасці ў станаўленні 
сістэмы сярэдняй і вышэйшай адукацыі у Беларусі і Літве, нельга 
адмаўляць у яе рэфармаванні і дасканаленні ролі Адама 
Чартарыйскага (1770—1861), вядомага дзяржаўнага дзеяча Расіі, 
папячыцеля Віленскай навучальнай акругі з 1803 па 1824 гг. На 
пачатковым этапе сваёй кар’ еры (прыкладна да 1815 г.) ён таксама быў 
прыхільнікам ліберальных ідэй і аказваў значную падтрымку 
пачынанням Я. Снядэцкага і іншых прыхільнікаў лібералізму. 
В. Страйноўскі. Важнай праблемай грамадскай думкі таго часу 

з'яўлялася сялянскае пытанне. Прыкметны ўплыў на яго рашэнне 
аказала Канстытуцыя герцагства Варшаўскага, прынятая 22 ліпеня 
1807 г., якая ліквідавала асабістую залежнасць сялян ад памешчыкаў і 
прызнала роўнасць усіх грамадзян герцагства перад законам. 

У 1808 г. Валерыян Страйноўскі (1759—1834), родны брат былога 
рэктара Віленскага ўніверсітэта Ераніма Страйноўскага, выдаў у Вільні 
кнігу пад назвай «Аб пагадненні памешчыкаў з сялянамі». У ёй ён 
паставіў праблему адмены прыгоннага права. Страйноўскі сцвярджаў,  
што прыгонны стан супярэчыць натуральнаму праву і стрымлівае 
прагрэс грамадства. Таму неабходна ліквідаваць асабістую залежнасць 
сялян ад памешчыкаў. В. Страйноўскі выказаўся за наданне сялянам 
асабістай свабоды, а таксама права набыцця зямлі, якая павінна 
заставацца ўласнасцю памешчыкаў. Каб падкрэсліць памяркоўнасць і 
легальнасць сваіх планаў ён падверг крытыцы «непраўдзівых сяброў 
сялян», якія выказваюцца за бясплатную раздачу сялянам 
памешчыцкай зямлі, прыпамінаючы аб крывавых здарэннях часоў 
Вялікай французкай рэвалюцыі. 

Ідэі беларускіх лібералаў па сялянскаму пытанні пакінулі 
прыкметны след у гісторыі грамадска-палітычнай думкі таго часу, у 
памяці сучаснікаў, пра што можна меркаваць па зместу «Пана 
Тадэуша» Адама Міцкевіча, аднаўляючага, як вядома, падзеі, што 
адбываліся ў Беларусі і Літве на пачатку XIX ст. (дакладней,  
напярэдадні і ў час вайны 1812 г.). Галоўны герой гаворыць сваёй 
маладой жонцы: 

Дык лепш ад улады адмовіцца ўжо чалавеку  
Й аддаці сялян нашых лёсы пад права апеку .  
Як вольны мы самі, то хай будуць вольны й сяляне;  
Аддайма ім тую зямлю на век-вечна ўладане,  
На ёй што зрадзілісь, якую крываваю працай  
Здабылі, з каторай і жывяць усіх і багацяць69. 

Пачынаючы з 1815 г. увесь мясцовы друк пры кожным зручным 
моманце падымаў сялянскае пытанне, выказваючыся як за змякчэнне 
прыгоннага права, так і за прававое ўрэгуляванне адносін паміж 
памешчыкамі і сялянамі. Трэба адзначыць, што і прадстаўнікі 
каталіцкай царквы таксама выказваліся за змякчэнне прыгоннага права. 
М. К. Агінскі. У 1805, 1806 і 1807 гг. з'яўляюцца розныя праекты 

адраджэння палітычнай самастойнасці Вялікага княства Літоўскага. 
Асаблівую актуальнасць гэтае пытанне набыло напярэдадні вайны 1812 
г., пасля стварэння Банапартам у 1807 г. Герцагства Варшаўскага. У 
1811 г. вядомы дзяржаўны дзеяч і кампазітар Міхаіл Клеафас Агінскі 
(1765—1833), выяўляючы настроі пэўных колаў шляхты, падаў 
Аляксандру I праект утварэння на беларускіх і украінскіх землях 
Вялікага княства Літоўскага са сталіцай у Вільні ў складзе 
Гродзенскай, Віленскай, Мінскай, Віцебскай, Магілёўскай, Кіеўскай, 
Падольекай, Валынскай губерняў, а таксама Беластоцкай вобласці і 
Тарнопальскай акругі. Яно павінна было ўваходзіць у склад Расійскай 
імперыі на правах аўтаноміі. Аднак імператар адхіліў гэты праект. 

Напалеон пастараўся выкарыстаць у сваіх палітычных мэтах гэтую 
акалічнасць. Імкнучыся прыцягнуць на свой бок беларускую шляхту, 
ён выказаў намер стварыць на землях былога Вялікага княства 
Літоўскага нават тры дзяржавы: у цэнтральнай Беларусі (Мінская, 
Гродзенская, Віленская губерні)—дзяржаву пад назвай Літва са 
сталіцай у Вільні; на тэрыторыі Віцебскай і Магілёўскай губерняў — 
дзяржаву пад назвай Беларусь. Землі ж этнаграфічнай Літвы (з цэнтрам 
у Коўна) павінны былі далучыцца да Латвіі і стварыць дзяржаву пад 
назвай Курляндыя. Частку гэтага праекта Напалеон рэалізаваў. У 
чэрвені 1812 г. ён стварыў, пасля таго як заняў беларускія землі, 
Часовы ўрад Вялікага княства Літоўскага, улада якога 
распаўсюджвалася на Мінскую, Гродзенскую і Віленскую губерні. Але 
гэтае палітычнае фарміраванне праіснавала нядоўга. 

§ 3. Кансерватызм 

I. Лабажэўскі. Прадстаўніком кансерватыўнай думкі ў гэты 
перыяд, праціўнікам ліберальных асветніцкіх ідэй быў  

Ігнат Лабажэўскі (Лада-Лабажэўскі) (каля 1750—1826). У 1818—1823 
гг. ён выдаў у сталіцы Расійскай імперыі тры кнігі на французкай мове, 
накіраваных супраць асветніцкай думкі XVIII ст. Змест кніг часткова 
друкаваўся на старонках «Русского инвалида»70 — рускамоўнай газеты, 
якая выдавалася ў Пецярбургу. (Яе рэдактарам быў выпускнік 
Віленскага ўніверсітэта Міхаіл Маркіяновіч (1780—1830)). 

У першай з іх — «Належная павага да каранаванай асобы» (1818) — 
адказнасць за ўсе беды, якія абрушыліся на Рэч Паспалітую у канцы 
XVIII ст., I. Лабажэўскі ўскладае на асветніцкую ідэалогію, сацыяльна-
палітычныя рэформы апошняга караля Станіслава Аўгуста. 
«Небяспечныя прынцыпы новай філасофіі, — заключае ён, — з'явіліся 
непасрэднай прычынай упадку Рэчы Паспалітай». 

У двух другіх сваіх творах — «Палітычныя разважанні 
хрысціяніна» (1819) і «Алтары і троны» (1823) I. Лабажэўскі выступае 
верным паслядоўнікам Жазефа дэ Мэстра, з якім яго звязвалі сувязі 
асабістай дружбы ў час пабыту апошняга ў Пецярбургу ў якасці пасла 
сардзінскага караля. Людзкасць не патрабуе ніякіх радыкальных 
пераўтварэнняў, заяўляў Лабажэўскі, паколькі васемнаццаць вякоў 
назад яе грунтоўна рэфармавала хрысціянства. Найгоршым гатункам 
чалавечай думкі з'яўляецца безпрынцыпнае злучэнне хрысціянства і 
лібералізма, якое ўсё адмаўляе і нічога не прапануе ўзамен. Асабліва 
небяспечнымі для грамадства з'яўляюцца погляды Ж.-Ж. Русо. 
Лабажэўскі, як і Жазеф дэ Мэстр, выступае як прыхільнік  
традыцыяналізма, вораг народаўладства. «Як Бог, стварыўшы свет,  
захоўвае яго,— пісаў ён,— так і людзі павінны кансерваваць тыя 
сацыяльныя адносіны і інстытуты, якія стварылі». 

Працы Лабажэўскага з'явіліся пралогам да палемікі паміж  
лібераламі і кансерватарамі ў Беларусі і Літве. 

§ 4. Палеміка паміж лібераламі і кансерватарамі (клерыкаламі) 

Гэтай значнай з'яве ў духоўным жыцці Беларус і і Літвы 
папярэднічаў шэраг важных гіс тарычных падзей і выкліканых імі 
грамадска-палітычных ідэй. 

Пасля Венскага кангрэса (1814—1815), якім завяршыліся войны 
кааліцыі еўрапейскіх дзяржаў з напалеонаўскай Францыяй, ва ўмовах 
надыходу рэакцыі, беларускае грамадства было ўжо пазбаўлена 
магчымасці легальна абмяркоўваць актуальныя палітычныя пытанні. 
Таму грамадская думка пераключылася на аналіз праблем  

выхавання, адукацыі, філасофіі, этыкі, філасофіі гісторыі і г. д. У і 
грамадскай думцы таго часу назіраюцца два ў корані процілеглыя 
падыходы да вырашэння гэтых праблем — ліберальны і кансерватыўны 
(клерыкальны). 

Цэнтрам асветніцкай думкі быў Віленскі ўніверсітэт. Сярод яго 
прафесараў былі шырока распаўсюджаны ідэі французскіх мысліцеляў 
XVIII ст. Іх прыхільнікі імкнуліся вырашыць актуальныя грамадскія 
праблемы з пазіцый асветніцкай ідэалогіі, гэта значыць, прымяніць ідэі 
Вальтэра, Русо, Даламбэра, Дзідро, Кандыльяка і іншых прадстаўнікоў 
асветніцкай думкі да рэфармавання існаваўшай сістэмы адукацыі,  
выхавання, аналізу заканамернасцяў гістарычнага працэсу і г.д. 

Цэнтрам клерыкальных ідэй была Полацкая езуіцкая акадэмія, 
прафесары якой адстойвалі тэалагічны светапогляд, кіраваліся ім у 
сваёй практычнай дзейнасці. 

Існаванне на тэрыторыі Беларусі і Літвы двух працілеглых 
тэарэтычных цэнтраў прывяла да таго, што паміж  прафесарамі 
Віленскага ўніверсітэта і Полацкай езуіцкай акадэміі пачалася ідэйная 
палеміка, якая вялася пераважна на старонках двух часопісаў — 
«Віленскага дзённіка» (Вільня) і «Полацкага штомесячніка» (Полацк), а 
таксама іншых перыядычных выданняў таго часу, і зрабіла вялікі 
ўплыў на фарміраванне перадавой грамадскай думкі. 

У 1803 г. у Полацку невялікім тыражом выйшла ў свет эпічная паэма 
выкладчыка Полацкага езуіцкага калегіума Нікадэма Мусніцкага 
«Палтава», якая праслаўляла перамогу Пятра I над шведскімі войскамі. 
І хоць аб'ём гэтага твора быў вялікі (214 набраных дробным шрыфтам 
старонак), сёння мала хто, нават з самых дасведчаных знаўцаў 
беларускай гісторыі і літаратуры, можа сказаць што-небудзь канкрэтнае 
як пра паэму, так і пра яе стваральніка. У свой жа час менавіта гэты твор 
стаў даволі вядомым і паслужыў штуршком да ідэйнай палемікі 
прадстаўнікоў двух процілеглых кірункаў нацыянальнай грамадскай 
думкі — прыхільнікаў ідэй веку Асветы, з аднаго боку, і абаронцаў 
каталіцызму і клерыкалізму, з другога. Палемікі, якая працягвалася на 
старонках перыядычных выданняў Беларусі і Літвы некалькі гадоў. 

Сігналам да гэтай ідэйнай барацьбы паслужыў артыкул кандыдата 
філасофіі, прафесара польскай мовы і літаратуры Яна Гвальберта 
Стычынскага, апублікаваны «Віленскім дзённікам» пад назвай «Заўвагі 
аб «Палтаве» — гераічнай паэме» (1817). Я.Г. Стычынскі спрабаваў 
пазнаёміць чытачоў са зместам «Палтавы» Н. Мусніцкага і даць ёй 
крытычную ацэнку праз чатырнаццаць гадоў пасля апублікавання. 

Бяскрыўднае на першы погляд пытанне: ці можна «Палтаву» 
называць эпапеяй? I пасля досыць доўгіх разважанняў заключыў, што, 

нягледзячы на гістарычную важнасць падзеі і веліч героя — Пятра I, 
паэма не заслугоўвае назвы эпапеі, таму што ад пачатку да канца тут ідзе 
адно апісанне бітвы. «Калі б не асобныя паэтычныя адступленні,— 
заўважае Я. Стычынскі,— з цяжкасцю можна дапусціць, што гэта паэт, а 
не гісторык апісвае слаўную ваенную падзею». Такім чынам, паэма М. 
Мусніцкага, на думку крытыка, змяшчае толькі гістарычнае апісанне 
бітвы, але пазбаўлена мастацкага абагульнення. А без абагульнення не 
можа быць сапраўднай паэзіі. Вось чаму Я. Стычынскі ставіць пытанне: 
ці можна яе называць паэмай? Няцяжка здагадацца, што ў сваёй крытыцы 
Я. Стычынскі кіраваўся не столькі літаратурнымі канонамі і густамі, 
колькі ідэйнымі сімпатыямі. Іншымі словамі, сваю задачу ён бачыў зусім 
не ў тым, каб сапраўды даць ацэнку мастацкіх вартасцей твора Н. 
Мусніцкага, а ў тым, каб нанесці ўдар па тых сацыяльных сілах, якія 
процідзейнічалі імкненням асветнікаў Беларусі і Літвы і з асяроддзя якіх 
выйшла паэма (гэта значыць езуітаў). 

Для палемікі з Янам Стычынскім езуіты мабілізавалі лепшыя 
інтэлектуальныя сілы Полацкай езуіцкай акадэміі. і перш за ўсё 
маладога прафесара тэалогіі, ураджэнца Беларусі Вінцэнція Бучынскага 
(1789—1853). Цікава склаўся лес гэтага незвычайна таленавітага 
чалавека. У 1830—1840 гг. ён выкладаў філасофію ў навучальных 
ўстановах Аўстрыі, а з 1848 г. у Лувенскім універсітэце (Бельгія), куды 
прыбыў па спецыяльнаму запрашэнню караля Бельгіі Фердынанда. У 
1842—1844 гг. у Вене была выдадзена фундаментальная праца В.  
Бучынскага на лацінскай мове «Філасофскія разважанні» ў трох тамах: 
першы том уключаў логіку, другі — метафізіку, трэці —этыку і 
палітыку. У аснову гэтай працы былі пакладзены лекцыі, якія В. 
Бучынскі чытаў у Полацкай езуіцкай акадэміі. У свой час гэты твор 
прынёс яму шырокую вядомасць. На жаль, у Беларусі аб В. Бучынскім 
надрукаваны толькі некалькі невялікіх артыкулаў, першы з якіх 
належыць аўтару гэтых радкоў. 

І вось менавіта В.Бучынскаму айцы-ігнаціянцы даручылі выступіць 
у абарону аўтара паэмы «Палтава». Так, у «Віленскім дзённіку» у тым 
жа 1817 г. з'явіўся артыкул «Разважанні Вінцэнція Бучынскага над 
заўвагамі Яна Стычынскага аб «Палтаве», гераічнай паэме», у якім 
аўтар прыйшоў да высновы, што «Палтава» Мусніцкага «не з'яўляецца, 
аднак, такой нікчэмнай, як мяркуе аб ёй крытыка». 

Я. Стычынскі адмоўчвацца не стаў. У наступным нумары 
«Віленскага дзённіка» з'явіўся яго новы артыкул, яшчэ больш востры і 
рэзкі. 

На дапамогу В. Бучынскаму паспяшаўся яшчэ адзін дыпламаваны езуіт, 
француз па нацыянальнасці, доктар тэалогіі Дэзідэрый Рышардо. 
Выгнаны з Францыі буржуазнай рэвалюцыяй 1789 г., ён асеў у Полацку. 
У адказ на другі артыкул Стычынскага ў «Полацкім штомесячніку» ў 
1818 г. Д. Рышардо апублікаваў «Паведамленне аб жыцці і творах Н. 
Мусніцкага». Гэта быў звыклы езуіцкі панегірык, накіраваны на абарону 
інтарэсаў ордэна. 

Следам за публікацыяй Д. Рышардо выходзіць з друку яшчэ адзін 
артыкул В. Бучынскага «Адказ Вінцэнція Бучынскага на 
абвінавачванні Яна Стычынскага» («Полацкі штомесячнік», 1818. №2. 
С. 113-132). Разважаючы аб паэме Мусніцкага, Бучынскі, побач з  
буйнымі аўтарытэтамі ў галіне гіс торыі і тэорыі літаратуры, упершыню 
ўпамінае прозвішча выдатнага польскага астранома М. Каперніка.  
Дарэчы, палемічныя артыкулы В. Бучынскага ў абарону «Палтавы» Н.  
Мусніцкага ананімна выйшлі ў Полацку ў 1818 г. у друкарні Полацкай 
езуіцкай акадэміі ў выглядзе асобнай кніжкі пад назвай «Аналіз  
аргументаў, змешчаных ў рэцэнзіі на паэму «Палтава». Рэдкі, а 
магчыма, нават адзіны экземпляр гэтай унікальнай публікацыі на 
тэрыторыі былога СССР захаваўся ў Санкт-Пецярбурзе. 

Паступова палеміка, якая пачалася з крытыкі «Палтавы», 
пераходзіць на іншыя праблемы. У арбіту спрэчкі паміж асветнікамі і 
клерыкаламі ўключаюцца пытанні філасофіі, этыкі, гісторыі, педагогікі 
і г. д. У прыватнасці, у вялікім артыкуле «Нататкі аб выхаванні 
моладзі», які друкаваўся ў некалькіх нумарах «Полацкага 
штомесячніка» ў 1818 г. (гл. «Полацкі штомесячнік» 1818. № 2—5) і 
быў падпісаны ініцыяламі І.К. (многія артыкулы беларускіх езуітаў 
друкаваліся альбо без подпісаў, альбо падпісваліся толькі ініцыяламі), 
крытыкавалася выхаваўчая канцэпцыя беларускіх асветнікаў, якая 
грунтавалася на педагагічных поглядах Ж.Ж. Русо і абмяжоўвала да 
мінімуму ролю каталіцкай царквы ў адукацыі і выхаванні, «Жан Жак 
Русо і ў нашым краі,— адзначалася ў артыкуле,— на вялікае няшчасце, 
вельмі папулярны мысліцель... Па слядах Русо тлумам пайшлі сучасныя 
аўтары, так што цяпер нельга назваць якой-небудзь другой галіны 
ведаў, дзе б выходзіла больш прац, чым у педагогіцы». Ідэі Русо, 
адзначалася ў артыкуле, пачалі распаўсюджвацца на Беларусі каля 
шасці-дзесяці гадоў назад (гэта значыць з 60-х гг. XVIII ст. — В. Ш.), і з 
таго часу тут назіраецца крызіс ў галіне выхавання і адукацыі. Далей 
аўтар артыкула робіць выпады супраць працы былога рэктара 
Віленскага ўніверсітэта Яна Снядэцкага «Літаратурнае жыццё Гуга 
Калантая» і твора Фелікса Бенткоўскага «Гісторыя польскай 
літаратуры», у якіх абгрунтоўвалася неабходнасць змяншэння ўплыву 
каталіцкай царквы на выхаваўчыя працэсы. «Не падлягае сумненню,— 
адзначае  

аўтар артыкула,— што рэлігія з'яўляецца апорай дзяржавы і грамадскага 
жыцця, таксама як і тое, што адказ сучаснага выхавання ад рэлігіі 
з'яўляецца шкодным для абодвух: дзяржавы і грамадства». 

Палярызацыя поглядаў асветнікаў і клерыкалаў назіраецца і ў 
вобласці тлумачэння гістарычнага працэсу. Найвялікшым аўтарытэтам 
сярод беларускіх асветнікаў у галіне гісторыі быў Вальтэр, які адхіліў 
тэалагічны падыход да гісторыі і такім чынам ажыццявіў 
«дэтэалагізацыю» гістарычнай думкі. Пад уплывам «філасофіі 
гісторыі» Вальтэра ствараліся асноўныя публікацыі віленскіх вучоных,  
якія друкаваліся на старонках «Віленскага дзённіка» і «Віленскага 
штотыднёвіка» (апошні заснаваны ў 1815 г.). 

Натуральна, што артыкулы «Полацкага штомесячніка» былі 
накіраваны ў абарону тэалагічнай канцэпцыі гісторыі. У прыватнасці, у 
«Прадмове» да першага нумара «Полацкага штомесячніка» (1818 г.) 
рэдакцыя абвяшчала, «што будзе друкаваць артыкулы, якія абвергнуць 
і выправяць «гіс тарычныя памылкі, асабліва тыя, што закранаюць і 
абражаюць святасць рэлігіі». Гэтае абяцанне рэдакцыя імкнулася 
стрымаць. На старонках часопіса прафесары Полацкай езуіцкай 
акадэміі пастаянна палемізавалі з віленскімі публіцыстамі, якія не 
падзялялі поглядаў царкоўных гіс торыкаў на прычыну роспуску ордэна 
тампліераў ці ганення хрысціян у Японіі (гл. «Полацкі штомесячнік» 
1818. №3. С.201-216). Часопіс выступаў таксама супраць гістарычнай 
літаратуры, перакладзенай з замежных моў, у якой не падзялялася 
тэалагічная канцэпцыя гісторыі. Рэдакцыя, напрыклад, негатыўна 
адгукнулася аб перакладзеным піярам Катоўскім з нямецкай мовы 
падручніку Шрэка па ўсеагульнай гіс торыі за тое, што ў ім змяшчаліся 
палажэнні, не адпаведныя духу каталіцызму. 

Дарэчы, у тым жа напрамку вялася і педагагічная дзейнасць 
прафесараў Полацкай езуіцкай акадэміі, абавязкам якіх было абвяргаць 
гістарычныя погляды Вальтэра, а таксама «памылковыя сказанні» пра 
Галілео Галілея, інквіз іцыю, Варфаламееўскую ноч і г.д. 

Нягледзячы на гэтыя публікацыі «Полацкага штомесячніка», 
асветніцкі погляд на гіс торыю («гіс торыя не залежыць ад волі Бога») 
прабіваў сабе дарогу, заваёўваў у грамадстве ўсё новых прыхільнікаў. 

Між іншым, тэалагічная канцэпцыя гіс торыі не перашкодзіла 
езуітам ажыццявіць на старонках «Полацкага штомесячніка» шэраг 
цікавых публікацый па гіс торыі Беларусі, якія захоўваюць сваю 
каштоўнасць да нашых дзён. Напрыклад, вялікі і грунтоўны артыкул Д. 
Рышардо (надрукаваны ананімна) «Кароткае паведамленне аб горадзе 
Полацку» («Полацкі штомесячнік», 1818. № 13).  

Калі б часопіс полацкіх езуітаў не перастаў выходзіць у сакавіку 1820 г., 
такіх публікацый было б, відаць, значна больш. Што быў намер гэта 
рабіць, несумненна. «Калі ж з цягам часу,— адзначала рэдакцыя 
часопіса,— у руках выдаўцоў акажуцца матэрыялы, якія тычацца 
мясцовай даўніны — старажытныя помнікі, манеты, рукапісы,— яна 
прыкладзе ўсе старанні, каб аб гэтым пастаянна паведамляць чытачам». 

Што тычыцца палітычнай думкі, то полацкія езуіты старанна 
камуфліравалі свае погляды ў гэтай галіне. На старонках «Полацкага 
штомесячніка» мы сустракаем сцвярджэнне, што «няправільна судзіў 
бы той, хто пераконваў. бы, што выдаўцы часопіса хочуць уваскрэсіць 
перыпатэтычную філасофію» (гэта значыць схаластыку, якая апіралася 
на вучэнні Фамы Аквінскага, у тым ліку і на яго палітычных поглядах, 
якія абгрунтоўвалі няроўнасць людзей у грамадстве і феадальную 
іерархію). Зразумела, падобнае сцвярджэнне было голай дэкларацыяй. 
Створаны ў гады Контррэфармацыі ордэн езуітаў грунтаваў сваю 
ідэалогію на неасхаластыцы, ядром якой з'яўляўся неатамізм. Ад гэтага 
вучэння езуіты не адступалі ніколі і нідзе. Больш таго, мы можам, 
праўда, пакуль што апрыорна, гаварыць аб асаблівых заслугах полацкіх 
езуітаў у галіне неасхаластыкі (уключаўшай і палітычныя погляды). 
Справа ў тым, што калі ў 1773 г. папа Клімент XIV распусціў ордэн 
езуітаў, Кацярына II не дазволіла абнародаваць папскае брэве на той 
частцы Беларусі, якая была далучана да Расійскай імперыі, і, такім 
чынам, узяла тутэйшых езуітаў пад сваю апеку. Беларусь на працягу 
некалькіх дзесяткаў гадоў (1773—1814) заставалася адзіным месцам у 
свеце, дзе ордэн захаваў свае кіраванне. Менавіта ў гэтыя гады полацкія 
езуіты выступілі ў якасці захавальнікаў філасофскіх традыцый 
еўрапейскай неасхаластыкі. Больш дэталёва, аднак, меркаваць аб гэтым 
нельга, таму што галоўны філасофскі твор полацкіх езуітаў 
«Філасофскія настаўленні» Юзэфа Анжыаліні, які выйшаў у Полацку ў 
1818 г. у двух тамах на лацінскай мове, пакуль што не прааналізаваны. 
Тым не менш, відаць, можна гаварыць аб існаванні асобнай школы 
полацкай неасхаластыкі, якая на працягу сарака гадоў захоўвала 
філасофскія традыцыі езуітаў. 

У публікацыях полацкіх вучоных адбілася ідэйная накіраванасць іх 
вучэння. Перш за ўсё яны выступалі супраць поглядаў Спінозы, Канта, 
Гегеля. Імя апошняга ў публікацыях «Полацкага штомесячніка» хаця і 
не ўпаміналася, але з лёгкай іроніяй сцвярджалася, што нядаўна 
створаная метафізіка «у сваіх пабудовах і выказваннях здаецца 
нязвыкла дзівотнай і зусім незразумелай для чытачоў». Аднак вастрыё 
сваёй крытыкі як у артыкулах, так і лекцыях полацкія  

вучоныя накіроўваюць супраць асветніцкай думкі XVIII ст. «У тэалогіі, 
метафізіцы, дыялектыцы часта, а лепей сказаць, хутчэй за ўсё,— 
адзначаў вядомы польскі вучоны XIX ст. П. Хмялеўскі,— фармуляваліся 
тэмы студэнцкіх прац, накіраваныя супраць асветніцкай ідэалогіі XVIII 
ст., і перш за ўсё, супраць поглядаў Вальтэра і Русо». 

Падобная «педагагічная дзейнасць» полацкіх прафесараў прымусіла 
Яна Снядэцкага выступіць з лекцыяй «Аб філасофіі», якую ён спачатку 
прачытаў для вучоных Віленскага ўніверсітэта, а потым надрукаваў у 
часопісе «Віленскі дзённік». Выступаючы ў абарону вучэнняў 
выдатных мысліцеляў, вучоны з гонарам цытуе ў сваёй працы 
Каперніка, Галілея, Дэкарта, з асаблівай цеплынёй выкладае ідэі 
французскіх асветнікаў XVIII ст. Звяртаючыся да сваіх полацкіх 
апанентаў, Снядэцкі пісаў, што «грунтоўны тэолаг павінен не 
кампраметаваць, а аналізаваць погляды выдатных філосафаў». 

Палеміка паміж асветнікамі і клерыкаламі сведчыла аб высокім 
узроўні грамадска-палітычнай думкі Беларусі таго часу. Яна служыла 
выхаванню талерантнасці, павагі і памяркоўнасці да людзей іншых 
поглядаў. 
А. Снядэцкі. Высокі накал абмеркаванню актуальных праблем 

грамадскага жыцця надала газета «Вулічныя навіны», якая пачала 
выходзіць у Вільні ў 1818 г. Рэдактарам яе быў адзін з лідэраў 
асветніцкай думкі ў Беларусі і Літве Енджэй Снядэцкі (1768—1838),  
малодшы брат Яна Снядэцкага. Газета з'яўлялася друкаваным органам 
ліберальна-асетніцкага таварыства «шубраўцаў», у склад якога 
ўваходзілі прафесары Віленскага ўніверсітэта Я. Шымкевіч, Л. 
Бароўскі, I. Шыдлоўскі і інш. (У даным выпадку слова «шубравец» мае 
іранічны сэнс і азначае «гарэза», «свавольнік»). Шубраўцы бічавалі 
маральныя заганы сучаснага ім грамадства (п'янства, гультайства і г. 
д.), асуджалі лад жыцця пануючых класаў, супрацьпастаўляючы ім 
карысную дзейнасць, штодзённую працу простых людзей. 3 вялікім 
спачуваннем адносіліся яны да працоўных, прызнаючы за імі роўныя 
правы ў грамадстве. Газета ўказвала на выключна цяжкае становішча 
сялянства, выказвалася за паляпшэнне іх становішча, бічавала 
маральную дэградацыю шляхты. У асобных артыкулах выкрываўся 
фанатызм каталіцкага духавенства і клерыкалаў. Шубраўцы 
выказваліся за частковыя сацыяльныя рэформы. 

Дыскусія па асноўных праблемах грамадскай думкі абяцала даць 
плённыя вынікі, таму што у радах палемістаў з абодвух бакоў 
знаходзіліся значныя інтэлектуальныя сілы, выдатныя творчыя асобы. 
Аднак палеміка, якая значна ўзбагаціла духоўнае жыццё Беларусі, 
неспадзявана была гвалтоўна спынена самадзяржаўем. Вясной 1820 г. 

царскім указам прафесары і студэнты Полацкай езуіцкай акадэміі ў ліку 
іншых езуітаў пад канвоем паліцыі былі выпраўлены ў Аўстрыю. 

Можна меркаваць, што аб палеміцы, якая разгарнулася ў Беларусі 
вакол «Палтавы» Мусніцкага, ведаў А.С. Пушкін. А паведаміў яму пра 
гэтую цікавую падзею ў духоўным жыцці Беларусі 20-х гг. XIX ст., 
напэўна, Адам Міцкевіч, які ў гады палемікі быў студэнтам Віленскага 
ўніверсітэта. Адзін з сяброў А.С. Пушкіна — Ксенафонт Палявы — 
расказваў, што, «прыехаўшы ў 1828 г. у Пецярбург і зайшоўшы ў 
Дземутаў тракцір да Пушкіна, ён застаў там А. Міцкевіча, якому рускі 
паэт выкладаў план сваёй нявыдадзенай яшчэ «Палтавы». Відаць, К.  
Палявы захапіў толькі канец размовы двух вялікіх славянскіх паэтаў,  
аб змесце якой мы можам цяпер толькі здагадвацца. Адзначым, што 
«Палтава» Пушкіна выйшла на чвэрць века пазней «Палтавы» 
Мусніцкага. 

§ 5. Палітычны рамантызм 

І.М. Даніловіч. Напярэдадні і ў час палемікі па актуальных 
праблемах грамадска-палітычнага жыцця паміж віленскімі і полацкімі 
вучонымі ў Віленскім універсітэце сфармавалася новая група маладых 
прафесараў, з'явіліся першыя публікацыі такіх выхаванцаў універсітэта,  
як Ж. Анацэвіч, М. Баброўскі, I. Даніловіч, Ю. Ярашэвіч і іншыя, якія 
пачалі актыўна распрацоўваць гістарычныя і юрыдычныя праблемы,  
звязаныя з мінулым Беларуска-Літоўскай дзяржавы. Найвыдатнейшым 
сярод гэтых выдатных людзей трэба прызнаць Ігната Мікалаевіча 
Даніловіча (1787—1843). 

Ён паходзіў з сям'і беларускага ўніяцкага святара. Адукацыю 
атрымаў у беластоцкай гімназіі і на юрыдычным факультэце 
Віленскага ўніверсітэта. 3 1814 г. займаў ва ўніверсітэце спачатку 
пасаду дацэнта, потым прафесара літоўскага (беларускага) права, якое 
яшчэ дзейнічала на тэрыторыі Беларусі і Літвы. «Выкладаў гэты 
прадмет,— як адзначаюць гісторыкі,— I. Даніловіч беззаганна»71. 

У 1821 г. ён увайшоў у склад камісіі, якая занялася падрыхтоўкай да 
друку Статута ВКЛ, пошукамі яго друкаваных і рукапісных 
экземпляраў. Вынікі сваёй працы ён выклаў у артыкуле 
«Бібліяграфічнае апісанне вядомых нам рукапісных і друкаваных 
экземпляраў літоўскага Статута» («Віленскі дзённік», 1823). «3 вялікімі 
цяжкасцямі, пісаў у артыкуле аб сваёй працы ў камісіі I. 
Даніловіч,знайшоў я ў розных мясцінах Беларусі і Літвы 14 выданых і 
звыш 10 рукапісных версій Статута на польскай, беларускай і 
лацінскай мовах».  

Дапамагалі ў гэтай працы I. Даніловічу студэнты ўніверсітэта, якія 
захапіліся яго планамі і прывозілі яму «цэлыя груды пергаментных і 
іншых рукапісаў (Статута), галоўным чынам з уніяцкіх цэркваў і 
кляштараў». У камісіі I. Даніловіч разам з I. Лялевелем выказваўся «за 
выданне старога беларускага (тэкста) Статута з пазнейшымі 
варыяцыямі»72. Дакладней, ён выказваўся за выданне Статутаў ВКЛ «у 
трох асобных рэдакцыях (1529, 1566 і 1588 гадоў  В.Ш.) з далучэннем да 
іх усіх вялікакняскіх законаў і прывілеяў»73. Але рэалізаваць гэты план, на 
жаль, не ўдалося. Перашкодзіла выкрыццё самадзяржаўем тайнага 
студэнцкага таварыства філаматаў. Пасля працэсу філаматаў I. Даніловіч, 
якога ўлады абвінавацілі ў інспірацыі студэнцкага руху, быў звольнены з 
працы і змушаны пакінуць Вільню. Ад ганенняў яго выратавала 
высакароднае заступніцтва графа Румянцава, які ўскладаў на I. 
Даніловіча як на навукоўца вялікія надзеі. 

У 1825—1829 гг. І. Даніловіч працаваў прафесарам Харкаўскага 
універсітэта. У 1830-1835 гг. знаходзіўся ў Пецярбургу ў камісіі М.М. 
Сперанскага, якая рыхтавала збор мясцовых законаў для заходніх 
губерняў. У 1835-1842 гг. выкладаў права ў Кіеўскім і Маскоўскім 
універсітэтах. 

Але як вучоны і грамадзянін ён сфарміраваўся ў часы вучобы і 
працы ў Віленскім універсітэце і захаваў на ўсё жыццё вернасць сваім 
ідэйным і навуковым перакананням, цікавасць да дзяржаўнага мінулага 
сваёй радзімы. Галоўным прадметам зацікаўленасці I. Даніловіч было 
беларускае права. Ён упершыню апісаў усе рукапісныя і друкаваныя 
экземпляры Статута ВКЛ, а таксама падрыхтаваў першае навуковае 
выданне Статута ВКЛ 1529 г. (апублікаваны ў 1841 г.). Як асабіста 
адзначаў I. Даніловіч, ён рыхтаваў да друку Статут ВКЛ 1529 г. «не 
толькІ каб выратаваць гэты важны помнік беларускага заканадаўства ад 
страты», але і для таго, каб даказаць, што «тагачасная Літва кіравалася 
беларускімі звычаямі і законамі». 

У працы «Гістарычны агляд літоўскага заканадаўства» (1837) I. 
Даніловіч даў характарыстыку гістарычнага развіцця права ў Беларусі і 
Літве, першы спрабаваў высветліць яго крыніцы і сувязь са 
старажытнарускім і заходнееўрапейскім заканадаўствамі, сцвяржаў 
самабытны характар беларускага права. 

Усё жыццё ён быў прыхільнікам ідэі адраджэння беларуска-
літоўскай дзяржавы, мовы Статутаў ВКЛ, чаму прысвяціў усе свае сілы 
і здольнасці. У сувязі з гэтым адзін з яго біёграфаў з глыбокай павагай,  
а адначасова і з лёгкай іроніяй слушна заўважыў, указваючы на 
рэдкасны, асаблівы жыццёвы шлях гэтага чалавека: «Ёсць усе падставы 
лічыць яго патрыётам-беларусам, грамадзянінам дзяржавы, якая 

даўно знікла, а таксама чалавекам, які з кахання да помнікаў роднай 
гісторыі служыў прывіду XV і XVI ст.»74. 

І. Даніловіч выказаў таксама ідэю аб адзінстве права славянскіх 
народаў, што пазней было пацвержана працамі іншых славянскіх 
гісторыкаў. 

Філаматы, філарэты. У 1817 г. у Віленскім універсітэце пад 
уплывам прац I. Даніловіча, I. Лялевеля, М. Баброўскага і іншых 
прафесараў паўстала і пачало дзейнічаць тайнае студэнцкае 
«Таварыства філаматаў» (ад грэчаскага philomathes — той, хто 
любіць веды). Арганізатарамі таварыства былі студэнты ўніверсітэта А.  
Міцкевіч, Т. Зан, Ю. Яжоўскі, Ф. Малеўскі, Я. Чачот, А. Петрашкевіч. 

У ідэйным развіцці філаматаў можна вылучыць два этапы: першы, з 
1817 па 1818 г., і другі, з 1819 па 1823 г. Спачатку на першы план 
філаматы высоўваюць культурна-асветніцкія задачы, мэту навуковага і 
маральнага ўдасканальвання, палітычныя ж ідэі носяць неўсвядомлены 
характар, знаходзяцца на другім плане. Аднак паступова 
патрыятычныя ідэі пачынаюць займаць галоўнае, дамінуючае месца ў іх 
светапоглядзе, падпарадкоўваюць сабе маральныя і навуковыя. 
Палітычныя ідэі з'яўляюцца ў філаматаў у 1819 г. і з гэтага часу 
пастаянна фігурыруюць у іх перапісцы і творчасці. На другім этапе 
філаматы пашыраюць свой духоўны ўплыў на блізкія ім па духу тайныя 
таварыствы. Пад ідэйным уплывам філаматаў знаходзіліся 
«праменныя» (ад слова «прамень») і «філарэты» (ад грэчаскага 
«філарэт» — той, хто любіць дабрачыннасць), якія дзейнічалі ў Віленскім 
універсітэце, а таксама тайныя таварыствы ў Свіслацкай гімназіі і 
Полацкім піярскім вучылішчы. 

У аснову грамадска-палітычных поглядаў філаматаў былі 
пакладзены два прынцыпы: любоў да свабоды і чалавечай асобы. 
Першапачаткова свабода з'яўлялася для іх катэгорыяй неакрэсленай,  
няпэўнай, невыразнай, уключаючай у сябе ўсю гаму чалавечых 
пачуццяў, імкненняў, перажыванняў. Свабода філаматаў — гэта перш  
за ўсё магчымасць безгранічнага ўдасканалення асобы ва ўсіх сферах 
грамадскага жыцця і, у першую чаргу, у галіне маралі і навукі, гэта 
магчымасць гарманічнага развіцця асобы ў напрамку да 
«прамяністасці». Аднак паступова свабода ў філаматаў набывае ўсё 
больш рэальныя, больш канкрэтныя, больш выразныя формы. Свабода 
праціпастаўляецца ўсякім сацыяльным перашкодам, нормам і правілам, 
якія прымушаюць асобу да залежнасці і падпарадкавання. У іх 
разуменні свабода пачынае спалучацца з нянавісцю да дэспатызу і 
тыраніі, з ідэяй барацьбы супраць гвалту, сацыяльнага прыгнёту,  
рэлігійнай нецярпімасці. Ідэалам філаматаў становіцца асоба 
свабодная, моцная, рашучая, якая змагаецца з існуючым  

сацыяльна-палітычным злом і гіне ў гэтым супрацьстаянні.Так ідэалогія 
філаматаў набывае палітычны характар, пачынае развівацца ў рэчышчы 
шляхецкай рэвалюцыйнасці. 

Сацыяльна-палітычная праграма філаматаў ставіла сваёй мэтай 
ліквідацыю феадальна-прыгонніцкіх адносін, вызваленне сялян ад 
прыгнёту памешчыкаў, звяржэнне самаўладства, увядзенне 
канстытуцыі, стварэнне ў новым грамадстве сістэмы народнай 
адукацыі, якая павінна папярэднічаць дэмакратызацыі грамадска-
палітычнага жыцця. «Народ трэба прасвятліць да такой ступені, пісаў 
філамат К. Пясэцкі, каб ён зразумеў перавагі канстытуцыйнага 
кіравання і шкоднасць дэспатызму». Філаматаў не пакідала 
ўпэўненасць, што «права сілы» павінна ўступіць месца «сіле права». 
Пра гэта сведчыць «Песня філарэтаў» (1820), напісаная Адамам 
Міцкевічам: 

 
Вон там юристы сели.  
Ты им бокал поставь: 
Сегодня  право силы,  
А завтра  сила прав75. 

 

Спадзеючыся «вырваць уладу з рук дэспата» гвалтоўным шляхам, 
філаматы, аднак, не ўяўлялі дэталяў палітычнага перавароту. Ядром 
сацыяльна-палітычнай праграмы філаматаў з'яўлялася задача 
адраджэння Рэчы Паспалітай. 

Выпрацоўка і пошук шляхоў рэалізацыі сацыяльна-палітычнай 
праграмы прывялі філаматаў да паглыбленага вывучэння дзяржаўнага 
строя і палітычнага жыцця Вялікага княства Літоўскага, яго 
гістарычных, культурных, палітычных і дэмакратычных традыцый. 
Менавіта філаматы паклалі пачатак даследаванню беларускага 
фальклору, вераванняў і звычаяў беларусаў, а таксама беларускай 
мовы, якая на працягу некалькіх стагоддзяў з'яўлялася дзяржаўнай 
мовай Вялікага княства Літоўскага. Менавіта таму мясцовы, беларускі 
матэрыял знайшоў шырокае адлюстраванне ў літаратурнай творчасці 
філаматаў (вершах, баладах, каментарыях да іх і г.д.). Для 
характарыстыкі падобных поглядаў вядомы польскі гісторык М. 
Хандэльсман (1882— 1945) увёў тэрмін «палітычны рамантызм», які 
трэба прызнаць удачным. Філаматы мелі кантакты з рускімі дваранскімі 
рэвалюцыянерамі-дзекабрыстамі. 

У 1823—1824 гг. самадзяржаўе выкрыла і ліквідавала тайныя 
студэнцкія таварыствы філаматаў і філарэтаў, а таксама звязаныя з імі 
вучнёўскія арганізацыі. Быў пазбаўлены пасад шэраг маладых і 
таленавітых прафесараў: Баброўскі, Галухоўскі, Даніловіч, Лялевель. 
Наступленне рэакцыі на Віленскі ўніверсітэт значна абядніла  

духоўнае жыццё Беларусі. У 1832 г. самадзяржаўе закрыла Віленскі 
універсітэт. Гэту сумную падзею можна лічыць духоўнай катастрофай 
для беларускай, польскай і літоўскай культуры, якая адмоўна адбілася 
на духоўным жыцці гэтых народаў у XIX ст. 

Тэмы рэфератаў і дакладаў 

1. Грамадска-палітычныя погляды Я. Снядэцкага.  
2.Грамадска-палітычныя погляды В. Страйноўскага. 
3.Палітычныя погляды М.К. Агінскага. 
4.Грамадска-палітычныя погляды I. Лабажэўскага. 
5. Крытыка прафесарамі Полацкай езуіцкай Акадэміі асветніцкіх ідэй. 
6.Грамадска-палітычныя погляды «шубраўцаў». 
7.Грамадска-палітычныя погляды I. Даніловіча. 
8.Прававыя погляды I. Даніловіча.  
9.Ацэнка I. Даніловічам Статута Вялікага княства Літоўскага. 
10.Грамадска-палітычныя погляды філаматаў і філарэтаў. 

Глава 2. Палітыка-прававая думка ў другой трэці ХІХ ст.  
(1831—1856 гг.) 

§ 1. Уводзіны 

Пасля падаўлення паўстання 1830 — 1831 гг. царызм пачаў адкрыта 
праводзіць на беларускіх і літоўскіх землях рэакцыйную палітыку, мэтай 
якой было нівеліраванне розніцы, існаваўшай паміж рускімі і беларускімі 
губернямі, падаўленне нацыянальна-вызваленчага руху і цесна звязанай з 
ім перадавой грамадска-палітычнай думкі. Галоўным сродкам дасягнення 
гэтай мэты была палітыка русіфікацыі. 

Для распрацоўкі і правядзення вялікадзяржаўнай шавініс тычнай 
палітыкі ў Беларусі і Літве Мікалай I (1825—1855) стварыў у 
Пецярбурзе «Асобны камітэт па заходніх губернях», які распрацоўваў і 
праводзіў у жыццё меры, накіраваныя на ліквідацыю існаваўшай 
розніцы паміж рускімі і беларускімі губернямі ў галіне веравызнання, 
судаводства, судовага ладу, адукацыі і г.д., імкнучыся дасягнуць іх 
поўнага зліцця з Расіяй. 

Русіфікацыя пачалася з дэмантажу склаўшайся ў Беларусі і Літве ў 
канцы XVIII — пачатку XIX ст. сістэмы сярэдняй і вышэйшай 
адукацыі. У 1832 г. быў разгромлены царызмам Віленскі ўніверсітэт. На 
базе двух факультэтаў універсітэта — медыцынскага і тэалагічнага — 
былі створаны дзве Акадэміі: Віленская медыка-хірургічная Акадэмія і 
Віленская рымска-каталіцкая духоўная Акадэмія. Яны існавалі на 
працягу дзесяці гадоў, але ўжо не мелі такога жыватворнага ўплыву на 
духоўнае жыццё Беларусі і Літвы, як Віленскі ўніверсітэт. Больш таго, у 
1842 г. Віленская медыка-хірургічная Акадэмія была пераведзена ў Кіеў, а 
Віленская рымска-каталіцкая духоўная Акадэмія — у Пецярбург. Такім 
чынам, з 40х гадоў XIX ст. Беларусь і Літва на доўгі час былі пазбаўлены 
вышэйшых навучальных устаноў, што адмоўна адбілася на духоўным 
жыцці грамадства, узроўні палітычнай і прававой думкі. 

Наступным актам царызму, які значна ўзмацніў уплыў 
самадзяржаўя на духоўнае жыццё Беларусі і Літве, была адмена ў 1839 
г. Брэсцкай царкоўнай уніі 1596 г. і далучэнне ўніяцкай царквы 
Беларусі да расійскай праваслаўнай царквы. У выніку гэтага акту каля 
двух мільёнаў беларусаў-уніятаў зрабіліся праваслаўнымі76. 

На працягу 30-гадоў XIX ст. была скасавана таксама дзейнасць 
Статута Вялікага княства Літоўскага 1588 г., уведзена ў Беларусі 
агульнарасійскае заканадаўства. 3 1832 г. дзейнасць Статута была 

скасавана на тэрыторыі Віцебскай і Магілёўскай губерняў, а ў 1840 г. — 
на тэрыторыі Віленскай, Гарадзенскай і Мінскай. 

Указам ад 18 чэрвеня 1840 г. Мікалай I забараніў выкарыстоўваць у 
афіцыйных дакументах назвы «Беларусь» і «Літва», «беларускія 
губерні» і «літоўскія губерні». Замест іх уводзілася назва «Северо-
Западный край». 

§ 2. Кансерватызм 30—50-х гг. (Г. Ржавускі, I. Галавінскі, К 
Буйніцкі) 

Тэарэтычны ўзровень палітычнай і прававой думкі пасля паражэння 
паўстання 1830 — 1831 гг. значна панізіўся. У грамадскай свядомасці 
панаваў прыгнечаны настрой, дамінавалі кансерватыўныя ідэі.  
Кансерватызм гэтага часу быў прадстаўлены перш за ўсё 
«Пецярбургскім гуртком», які жартам называлі «Пентархіяй» (слова 
грэчаскае, у перакладзе азначае «улада пяці»), таму што яго духоўнае 
жыццё вызначалі пяць вядомых у той час пісьменнікаў, публіцыстаў,  
мысліцеляў, ураджэнцаў беларускіх і ўкраінскіх зямель — Г. Ржавускі, 
I. Пржацлаўскі, I. Галавінскі, I. Шцірмер і М. Грабоўскі. Друкаваным 
органам кансерватараў стаў «Пецярбургскі штотыднёвік» (1830— 
1856), выдаўцом і рэдактарам якога быў выпускнік Віленскага 
ўніверсітэта, ураджэнец Слонімшчыны, вядомы ў свой час пісьменнік, 
мысліцель і публіцыст Іосіф Пржацлаўскі (1799—1879). 
Г. Ржавускі. Найбольш вядомым прадстаўніком кансерватыўнай 

думкі 30-50-х гг. XIX ст. у Беларусі, Літве і Польшчы быў Генрых 
Ржавускі (1791—1866), філасофскія і грамадска-палітычныя погляды 
якога складаліся пад уплывам віднейшых прадстаўнікоў 
заходнееўрапейскага традыцыяналізма Луі де Банальда (1754—1840) і 
Жазэфа де Мэстра (1753—1821). У сваіх творах «Успаміны Севярыны 
Сапліцы» (1839), «Мешаніна традыцый» (1841), «Маральныя і 
палітычныя эсэ» (1847), «Інтэлектуальныя падарожжы» (1851) ён 
выступіў перакананым апалагетам феадальна-прыгонніцкіх адносін.  
Разумеючы, што нацыянальна-вызваленчы рух усё болей зліваецца з  
антыфеадальным, набывае антыпрыгонніцкі характар, што 
ўзмацняюцца яго сувязі з рэвалюцыйнай барацьбой іншых народаў і 
што гэта нясе смяротную пагрозу феадалізму, Г. Ржавускі лічыў, што 
захаванне прыгонніцтва на беларускіх, літоўскіх і польскіх землях 
магчыма толькі ў тым выпадку, калі гэтыя землі будуць заставацца 
інтэгральнай часткай Расійскай імперыі. Як прыхільнік абсалютызму 
ён лічыў, што менавіта самадзяржаўе прызначана забяспечыць 
нармальнае 

традыцыйнае развіццё гэтых зямель. «Дзякуючы волі Бога сталі мы 
часткай Расійскай дзяржавы і, як частка славянскага племя, аб'яднаныя 
пад скіпетрам цара, можам развівацца і ўносіць уклад у агульную 
скарбніцу»,— пісаў Г. Ржавускі. 

У палітычных поглядах Г. Ржавускага дамінавала ідэя нязменнасці 
грамадскага быцця, супрацьстаяння ўсялякім пераменам усталяваных 
сацыяльных адносін, усялякім зменам традыцыйных форм існавання 
грамадства. 

I. Галавінскі. Калі Г. Ржавускага, I. Пржацлаўскага і іншых можна 
разглядаць як вяшчальнікаў шляхецка-магнацкага кансерватызма, то 
прадстаўніком іншага, клерыкальнага кансерватызма з'яўляўся 
шматгадовы рэктар Пецярбургскай рымска-каталіцкай духоўнай 
Акадэміі і адначасова магілёўскі арцыбіскуп Ігнат Галавінскі (1807—
1885), які абараняў перш за ўсё дагматы каталіцызму. Ён разглядаў яго 
як неабходную, інтэгральную частку народнай традыцыі і разам з тым 
як важную апору захавання феадальна-прыгонніцкіх адносін. Падобныя 
ж ідэі выкладаў у сваёй працы «Хрысціянская філасофія жыцця ў 
параўнанні з пантэістычнай філасофіяй нашага часу» (1853) былы 
выкладчык лацінскай мовы Свіслацкай гімназіі, а потым прафесар 
спачатку ў Кіеўскім, а потым Маскоўскім універсітэце Максімільян 
Якубовіч (1785—1853). 
К. Буйніцкі. Непасрэдным правадніком ідэй кансерватызма ў 

Беларусі і Літве з'яўлялася група гуманітарнай інтэлігенцыі, якая 
кансалідавалася вакол рэдакцыі цесна звязанай з «Пецярбугскім 
штотыднёвікам» часопіса «Рубон» (выходзіў у Вільні ў 1842—1849гг.). 
Ідэйным натхніцелем і выдаўцом часопіса быў гісторык, пісьменнік і 
публіцыст Казімір Буйніцкі (1788—1878). На старонках гэтага 
друкаванага органа праводзіліся славянафільскія і панславістскія ідэі, 
крытыкаваліся ліберальны і радыкальны напрамкі грамадскай думкі. 

§ 3. Пачатак рэвалюцыйна-дэмакратычнай думкі 

Пасля трагічнага фіналу паўстання 1830—1831 гг. пачаў 
фарміравацца рэвалюцыйна-дэмакратычны напрамак грамадскай думкі 
Беларусі. Перадавыя беларускія мысліцелі пачалі ўсведамляць, што без 
удзелу ў нацыянальна-вызваленчым руху шырокіх народных мас, перш 
за ўсё сялянства, разлічваць на поспех у барацьбе з царызмам не 
магчыма. 

М. Валовіч. Адным з першых гэтую ідэю выказаў Міхаіл Валовіч 
(1806 — 1833) — роданачальнік рэвалюцыйна-дэмакратычнага 
напрамку ў нацыянальнай палітычнай думцы. У духоўным развіцці М. 
Валовіча вылучаюцца два перыяды. Першы, калі яго светапогляд 
развіваўся 

ў рэчышчы шляхецкай рэвалюцыйнасці, ахоплівае гады навучання ў 
Віленскім універсітэце і працягваецца да ўдзелу ў паўстанні 1830—1831 
гг. Другі, калі М. Валовіч паступова пераходзіць на пазіцыі 
рэвалюцыйнага дэмакратызма і ўтапічнага сацыялізма, пачынаецца ад 
1831 г. і працягваецца да канца дзён рэвалюцыянера (1833). Распачаўся 
ён у Францыі, дзе М. Валовіч апынуўся пасля паражэння паўстання. 

М. Валовіч належаў да левага дэмакратычнага крыла палітычнай 
эміграцыі, на чале якой стаялі Лялевель, Ворцаль, Крэмпавецкі і інш. 
Галоўную прычыну паражэння паўстання яны бачылі ў тым, што рух 
1830—1831 гг. меў вузкую сацыяльную базу, у той час калі галоўнай 
сілай у вызваленчым руху павінны былі выступіць шырокія 
дэмакратычныя масы, і перш за ўсё сялянства. Грамадска-палітычныя 
погляды М. Валовіча гэтага перыяду характарызуюцца сацыяльным 
радыкалізмам і дэмакратызмам. Разглядаючы буйную зямельную 
ўласнасць як галоўную прычыну галечы і прыгнёту сялянскіх мас, ён 
выступіў за знішчэнне памешчыцкага землеўладання, за вызваленне 
сялян, надзяленне іх зямлёй без ўсялякіх выкупаў. Грамадская 
ўласнасць на зямлю, на думку М. Валовіча, з'яўляецца неабходным 
варункам свабоды і роўнасці праў усіх людзеЙ. Будучы дзяржаўны лад 
Беларусі і Літвы — дэмакратычная рэспубліка, якая знаходзіцца ў 
федэратыўных сувязях з дэмакратычнай Польшчай. Пераход да 
дэмакратычнага і справядлівага сацыяльнага ладу ажыццяўляецца 
шляхам дэмакратычнай рэвалюцыі. Апошняя зліваецца з 
агульнаеўрапейскай, а таксама з сялянскай рэвалюцыяй у Расіі. Як 
бачым, грамадска-палітычная праграма М. Валовіча характарызавалася 
рысамі ўтапійнага сацыялізма і рэвалюцыйнага дэмакратызму. Аднак у 
ёй адсутнічала дэталёвая распрацоўка будучага дзяржаўнага ладу 
Беларусі і Літвы. 

У сакавіку 1838 г. М. Валовіч нелегальна прыбыў на Беларусь і 
распачаў падрыхтоўку да сялянскага паўстання. Сваёй радыкальнаЙ 
праграмай ён імкнуўся прыцягнуць на свой бок сялянскія масы. Але 
дзейнасць М. Валовіча не мела поспеху. Створаны ім у ваколіцах 
Слоніма невялікі паўстанцкі атрад не знайшоў падтрымкі насельніцтва. 
У маі 1833 г. М. Валовіч быў арыштаваны і па прысуду ваенна-палявога 
суда павешаны ў Гародні. 3 пакараннем першага беларускага 
рзвалюцыянера-дэмакрата звязаны сумна вядомыя ў гісторыі словы 
М.М. Мураўёва: «Я не з тых Мураўевых, каторых вешаюць, а з тых, 
каторыя вешаюць». Менавіта пасля пакарання М. Валовіча за 
Мураўёвым, які быў тады гародзенскім генерал-губернатарам, 
назаўсёды засталася агідная мянушка «вешальнік». 

У.М. Ігнатоўскі ў сваім артыкуле «Увагі аб вынікненню 
беларускага руху» слушна аднёс М. Валовіча да піянераў нацыянальна-
вызваленчай барацьбы ў Беларусі ў XIX ст. 

Ф.А. Савіч. Вялікае значэнне на шляху пераходу палітычнай думкі 
ад шляхецкай рэвалюцыйнасці да рэвалюцыйнага дэмакратызму мелі 
дзейнасць і светапогляд Франца Андрэевіча Савіча (1815—1861). 

Ён нарадзіўся ў сям'і ўніяцкага святара ў вёсцы Вяляцічы Пінскага 
павета. Скончыўшы Пінскае павятовае вучылішча ў 1833 г. паступіў у 
Віленскую медыка-хірургічную Акадэмію і арганізаваў тут нелегальнае 
рэвалюцыйнае «Дэмакратычнае таварыства». Таварыства 
складалася з студэнтаў Акадэміі, выхадцаў з разначыннага асяроддзя і 
дробнай шляхты. Погляды членаў тайнага рэвалюцыйнага таварыства 
фарміраваліся пад уплывам дэмакратычнай літаратуры і ідэй 
утапічнага сацыялізма. Ф. Савіч напісаў статут гэтай арганізацыі пад 
назвай «Прынцыпы демакратызму». 

Статут абгрунтоўваў неабходнасць барацьбы супраць прыгонніцтва 
і самадзяржаўя  ладу, які абараняе няроўнасць і эксплуатацыю чалавека 
чалавекам, абвяшчаў права кожнага народа на нацыянальную 
самастойнасць, на самавызначэнне, адстойваў ідэю рэвалюцыйнага 
саюзу прыгнечаных народаў у барацьбе з царызмам. У вершы, 
напісаным на беларускай мове, Ф. Савіч заклікаў народы: 

 
Ліцвін, валынец, падайце ж мне рукі,  
Так-прысягаем на госпада-Бога,  
Царам  на згубу , панам для навукі,  
Што на той зямлі не паўстане і нога – 
Ані гэта паганска, ані гэта тыранска,  
Хоць укараніцца, як сіла шатанска!77 

Найлепшай формай дзяржаўнага ладу абвяшчалася рэспубліка.  
Шляхам рэалізацыі праграмы з'яўлялася дэмакратычная (сялянская) 
рэвалюцыя. 

У 1837 г. «Дэмакратычнае таварыства» ўстанавіла сувязь з польскім 
рэвалюцыянерам Шыманам Канарскім (1808—1839), які ў 1835 г. 
нелегальна перайшоў дзяржаўную мяжу Расійскай імперыі і на 
тэрыторыі Беларусі, Літвы і Украіны стварыў тайную рэвалюцыйную 
арганізацыю «Садружнасць польскага народа». Яна налічвала каля 3 
000 чалавек. 

У 1838 г. непадалёку ад Мінска (на паштовай станцыі Крыжоўка) 
Ш. Канарскі быў арыштаваны. Пачалося следства па яго справе, у ходзе 
якога частка членаў «Дэмакратычнае таварыства» была арыштавана. Ф. 
Савіч быў аддадзены ў салдаты і сасланы на Каўказ. 

Ф. Савіч — аўтар па-мастацку напісаных «Споведзі» і «Мемуараў», 
апулікаваных упершыню ў 1876 г. У 1901 г. яны былі перакладзены на 
французкую мову і «вельмі моцна зацікавілі чытачоў»78. 

Ю. Бакшанскі. Важным звяном у фарміраванні рэвалюцыйна-
дэмакратычнага напрамку грамадскай думкі Беларусі з'яўляюцца 
таксама погляды Юліяна Бакшанскага (1824 — 1863). Апошні 
звяртаецца да беларускіх сялян ужо са спецыяльнай адозвай, імкнецца 
падняць іх на барацьбу з самадзяржаўем. Ён бачыць у сялянах 
уплывовую сілу грамадства і заклікае іх аб'яднацца з гарадской 
беднатой і салдатамі. Народнае паўстанне ён разглядае як асноўны 
сродак вырашэння сацыяльных і нацыянальных праблем. 

§ 4. Уплыў рэвалюцыі 1848 г. у Заходняй Еўропе на палітычную 
думку Беларусі 

Вялікі ўплыў на развіццё радыкальнай палітычнай думкі аказалі 
рэвалюцыйныя падзеі 1848 г. у Заходняй Еўропе. Як непасрэдны 
водгук на выбух буржуазна-дэмакратычных рэвалюцый у Францыі,  
Аўстрыі, Венгрыі, Германіі, Італіі і адмену прыгоннага права ў Галіцыі 
з'явіўся верш Уладзіслава Сыракомлі «Добрыя весці». Ён ярка 
адлюстроўвае думкі перадавых слаёў грамадства, якія спадзяваліся на 
карэнныя перамены ў эканамічным і палітычным жыцці: 

 
Заходзіць сонца пагодняга лета,  
Вее вецер  з заходніх нябёс.  
Здароў будзь, вецер  з далёкага света  
Добрыя ж весці да нас ты прынёс!  
 
Здаровыя ж будзьце, эй, добрыя весці! Там, на 
Захадзе, праліваюць кроў, Б'юцца для славы, 
свабоды і чэсці I робяць вольных людзей з мужыкоў. 
 

Браты Аляксандр і Франц Далеўскія. Пад уплывам буржуазна-
дэмакратычных рэвалюцый на Захадзе ў Беларусі і Літве ствараецца 
тайная рэвалюцыйная арганізацыя «Братні саюз літоўскай моладзі». 
Яе заснавальнікамі былі браты Далеўскія. 

Першапачаткова асноўныя намаганні заснавальнікаў накіроўваліся 
на яднанне моладзі, на падрыхтоўку яе, па ўзору філаматаў і філарэтаў,  
да працы па дасканаленню маралі і духоўнасці. Пад уплывам 
рэвалюцыйных падзей у Заходней Еўропе палітычная праграма 
арганізацыі набыла больш радыкальны характар. У яе былі ўключаны 
патрабаванні: стварэнне на землях былой Рэчы Паспалітай рэспублікі,  
вызваленне ад прыгоннага права сялян і надзяленне іх зямлёй,  
ліквідацыя 

саслоўных прывілегій. Шляхам да рэалізацыі сацыяльна-палітычнага 
пераўтварэння грамадства прызнавалася дэмакратычная рэвалюцыя. 

Пры ўсёй значнасці і важкасці светапогляду М. Валовіча, Ф. 
Савіча, Ю. Бакшанскага, братоў Далеўскіх і іншых, якія першымі ва 
ўмовах мікалаеўскай рэакцыі выказалі ідэі рэвалюцыйнага 
дэмакратызму на беларускай зямлі, трэба прызнаць незавершанасць і 
фрагментарнасць іх грамадска-палітычных поглядаў. 

Тэмы рэфератаў і дакладаў 

1. Грамадска-палітычныя думка Беларусі ў гады мікалаеўскай 
рэакцыі. 

2. Грамадска-палітычныя погляды М. Валовіча. 
3. Грамадска-палітычныя погляды Ф. Савіча. 
4. Грамадска-палітычныя погляды Ю. Бакшанскага. 
5. Рэвалюцыя 1848 г. у 3. Еўропе і беларуская грамадская думка. 

Літаратура 

Тэксты 

1. Конарский Ш. Переходное состояние и окончательное устройство 
общества // Избранные произведения прогрессивных польских 
мыслителей. М., 1956. Т. 2. С.411-416. 

2. Конарский Ш. Письмо к Лелевелю из Литвы (4 апреля 1937 г.)  
// Там же. С. 415. 

3. Савіч Ф. Дзе ж тое шчасце падзелася? //Беларуская літаратура XIX 
стагоддзя. Хрэстаматыя. Складальнікі А.А. Лойка, В.П. Рагойша. Мн., 
1988. С.68-69. 

4. Савіч Ф. Успаміны // Шляхам гадоў. Мн., 1994. 
5. Сыракомля У. Добрыя весці // Беларуская літаратура XIX 

стагоддзя. Хрэстаматыя. Складальнікі А.А. Лойка, В.П. Рагойша. Мн., 
1988. С.102. 

Даследаванні 

1. Ігнатоўскі У. Увагі аб вынікненню беларускага руху // 
Маладняк. 1926. № 11 (12)  

 

 

204 



2.  Красоўскі Ц. Невядомы беларускі паэт // Калоссе. 1937. № 3. 
С.172-174. 

3. (Ластоўскі В.). Сымон Канарскі // Наша Ніва. 1907. № 21. С.6. 
4. Ластоўскі В. Шымон Канарскі // Беларускі каляндар «Сваяк» на 

1919 год. Вільня, 1918. С. 49-52. 
5. Мохнач Н.Н. Идейная борьба в Белоруссии 30-40-е годы XIX 

века. Мн., 1971. 
6. Мошковский К. Рукопись в тюрьме // Русский архив. 1909. № 4. 
7. Польское общество и попытки возобновления вооруженной 

борьбы в 1833 году. Вроцлав, 1984. 
8. Смирнов А.Ф. Франц Савич. Мн., 1961. 
9. Смирнов А.Ф. Революционные связи народов России и 

Польши. 30-60 годы XIX века. М., 1962. 
10. Шалькевич В.Ф. Общественно-политические взгляды Воловича 

М.К.// Всебелорусская конференция историков. Историческая 
наука и историческое образование в Республике Беларусь (новые  
концепции и подходы). Мн., 1993. Часть 2. 
 
 

Глава 3. Палітыка-прававая думка напярэдадні студзеньскага 
паўстання (1856—1861 гг.) 

§ 1. Уводзіны 

Ліберальная думка ў гады царавання Мікалая I, пасля падаўлення 
паўстання 1830—1831 г. у і закрыцця Віленскага ўніверсітэта, 
знаходзілася ў прыгнечаным, летаргічным стане. На старонках 
часопісаў і газет, якія выходзілі ў Вільні, зрэдку, выбіральна і нясмела 
рэфлектаваліся палітычныя і прававыя ідэі, што выпрацоўваліся ў гэты 
час заходнееўрапейскімі ліберальнымі мысліцелямі. Ніякага праяўлення 
рэфарматарскай думкі, ніякага арганізаванага ліберальнага руху, як гэта 
было ў часы існавання Віленскага ўніверсітэта (1803—1832) ужо не 
існавала. 

Адраджэнне лібералізма ў Беларусі і Літве пачалося толькі пасля 
смерці Мікалая I (1855). Разам з нябожчыкам-імператарам адышла ў 
гісторыю эпоха 30-гадовага дэспатычнага царавання (1825 — 1855), 
якое прывяло імперыю да поўнага краху, што ясна паказала Крымская 
вайна (1853—1856). 

Новы цар — Аляксандр II (1855—1881) змушаны быў правесці 
шэраг сацыяльных рэформаў, што спрыялі ўзнікненню ліберальнага 
напрамку ў грамадскай думцы Расіі. Прадстаўнікі лібералізма  

арыентаваліся на заходнееўрапейскія ідэі канстытуцыяналізма і 
парламентарызма, абгрунтоўвалі легальныя шляхі пераўтварэння 
самадзяржаўна-прыгонніцкай Расіі ў канстытуцыйную манархію. 

Час нараджэння рускага лібералізма дакладна зафіксаваў у сваіх 
працах пасол Францыі ў Расіі Марыс Палеалог (1859—1944), аўтар 
шэрагу цікавых гісторыка-мемуарных публікацый. «З моманту 
ўступлення на прастол Аляксандра II,— пісаў ён,— у рускім грамадстве 
ўзнікла ліберальная партыя ці, прынамсі, шматлікая група людзей 
дасведчаных, незалежных, прыхільнікаў заходнееўрапейскіх формаў 
дзяржаўнага жыцця, якія імкнуліся да таго, каб самадзяржаўе саступіла 
месца больш сучасным прынцыпам дзяржаўнага ладу».3 уступленнем 
на трон Аляксандра II пачалася адраджацца і ліберальная думка на 
Беларусі. 

§ 2. Адраджэнне лібералізма ў канцы 50-х — пачатку 60-х гг. (А. 
Кіркор, А. Аскерка, В. Старжынскі) 

У лютым 1856 г. віленскім генерал-губернатарам быў прызначаны 
блізкі да Аляксандра II чалавек — У.І. Назімаў, пад уплывам якога на 
беларускіх і літоўскіх землях пачалася падрыхтоўка да правядзення 
зямельнай рэформы. Адначасова з абмеркаваннем сялянскага 
пытання пачалося адраджэнне легальных форм грамадскага жыцця. 

У 1855 г., на самым пачатку праўлення Аляксандра II, графу Я. 
Тышкевічу пасля доўгіх клопатаў удалося атрымаць дазвол ад расійскіх 
улад на стварэнне ў Вільні музея старажытнасцей і адкрыццё пры ім 
Археалагічнай камісіі, у склад якой увайшлі найбольш вядомыя 
прадстаўнікі мясцовай ліберальнай інтэлігенцыі: браты Тышкевічы — 
Яўстафій і Канстанцін, Адам Кіркор, Міхал Балінскі, Тэадор Нарбут,  
Юзаф Ігнацы Крашэўскі і іншыя. Гэта была першая значная грамадская 
арганізацыя, дзейнасць якой афіцыйна дазвалялася расійскімі ўладамі 
пасля падаўлення паўстання 1830—1831 гг. і закрыцця Віленскага 
ўніверсітэта. 

А. Кіркор. Актыўнейшым дзеячам музея і камісіі стаў вядомы 
беларускі гісторык, этнограф і публіцыст XIX ст. Адам Кіркор (1819—
1886). Ён быў актыўным выдаўцом, меў надзвычайныя арганізатарскія 
здольнасці, умеў згуртаваць людзей, паставіць перад імі ясныя і 
пасільныя задачы. Не валодаючы неабходнымі якасцямі палітычнага 
барацьбіта, ён, тым не менш, як чалавек цвярозага мыслення, не губляў з 
поля зроку рэальнай перспектывы ў бурных хвалях жыццёвага мора. 

У канцы 50-х гг. А. Кіркор пачаў выдаваць у Вільні ліберальны 
часопіс «Віленскі партфель», а таксама шэраг зборнікаў,  

гістарычных прац, на старонках якіх пульсавала ліберальная думка.  
Выхад «Віленскага партфеля» спрыяў адраджэнню беларускага 
лібералізма, развіццё якога было гвалтоўна перапынена закрыццём у 
1832 г. Віленскага ўніверсітэта — галоўнага ачага лібералізма на 
беларускіх і літоўскіх землях. Часопіс праводзіў таксама кампанію па 
кансалідацыі ліберальнага руху, які пачаўся адкрыццём у 1855 г. 
Віленскай Археалагічнай камісіі. 

Паступова вакол газеты «Виленский вестник» (1841—1864), якую 
рэдагаваў спачатку А.Э. Адынец (1841—1859), а потым А. Кіркор 
(1859—1865), стварыўся першы беларускі літаратурны гурток, 
удзельнікамі якога былі А. Адынец, У. Сыракомля, В. Каратынскі, А.  
Вярыга-Дарэўскі, В. Дунін-Марцінкевіч і іншыя. Яны глыбока і 
праўдзіва адлюстроўвалі ў сваіх творах цяжкае становішча беларускіх 
сялян, абмяркоўвалі іх імкненне да зямлі і волі. 

Шматбаковая дзейнасць А. Кіркора спрыяла ажыўленню духоўнага 
жыцця ў Беларусі і Літве ў сярэдзіне XIX ст., станаўленню нацыянальнай 
самасвядомасці, пра што сведчаць наступныя вершаваныя радкі А.  
Вярыгі-Дарэўскага, прысвечаныя Адаму («Адаську») Кіркору: 

 
Адаська, родны Адаська! 
Як мы цешымся з цябе!  
Душа твая зусім наська, 
А горнеш усіх к сабе.  

 
Мурашачка працавіта, 
Хвала брат сіле тваёй!  
Як у  нашу  пуню жыта,  
Кладзеш усё ў Музей. 

А. Аскерка. Заслуга лібералаў была і ў тым, што яны першымі пасля 
доўгіх гадоў заняпаду ўзяліся за адраджэнне беларускай мовы. Адзін з 
блізкіх сяброў А. Кіркора Аляксандр Аскерка (1830—1911) выдаў для 
навучання дзяцей беларусаў пачатковай грамаце беларускі «Буквар» — 
«Элементаж» (Лемантар). Поўная назва гэтага невялікага падручніка 
«Элементаж для добрых дзетак каталікоў». Адзін з вядомых дзеячаў 
беларускага нацыянальнага Адраджэння Адам Станкевіч, аналізуючы 
гэтую кніжку, заўважыў, што ў ёй «мова беларуская даволі чыстая».  
Для прыкладу можна прывесці невялічкі тэкст для чытання з гэтага 
«Лемантара» А. Аскеркі, у якім моцна гучыць патрыятычная ідэя: «Усе 
людзі павінны любіць і жалець зямлю, на каторай радзіліся, у каторай 
пахаваны іх бацькі, дзяды і прадзеды і ў каторую і самі лягуць пасля 
смерці». 

Ажыўленню ліберальных настрояў у беларуска-літоўскім грамадстве 

спрыяў таксама прыезд Аляксандра II у верасні 1858 г у Мінск і Вільню, дзе 
ў гэты час у толькі што створаных дваранскіх губернскіх камітэтах 
пачалася актыўная падрыхтоўка да правядзення сялянскай рэформы. 7 
верасня 1858 г. Аляксандр II, звяртаючыся да сабраных у парадных залах 
генерал-губернатарскага палаца ў Вільні дваранаў паўночна-заходніх 
губерняў, сказаў: «Спадары! Я прыехаў сюды падзякаваць вас за 
выказаную вамі гатоўнасць дапамагчы мне ў справе сялянскай 
рэформы». 

Аднак не толькі сялянскае пытанне хвалявала мясцовае грамадства. 
Сярод шляхты адраджаліся надзеі на мясцовае самакіраванне з улікам 
нацыянальных, культурных і рэлігійных асаблівасцяў краю. Аб гэтых 
марах сведчыў, у прыватнасці, альбом, паднесены цару пры яго 
сустрэчы з мясцовым дваранствам у Вільні, у складанні якога прымалі 
ўдзел найбольш вядомыя прадстаўнікі мясцовай ліберальнай 
інтэлігенцыі — Адам Кіркор, Эдвард Адынец, Ігнат Ходзька. 
Распачынаўся альбом беларускім вершам Вінцэся Каратынскага: 

Уставайма, братцы, да дзела, да дзела!  
З поўначы певень залопаў крылом.  
Ну  жа, каб жыва работа поспела,  
Выслаць гасцінец жаўценькім пяском!  

Гэтымі вершамі прыхільнікі беларускай ідэі, якая ў канцы 50-х — 
пачатку 60-х гг., па словах беларускага гісторыка Аляксандра 
Цвікевіча, «.паволі вырастала ў Вільні», паспрабавалі прыцягнуць 
увагу Аляксандра II, які, магчыма, упершыню ў сваім жыцці пачуў у 
Вільні беларускую мову, да мясцовых нацыянальных і культурных 
праблем краю. Гэтым жа мэтам былі падпарадкаваны і іншыя 
публікацыі, змешчаныя ў альбоме. 

Прыхільная прамова Аляксандра II у Вільні, адрасаваная 
беларускаму і літоўскаму дваранству, усяляла акрэсленыя надзеі. У 
Беларусі і Літве з'явілася даволі шмат прыхільнікаў паступовага 
рэфармавання грамадства ў духу ўмераных буржуазна-дэмакратычных 
свабод. У гэтым пункце мясцовыя рэфарматары пачалі разыходзіцца з 
польскімі лібераламі, якія імкнуліся да больш жорсткай канфрантацыі з 
царызмам. У выніку гэтага віленскі альбом стаў аб'ектам рэзкіх 
нападкаў з боку ліберальнага друку як Царства Польскага, так і 
палітычнай польскай эміграцыі. Прадстаўнікі і таго, і другога ўбачылі ў 
выступленні «ліцвінаў» нацыянальную здраду. Характэрна, што адна з 
надрукаваных у Парыжы польскіх работ, накіраваная супраць аўтараў 
віленскага альбома, насіла зневажальны, абразлівы загаловак — 
«Адступнікі». Але нападкі не пахіснулі ідэйных перакананняў 
прадстаўнікоў беларускага лібералізму, што зараджаўся. 

Узмацненне ліберальнага руху ў Беларусі прывяло да таго, што з 
цягам часу ён пачаў афармляцца ў ліберальную групоўку «белых», якая 
праіснавала да 1864 г., да паразы паўстання і звязаных з ім рэпрэсій.  
Паступова яна паднялася да выпрацоўкі культурнай і нават сацыяльна-
палітычнай праграмы. Беларускія лібералы выпрацавалі ідэю 
культурна-нацыянальнай аўтаноміі Беларусі і Літвы ў складзе 
Расійскай імперыі, што было значным тэарэтычным і палітычным 
дасягненнем ліберальнай думкі. Упершыню гэтая ідэя, паводле 
ўспамінаў Гейштара, у агульнай форме была выказана ў 1860 г.  
Паступова яна пачала набываць больш канкрэтны змест. 
В. Старжынскі. Аднак ліберальнаму руху ў Беларусі і Літве доўгі 

час не хапала сапраўднага палітычнага лідэра, мысліцеля, тэарэтыка,  
чалавека шырокага кругагляду, які накіраваў бы яго ў адпаведным 
ідэйным напрамку, вызначыў бы правільную палітычную мэту. У 
хуткім часе ім стаў высокаадукаваны і рашучы чалавек, гродзенскі 
губернскі прадвадзіцель дваранства граф Віктар Старжынскі (1826—
1882). У 1862 г. В. Старжынскі перадаў Аляксандру II праект 
нацыянальна-культурнай аўтаноміі беларускіх і літоўскіх зямель у 
складзе Расійскай імперыі. Праект прадугледжваў стварэнне мясцовай 
адміністрацыі (самакіраванне), вяртанне дзейнасці Статута Вялікага 
княства Літоўскага 1588 г., які быў адменены Мікалаем I у 1832—1840 
гг., адкрыццё ў Вільні вышэйшай навучальнай установы — універсітэта 
— з юрыдычным, эканамічным і медыцынскім факультэтамі, навучанне 
на роднай мове карэнных нацыянальнасцей (беларускай, польскай, 
літоўскай). Рэалізаваць свае планы «белыя» разлічвалі пераважна 
мірнымі сродкі. 

§ 3. Ідэалогія рэвалюцыйных дэмакратаў 

Адначасова з групоўкай «белых» утварылася другая палітычная 
групоўка  «чырвоных», якая выпрацавала свой праект перабудовы 
грамадства, свой палітычны ідэал. «Чырвоныя» намерваліся 
рэалізаваць яго шляхам узброенай барацьбы з самадзяржаўем, шляхам 
дэмакратычнай рэвалюцыі. 
І.П. Агрызка. Гэтай мэце служыла перш за ўсё выдавецкая і 

грамадска-палітычная дзейнасць Іасафата Пятровіча Агрызкі. І.П.  
Агрызка нарадзіўся ў 1826 г. у Лепельскім павеце Віцебскай губерні ў 
небагатай шляхецкай сям'і. Скончыў Мінскую губернскую гімназію 
(1844) і юрыдычны факультэт Пецярбургскага ўніверсітэта (1849) са 
ступенню кандыдата права. У кароткі тэрмін зрабіў бліскучую кар'еру,  
заняўшы адну з самых уплывовых пасад  

у мініс тэрстве фінансаў. Аднак кар'ера для Агрызкі не была самамэтай, 
а толькі сродкам для актыўнай грамадска-палітычнай дзейнасці, 
барацьбы супраць самадзяржаўя. Яшчэ ў маладосці I. Агрызка разам з 
Зыгмунтам Серакоўскім і іншымі ўваходзіў у склад студэнцкага 
рэвалюцыйнага гуртка, які падтрымліваў сувязі з падобнымі гурткамі 
рэвалюцыйна настроенай моладзі ў Мінску, Вільні і іншых гарадах 
Беларусі і Літвы. Гурток быў разгромлены царызмам, аднак некаторым 
яго членам, у тым ліку і Агрызку, удалося пазбегнуць пакарання. 

У 1858 г. I. Агрызка, які, дарэчы, не меў вялікіх грашовых сродкаў, 
нечакана для многіх набыў друкарню і дабіўся ад урада дазволу на 
выданне ў Пецярбургу штодзённай газеты «Слова». У склад рэдакцыі, 
акрамя Агрызкі, уваходзілі былыя аднадумцы (сярод якіх былі 
аднакласнікі па Мінскай гімназіі і аднакурснікі па ўніверсітэту) — 
Уладзімір Спасовіч, Эдвард Жэлігоўскі, Зыгмунт Серакоўскі, а таксама 
старэйшы брат Кастуся Каліноўскага — Віктар. 

Першы нумар «Слова» выйшаў у Пецярбургу 2 студзеня 1859 г. 
Цэнтральнымі ў газеце былі тры тэмы: сялянскае пытанне, асвета і 
міжнародная палітыка. Што тычыцца сялянскага пытання, то рэдакцыя 
падзяляла найбольш радыкальныя праекты зямельнай рэформы. Аналіз  
матэрыялаў, апублікаваных у газеце, дазваляе зрабіць вывад, што яна 
паслядоўна выступала за вызваленне сялян і надзяленне іх зямлёй. Усё 
гэта збліжала пазіцыю газеты «Слова» па сялянскім пытанні з пазіцыяй 
дэмакратычнай журналіс тыкі, у прыватнасці, з выступленнямі 
«Современника». 

На старонках «Слова» пастаянна абмяркоўвалася праблема асветы 
народа. У шэрагу артыкулаў яна разглядалася як неад'емная частка 
сялянскага пытання ў цэлым. «Асвета сялян пасля забеспячэння іх 
асабістай свабодай і ўласнасцю, павінна стаць галоўнай мэтай клопатаў 
урада», — адзначала газета. 

Асаблівай увагі заслугоўваюць публікацыі газеты, у якіх асвятлялася 
ўнутрыпалітычнае жыццё заходнееўрапейскіх краін, расказвалася пра 
іх дзяржаўны лад, палітычную і парламенцкую барацьбу. Газета 
сімпатызавала краінам з найбольш развітымі буржуазна-
дэмакратычнымі свабодамі, у прыватнасці, Англіі, прыцягвала ўвагу 
чытачоў да перадавых напрамкаў заходняй палітычнай думкі. 
Нягледзячы на тое, што ўсе публікацыі ў газеце па палітычных 
праблемах змяшчаліся ананімна альбо пад псеўданімамі, можна амаль 
беспамылкова сцвярджаць, што сярод аўтараў гэтых артыкулаў быў I. 
Агрызка. 

«Слова» з першых нумароў адыгрывала важную ролю ў духоўным 
жыцці Беларусі і Літвы, стала газетай тагачаснай радыкальнай 

інтэлігенцыі. Дарэчы, матэрыялы газеты ўважліва вывучалі і цытавалі 
рускія рэвалюцыянеры-дэмакраты. У прыватнасці, М. Дабралюбаў 
выкарыстаў выступленні «Слова» ў артыкуле «Народная справа», 
апублікаваным у «Современнике» за 1859 г. 

Аднак газеце наканаваны быў нядоўгі век. 21 лютага 1859 г. на 
другім месяцы выдання яна была забаронена. Падставай да гэтага 
паслужыла публікацыя ў ёй ліста палітычнага эмігранта, вядомага 
польскага гісторыка Іаахіма Лелявеля з заўвагамі рэдакцыі. Выдавец 
газеты Агрызка быў арыштаваны і пасаджаны ў Петрапаўлаўскую 
крэпасць. Адзін з сучаснікаў успамінаў, што М. Някрасаў, даведаўшыся 
пра ягоны арышт, у вузкім коле знаёмых людзей прадказаў 
наступленне рэакцыі на прагрэсіўную публіцыстыку ў наступнай 
эпіграме: «Плохо, братцы, беда близко, арестован уж Огрызко». 

У няволі выдавец «Слова» заставаўся нядоўга. Адседзеўшы месяц у 
крэпасці, Агрызка (у абарону якога выступіў I. Тургенеў, а таксама іншыя 
знаныя людзі таго часу) выйшаў на волю і працягваў актыўную 
выдавецкую дзейнасць, праўда, аднавіць выданне «Слова» ўжо не 
ўдалося. 

Выйшаўшы на волю, І.П. Агрызка наладзіў у Пецярбургу выпуск 
літаратуры, цесна знітаванай з гісторыяй і культурай Беларусі. У яго 
друкарні былі надрукаваны кнігі больш 100 назваў, аднак, адзіныя па 
свайму ідэйнаму напрамку. І. Агрызка прымаў да друку толькі тыя 
працы, якія адпавядалі яго палітычным поглядам. У прыватнасці на 
працягу 1859—1860 гг. І. Агрызка выдаў манументальны 8-томны збор 
законаў былой Рэчы Паспалітай — Volumna legum, які не страціў сваёй 
навуковай каштоўнасці да нашых дзён. Ён застаецца неабходнай 
навуковай крыніцай для вывучэння палітычнай і прававой думкі 
Беларусі, Літвы і Польшчы XIV—XVIII ст. Адначасова рыхтавалася да 
друку крытычнае выданне Статута Вялікага Княства Літоўскага, якое 
ў сувязі з паўстаннем 1863 г. засталося ў рукапісу. 

У 1862 г. у друкарні I. Агрызкі быў надрукаваны першы збор твораў 
М.А. Дабралюбава ў чатырох тамах, які рыхтаваў да друку і рэдагаваў 
М.Г. Чарнышэўскі. Ён таксама напісаў да яго прадмову79. У трэці том 
першага збору твораў М.А. Дабралюбава ўвайшоў яго артыкул «Рысы 
для характарыстыкі рускага простанароддзя», у якім вялікі рускі 
рэвалюцыянер-дэмакрат выказвае веру ў творчыя сілы беларускага 
народа, у яго лепшую будучыню. Свае разважанні М.А. Дабралюбаў 
пачынае з аналізу «агульнавядомай» тады рэакцыйнай характарыстыкі 
беларусаў. 

«Адносна беларускага селяніна,— піша ён,— справа даўно 
вырашаная: забіты канчаткова, так, што нават пазбавіўся выкарыстання 

чалавечых здольнасцяў». І тут жа вялікі рускі мысліцель выступае 
супраць такога становішча. «Не ведаем, у якой ступені памылковае гэта 
меркаванне, таму што не вывучалі спецыяльна беларускага краю, але 
паверыць яму, зразумела, не можам. Цэлы край так вось узялі, ды і забілі, 
— як бы не так! Гэта таксама, як італьянцаў забілі, расслабілі, пазбавілі 
любві да радзімы і да свабоды!... Паглядзіце цяпер на іх...Ва ўсякім разе, 
пытанне аб характарыстыцы беларусаў павінна хутка быць растлумачана 
працамі мясцовых (беларускіх  В.Ш.) пісьменнікаў». Слова для 
канчатковага вырашэння пытання М.А. Дабралюбаў дае самому 
беларускаму народу, яго дэмакратычнай інтэлігенцыі. «Паглядзім,— піша 
ён,— што яшчэ скажуць самі беларусы». 

Адказу доўга чакаць не давялося. Рэвалюцыйныя выступленні 
народных мас у 1863 г. паказалі здольнасць беларускага народа да 
гістарычнай ініцыятывы і самадзейнасці. Поўнасцю пацвердзіў 
правільнасць прадбачанняў М.А. Дабралюбава і высокі тэарэтычны 
ўзровень грамадска-палітычнай думкі напярэдадні і ў ходзе паўстання 
1863 г. у Беларусі, які атрымаў найбольш поўнае адлюстраванне ў 
публіцыстыцы і творах К.С. Каліноўскага. 

14 лістапада 1864 года I. Агрызку арыштавалі. Як аднаго з 
арганізатараў і кіраўнікоў паўстання 1863 г. у Беларусі, Літве і 
Польшчы, яго прысудзілі да пакарання смерцю, якое было заменена 
дваццацю гадамі катаргі. Памёр I. Агрызка ў Іркуцку ў 1890 г. 

Тэмы рэфератаў і дакладаў 

1. Кіркор і адраджэнне лібералізму ў Беларусі і Літве. 
2. Палітычная праграма «белых».  
3. Палітычная праграма «чырвоных». 
4. Volumna legum — каштоўная крыніцы для вывучэння гісторыі 

палітычнай і прававой думкі Беларусі.  
5. Палітычная і культурна-асветніцкая дзейнасць А. Аскеркі 

напярэдадні студзеньскага паўстання.  

Глава 4. Палітыка-прававая думка ў час студзеньскага паўстання 
(1861—1864 гг.). Кастусь Каліноўскі. 

§ 1. Уводзіны 

Развіццё капіталістычных адносін прымусіла царскі ўрад пайсці на 
адмену прыгоннага права. У 1861 г. была ажыццёўлена сялянская 
рэформа, па якой сяляне аб'яўляліся асабіста свабоднымі, але ўся 
зямля, як і раней, заставалася ва ўласнасці прыгоннікаў. Сялянам былі 
дадзены ў карыстанне толькі невялікія надзелы. Да таго ж за карыстанне 
надзелам зямлі селянін па-ранейшаму павінен быў адбываць паншчыну 
і плаціць аброк. Праўда, сялянам дазвалялася выкупляць землі, але сума 
выкупу ў шмат разоў перавышала кошт зямлі. Таму і пасля рэформы 
сяляне засталіся запрыгоненымі. У адказ на грабежніцкую рэформу па 
ўсёй Беларусі пачаліся сялянскія хваляванні. Барацьбу беларускіх сялян 
супраць памешчыкаў узначаліў выдатны рэвалюцыянер-дэмакрат 
Канстанцін (Кастусь) Сямёнавіч Каліноўскі (1838—1864), якому, без 
сумнення, належыць першынство ў пантэоне мысліцеляў і барацьбітоў 
за нацыянальнае Адраджэнне беларусаў. Менавіта ён абгрунтаваў і 
стварыў у XIX ст. найбольш поўную і радыкальную праграму барацьбы 
за палітычнае, сацыяльнае і духоўнае разняволенне беларускага народа. 

§ 2. Жыццёвы шлях і рэвалюцыйная дзейнасць                                 
К. Каліноўскага 

К.С. Каліноўскі нарадзіўся 2 лютага 1838 г. у вёсцы Мастаўляны 
Ваўкавыскага павета Гродзенскай губерні (цяпер Беластоцкае ваяводства, 
Польшча) ў мнагадзетнай сям'і беззямельнага шляхціца, уладальніка 
невялікай ткацкай фабрыкі. Пры хрышчэнні яго, па прынятаму ў 
католікаў звычаю, назвалі двумя імёнамі Вікенцій і Канстанцін. Сам 
Каліноўскі часцей за ўсё карыстаўся імем Канстанцін. Імя Кастусь 
з'явілася беларускай гістарыяграфіі ў пачатку 20-х гадоў мінулага 
стагоддзя. 

3 1847 па 1852 г. вучыўся ў Свіслацкай гімназіі. Гэта была адна з 
лепшых школ Гродзенскай губерні. У ёй існавалі тайныя таварыствы,  
панаваў дух вальнадумства. 3 яе сцен выйшаў шэраг вядомых дзеячоў 
беларускай і польскай дэмакратычнай культуры, а таксама вядомых 
рэвалюцыянераў, удзельнікаў паўстання 1831 і 1863 гг. Навучанне ў 
Свіслацкай гімназіі аказала моцны ўплыў на фарміраванне 
светапогляду маладога К. Каліноўскага. 

У 1856 г. К. Каліноўскі паступіў на юрыдычны факультэ т 
Пецярбургскага ўніверсітэта. У час вучобы ён знаёміцца з  
рэвалюцыйнай публіцыстыкай «Современника» і «Колокола»,  
зачытваецца працамі М.Г. Чарнышэўскага, М.А. Дабралюбава, А.І. 
Герцэна, М.П. Агарова, захапляецца ідэямі класічнай нямецкай 
філасофіі і заходнееўрапейскага ўтапічнага сацыялізму, цікавіцца 
культурай славянскіх народаў. Актыўны ўдзел прымае ў дзейнасці 
нелегальных рэвалюцыйных гурткоў Пецярбурга. У прыватнасці, ён і 
яго брат Віктар уваходзілі ў нелегальны гурток З. Серакоўскага і Я.  
Дамброўскага, які знаходзіўся пад ідэйным уплывам лепшых традыцый 
нацыянальна-вызваленчага руху Расіі і Польшчы. 

У 1860 г. К. Каліноўскі скончыў Пецярбургскі ўніверсітэт і ў 
пачатку 1861 г. вярнуўся на Беларусь. Вяртанне на радзіму супала з  
абвяшчэннем сялянскай рэформы, ростам сялянскіх выступленняў,  
выкліканых яе грабежніцкім характарам, абвастрэннем палітычнай 
сітуацыі ў Расіі і Польшчы. На працягу 1861 г. К. Каліноўскі стварыў у 
Гродне і Гродзенскай губерні нелегальную рэвалюцыйную 
арганізацыю, у якую ўвайшлі лепшыя прадстаўнікі мясцовай 
інтэлігенцыі— Ф. Ражанскі, I. Мілевіч, В. Урублеўскі. Восенню 1861 г. 
К. Каліноўскі ўвайшоў у склад Камітэта руху – віленскага цэнтра па 
падрыхтоўцы ўзброенага паўстання на Беларусі і ў Літве. Летам 1862 г. 
камітэт быў перайменаваны ў Літоўскі правінцыяльны камітэт (ЛПК). 
3 кастрычніка 1862 г. К. Каліноўскі — яго старшыня, узначальваў у ім 
левую рэвалюцыйна-дэмакратычную плынь «чырвоных». 

У 1862 г., разам з В. Урублеўскім і Ф. Ражанскім, К. Каліноўскі 
заснаваў нелегальную друкарню і наладзіў выпуск першай беларускай 
ревалюцыйна-дэмакратычнай газеты «Мужыцкая праўда», большасць 
матэрыялаў для якой напісаў сам пад псеўданімам «Яська-гаспадар з-
пад Вільні». (3 ліпеня 1862 па красавік 1863 г. выйшла сем нумароў). Гэта 
была адна з першых у свеце газет для сялян. Яна атрымала шырокую 
вядомасць сярод насельніцтва. К. Каліноўскі асабіста ўдзельнічае ў яе 
распаўсюджванні. Пасля таго, як улады аддалі загад арыштаваць К. 
Каліноўскага, ён перайшоў на нелегальнае становішча, хаваўся пад 
рознымі прозвішчамі (Макарэвіч, Хамовіч, Хамуціўс, Чарноцкі і інш.). 

У пачатку студзеня 1863 г. на польскай мове выйшаў першы нумар 
газеты «Choragiew swobody» («Сцяг свабоды»), афіцыйнага органа ЛПК 
(вядомы 3 нумары). 1-ы нумар газеты рэдагаваў К. Каліноўскі. Літоўскі 
правінцыяльны камітэт на чале з К. Каліноўскім узяў курс на масавае 
народнае паўстанне, на актыўнае далучэнне сялян да вызваленчай 
барацьбы. Калі ў ноч на 23 студзеня 1863 г. у Польшчы выбухнула 
ўзброенае паўстанне, ЛПК прыняў рашэнне падтрымаць 

яго. ЛПК абвясціў сябе Часовым правінцыяльным урадам Літвы і 
Беларусі і заклікаў насельніцтва да ўзброенай барацьбы з  
самадзяржаўем. К. Каліноўскі імкнуўся захаваць самастойнасць у 
кіраўніцтве паўстаннем на Беларусі і ў Літве. 

Варшаўскі Цэнтральны нацыянальны камітэт (ЦНК), які склаўся з 
«белых», прыняў рашэнне аб роспуску ЛПК і стварэнні Выканаўчага 
аддзела Літвы на чале з Якубам Гейштарам. К. Каліноўскі быў 
адхілены ад кіраўніцтва паўстаннем і ў канцы сакавіка накіраваны на 
пасаду камісара Гродзенскага ваяводства. На гэтай пасадзе ён 
праводзіў актыўную дзейнасць па пашырэнню паўстання, уключэнню ў 
яго шырокіх народных мас, здзяйсненню на практыцы зямельных 
дэкрэтаў, умацаванню ваеннай арганізацыі паўстанцкага руху. 
Выканаўчы аддзел Літвы на чале з «белымі», напалоханы рэпрэсіямі 
супраць удзельнікаў паўстання, якія праводзіў генерал-губернатар 
Паўночна-Заходняга краю М.М. Мураўеў, па-сутнасці ўхіліўся ад 
кіраўніцтва паўстаннем, праяўляў пасіўнасць, імкнуўся накіраваць яго ў 
бяспечнае для царызму рэчышча. 

У чэрвені 1863 г. К. Каліноўскі вярнуўся ў Вільню і ў жніўні стаў на 
чале паўстання. Выканаўчы аддзел Літвы ў час старшынства К. 
Каліноўскага называлі Беларуска-Літоўскім чырвоным жондам (урадам). 
Да кіраўніцтва паўстаннем К. Каліноўскі прыцягнуў найбольш 
паслядоўных прыхільнікаў сваёй праграмы — У. Малахоўскага, Ф. 
Зянковіча, Ц. Далеўскага, I. Яманта. Са сваіх аднадумцаў К. Каліноўскі 
аднавіў паўстанцкую адміністрацыю на месцах, якая збірала падаткі на 
карысць новай улады, сачыла за правядзеннем ў жыццё рэвалюцыйных 
інструкцый і распараджэнняў. Існавалі рэвалюцыйныя суды, 
жандармерыя, узброеныя сілы. 

Аднак нацыянальна-вызваленчы рух не змог процістаяць царскім 
войскам, пасланым на падаўленне паўстання. У няроўных баях 
паўстанцы пацярпелі паражэнне. Адных удзельнікаў паўстання карнікі 
саслалі ў Сібір, другіх кінулі ў турмы, трэціх павесілі. Ад рукі ката 
загінуў і К. Каліноўскі. 

Аб апошніх мінутах жыцця К. Каліноўскага адзін з відавочцаў пісаў 
так: «Была ясная халодная раніца; Каліноўскі ішоў на пакаранне смела; 
прыйшоўшы на плошчу, ён стаў прама тварам да шыбеніцы і толькі 
зрэдку кідаў позіркі ў далёкі натоўп. Калі яму чыталі канфірмацыю, ён 
стаў рабіць заўвагі; так, напрыклад, калі назвалі яго імя: дваранін 
Вікенцій Каліноўскі, ён усклікнуў: «У нас няма дваран, усе роўныя!» 

У грамадска-палітычных поглядах Каліноўскага змешчана яскравая 
абгрунтаваная крытыка феадальна-прыгонніцкіх адносін 
самадзяржаўнай Расіі сярэдзіны XIX ст., вызначаны ідэал справядлівага 
грамадскага ладу, а таксама шляхі ажыццяўлення гэтага ідэалу. 

§ 3. Крытыка самадзяржаўя. 

Перш за ўсё, К. Каліноўскі глыбока выкрыў антыгуманную 
сутнасць сучаснай яму прыгонніцкай эксплуатацыі ва ўсіх яе формах,  
паказаў паразітызм памешчыкаў, выключна цяжкае становішча 
прыгонных сялян Беларусі. Цар, пісаў ён, «паноў заўсім увольніў ад 
усякіх ценжароў...»80, «зняўшы з паноў усялякія падаткі, зваліў іх адно 
на мужыцкае племя, аблажыў падаткамі і мужыцкую зямлю, і мужыцкія 
хаты, і мужыцкую душу, і мужыцкія дзеці, і мужыцкую скаціну,  
жывых і ўмершых»81. Царскім паборам канца не відаць. Толькі і чуе 
мужык ад царскага ўраду: «Мужык, давай рэкрута, мужык, давай 
падаткі, да і паншчыну яшчэ служы альбо плаці аброк у казну!»82. 

Такім жа цяжкім было становішча і казённых (дзяржаўных) сялян,  
якіх бязлітасна эксплуатавалі як прадстаўнікі царскай адміністрацыі,  
так і арандатары дзяржаўных маёнткаў. «Пярвей яны (мужыкі казённыя 
— В.Ш.) служылі казне паншчыну, а после ў аброк іх упісалі, дай 
акром аброку ганялі без ніякай падзякі ўсялякаму чорту на работу: то 
акружному, то асэсару дай кожнаму, хто адно перакупіў»83. 

К. Каліноўскі рэзка крытыкаваў варожую народу дзяржаўную 
машыну абсалютызму, яе бязмерны бюракратычны апарат кіравання,  
безадпавядяльны і бескантрольны, з працвітаючай у ім шырокай 
сістэмай хабарніцтва. Ён трапна параўноўваў царскіх чыноўнікаў з 
саранчой, якая знішчае на сваім шляху ўсю расліннасць, ператварае 
аазісы ў пустыні. «Чытаў я ў ксёнжках (кніжках—В.Ш.) — пісаў К.  
Каліноўскі,— што ёсць на свеце якась саранча, катора як гдзе 
пакажацца, усю худобу гаспадарскую зглуміць. Маем мы, браткі,  
горшую яшчэ ад той саранчы, а гэта чыноўнікі маскоўскія»84. 

Сакрушальнай крытыцы падвергнуў Каліноўскі судовы лад царскай 
Расіі, які быў толькі дадаткам царскай адміністрацыі і цалкам залежаў 
ад яе. Ён трапна параўноўваў судаводства таго часу з воўчай зграяй, 
«гдзе не разбіраюць, чы за табой праўда, чы не, а скубуць адно як  
могуць»85. Справядлівасці ў судзе для мужыка, падкрэсліваў ён,  
«ніякай няма; хто дужшы, той і глуміць»86. Зразумела, такі суд нікому 
не патрэбен, таму што дазваляе «кожнаму дужшаму глуміцца над 
бедным як толькі хоча». 

К. Каліноўскі ўказваў, што на варце інтарэсаў пануючых класаў 
знаходзіцца армія, якая дапамагае эксплуататарам прыгнятаць 
працоўных. «А войска то не для таго трымаюць, каб аберагаці кожнага 
ад злых людзей і ад глуму, а для таго, каб не пазволіць народу і 
застагнаць, калі пазнае сваю няволю, калі згледзіцца, што дзяруць з яго 
над сілы»87. 

§ 4. Палітычны ідэал 

Беларускі рэвалюцыянер-дэмакрат у самай катэгарычнай форме 
цалкам адмаўляе існуючаму самадзяржаўнаму ладу Расіі ў праве на 
існаванне, і ад яго крытыкі пераходзіць да выкладання свайго 
грамадска-палітычнага ідэала. Прызнаючы правы ўсіх народаў на 
самавызначэнне, ён выказваецца за нацыянальнае «самаўрадства» 
(самакіраванне), утварэнне самастойнай беларускай дзяржавы. Каб 
зрабіць зразумелым для сялян паняцце «дзяржава», К. Каліноўскі ў 
сваёй публіцыстыцы, ідучы за народнай традыцыяй, выкарыстоўвае 
слова «ронд» (ад польскага «rzad» — урад), якое ў народнай мове было 
раўназначна паняццям «урад», «улада», «дзяржава», а таксама 
карыстаецца дзеясловам «рондзіць» (ад польскага «rządzić» — гэта 
значыць кіраваць, правіць). 

Вышэйшая мэта гэтай дзяржавы — абарона інтарэсаў народа, 
клопат аб шчасці і дабрабыце грамадства. «А ронд наш павінен быць па 
ўсё чуткі,— пісаў ён, — каб мог для дабра народнага быць заўсёды 
карысным». Каліноўскі параўноўвае ўрад нацыянальнай дзяржавы з 
працавітым і дабрачынным слугой. «I як добры слуга глядзіць худобы 
(маёмасці — В.Ш.) гаспадарскай і слухае свайго гаспадара, так добры 
ронд глядзець павінен шчасця людзей, слухаць народу і рабіці так, як 
народу лепей. I не дзіва, бо не народ зроблены для ронду, а ронд для 
народу»88, — падкрэсліваў выдатны беларускі мысліцель. 

У якасці станоўчага прыкладу К. Каліноўскі спасылаецца на дзеянні 
тагачасных урадаў Францыі і Англіі, якія многа зрабілі «каб народ 
(гэтых краін — В.Ш.,) быў багаты і шчаслівы»89. 

Шмат увагі надаваў К. Каліноўскі ў сваіх працах аналізу форм 
дзяржаўнага кіравання, вывучэнню дзяржаўнага права замежных краін.  
Ён станоўча ацэньваў Канстытуцыю 3 Мая 1791 г. Рэчы Паспалітай90. 
Усё гэта сведчыць аб тым, што ён быў прыхільнікам ідэй 
канстытуцыяналізму і парламентарызму, якія проціпастаўляў 
неабмежаванаму дэспатызму рускага самадзяржаўя і якія павінны былі 
забяспечыць дэмакратычны рэжым функцыянавання новай улады ў 
будучай незалежнай беларускай дзяржаве. 

Палітычным ідэалам К. Каліноўскага з'яўлялася дэмакратычная 
рэспубліка, злучаная федэратыўнымі сувязямі з Польшчай. Разам з тым 
ён падзяляў ідэю М. Бакуніна і А. Герцэна аб стварэнні ў будучым 
федэрацыі свабодных славянскіх народаў, пасля таго, як яны заваююць 
дзяржаўную незалежнасць. 

Як паслядоўны абаронца інтарэсаў бяспраўных беларускіх сялян,  

К. Каліноўскі з'яўляўся выказчыкам іх імкненняў да сацыяльнай 
справядлівасці і роўнасці. У новым грамадстве ён марыў «раздаць усю 
пазямельную ўласнасць сялянам». Гэтая ідэя ў розных варыянтах 
шматразова паўтаралася як самім Каліноўскім, так і тымі, хто добра 
ведаў яго погляды. К. Каліноўскі так маляваў ідэал сялянскай роўнасці і 
свабоды: «Чалавек вольны, гэта калі мае кусок сваёй зямлі, за каторую 
ані чыншу і аброку не плаціць, ані паншчыны не служыць, — калі 
плаціць малыя падаткі і то не на царскіе стайні, псярні, а на патрэбу 
цэлага народу...»91. Ён марыў аб тым, каб мужыкі «ніколі, ніякай, 
нікому...паншчыны не служылі і каб на векі вякоў народ наш быў 
вольны і шчаслівы». Беларускі рэвалюцыянер марыў стварыць у 
Беларусі і Літве грамадства «з усеагульным ураўноўваннем правоў і 
станаў». 

Інакш кажучы, К. Каліноўскі выступаў за рашучую адмену ў 
будучым грамадстве не толькі класавых, але і нацыянальных, 
рэлігійных і іншых прывілеяў і абмежаванняў з тым, каб зрабіць 
галоўным крытэрыем ацэнкі каштоўнасці кожнай чалавечай асобы 
сумленнае выкананне сваіх абавязкаў, ацэньваць чалавека па яго 
рэальных справах і якасцях. 

Арганічнай часткай грамадска-палітычных поглядаў К. Каіноўскага 
з'яўляюцца яго ідэі аб выхаванні. Ён бачыў, што ў сучасным яму 
грамадстве пануючыя класы закрываюць доступ працоўным і іх дзецям 
да навукі і культуры, не клапоцяцца аб адукацыі і выхаванні сялянскіх 
дзяцей. Звяртаючыся да сялян, рэвалюцыянер-дэмакрат пісаў, што цар, 
«пануючы над вамі і дзеручы сам да пазваляючы кожнаму вас абдзіраці,  
не вучыў вас ні чытаці, ні пісаці». Таму і ў будучым наўрад ці «можна 
ад яго (царскага ўрада — В.Ш.,) спадзеваціся чаго-небудзь для нас, 
альбо дзяцей нашых». Пакуль людзі не будуць свабоднымі, гаварыў ён,  
да таго часу «у нас нічога не будзе, не будзе праўды, багацця і ніякай 
навукі». 

Клопат аб адукацыі і выхаванні ў будучым грамадстве возьме на 
сябе дзяржава. Яна будзе «рабіць школы», навучаць усіх дзяцей «жыць 
па праўдзе». «Жыць па праўдзе» ў К. Каліноўскага, гэта фарміраваць у 
вучняў высокія грамадзянскія якасці, выхоўваць іх усебакова развітымі, 
добра адукаванымі, здольнымі да рэалізацыі ў грамадскім жыцці 
высокіх гуманістычных ідэалаў. Ён выказваўся таксама за развіццё 
навукі, за ўсеагульнае навучанне дзяцей, стварэнне сістэмы народнай 
адукацыі на роднай беларускай мове. 

У будаўніцтве новага жыцця Каліноўскі вялікую ролю адводзіў 
жанчыне, хоць яскрава бачыў прыгнечанае становішча беларускай 
жанчыны-сялянкі. У сваіх «Лістах з-пад шыбеніцы» ён пісаў, што 
памешчыкі ўстанавілі баршчыну («паншчыну») «не тры, дай не шэсць 

дзён з хаты, но 6 дзён з душы рабочай»92 (гэта значыць жанчыны, як і 
мужчыны, павінны былі працаваць адначасова на баршчыне амаль увесь 
тыдзень). А на іх плечы клалася, акрамя гэтага, хатняя гаспадарка, 
клопаты аб сям'і. «Гадуе маці сына, ночанькі не спіць»93....— з глыбокім 
спачуваннем і пяшчотай пісаў ён пра беларускую жанчыну-маці. 
Менавіта жанчыне прысвяціў К. Каліноўскі свой адзіны дайшоўшы да 
нас верш «Марыська чарнаброва, галубка мая.. .»94: 

 
Марыська чарнаброва, галубка мая, 
Дзе ж падзелася шчасце, ясна доля твая? 
 

К. Каліноўскі і яго паплечнікі выдатна ведалі гісторыю Вялікага 
княства Літоўскага і ў сваёй палітычнай праграме разглядалі 
беларускія і літоўскія землі ў адзінстве, як арганічнае цэлае. Яны 
марылі аб адраджэнні Беларуска-Літоўскай дзяржавы. Гэтае будучае 
палітычнае ўтварэнне яны часта называлі проста Літвой, а сябе і яе 
жыхароў ліцвінамі. Тэрыторыя гэтай дзяржавы павінна была складацца 
з шасці губерняў — Віленскай, Гродзенскай, Ковенскай, Мінскай, 
Магілёўскай і Віцебскай. Такім чынам, Каліноўскі выказаў ідэю 
стварэння суверэннай дэмакратычнай нацыянальнай дзяржавы, у 
аснову якой быў бы пакладзены канстытуцыйны і парламенцкі вопыт 
як Вялікага княства Літоўскага, так і заходнееўрапейскіх краін. 

§ 5. Канцэпцыя дэмакратычнай рэвалюцыі 

Ажыццяўленне ўсіх сваіх сацыяльных праектаў і планаў К. 
Каліноўскі звязваў з дэмакратычнай рэвалюцыяй. Ён быў упэўнены,  
што толькі народная рэвалюцыя здольна прыyесці беларусам жаданую 
палітычную і сацыяльную свабоду. «Мужыцкая вольнасць — гэта ўсё 
роўна, што шыбеніца для ўсіх здзерцаў і глуміцелей народа»95,— пісаў 
К. Каліноўскі, падкрэсліваючы, што свабода можа быць здабыта толькі 
ўзброенай барацьбой. 

Ён ў поўную меру ўсведамляў ўвесь цяжар гэтай нялёгкай задачы, 
якая стаіць перад народам, але лічыў яе цалкам дасягальнай. Каліноўскі 
бязмежна верыў ў сілы народа: «Сілы нашы вялікія, ваяваць з німі 
можам...». 

Да пасільнага ўдзелу ў вызваленчай барацьбе Каліноўскі заклікаў 
беларускіх жанчын. «А мы, іх бацькі да жонкі,— звяртаўся К.  
Каліноўскі да беларускіх жанчын у «Мужыцкай праўдзе»,—
...будзем...ад душы памагаць усялякімі спосабамі дзецюкам нашым, 
што за нас пойдуць біцца»96. 

Беларускі рэвалюцыянер-дэмакрат быў перакананы, што сапраўднай 
свабоды і народнага шчасця можна дасягнуць толькі поплеч з народам 
Расіі, змагаючыся ў адных радах супраць агульных прыгнятальнікаў. К. 
Каліноўскі ўказваў і на імкненні да рэвалюцыйнага саюза з боку рускага 
народа. «Народ маскоўскі абураецца пры думцы аб нашай векавой 
крыўдзе. Ён свабодным братам нашым, а не прыгнятальнікам хоча быць 
і рашуча адказнасць за нашу жалезную няволю складвае на царызм, які 
павінен рухнуць». 

Аднак паўстанне 1863—1864 гг. К. Каліноўскі разглядаў не як 
самамэту (так часам выглядае з асобных публікацый), а толькі як 
непазбежны сродак дасягнення высакароднай мэты — свабоды і 
незалежнасці сваёй радзімы, паколькі ў самадзяржаўнай Расіі 
адсутнічалі якія-небудзь легальныя шляхі барацьбы за ўладу, а 
значыць, і магчымасці рэалізацыі справядлівай і гуманнай сацыяльна-
палітычнай праграмы. 

Поўны сацыяльнага аптымізму, бязмежнай веры ў шчаслівую 
будучыню свайго народа, К.С. Каліноўскі пісаў: «А будзе ў нас 
вольнасць, якой не было нашым дзедам да бацькам»97. 

Гэтыя ідэі аказалі вялікі ўплыў на палітычную думку Беларусі і 
Літвы наступных пакаленняў. Можна сказаць, яны пасеялі зерне 
незалежнасці будучай Беларусі. Грамадска-палітычныя ідэі,  
сфармуляваныя К. Каліноўскім, валодалі беларускай нацыянальнай 
грамадскай думкай і нацыянальна-вызваленчым рухам на працягу 
ўсяго XIX і пачатку XX ст., аж да ўтварэння БНР  і БССР. Пуцяводнай 
зоркай сталі яны для беларускага Адраджэння. І ў гэтым — палітычны 
геній К. Каліноўскага. 

Тэмы рэфератаў і дакладаў 

1. Крыніцы для вывучэння палітычных і прававых поглядаў К.  
Каліноўскага. 

2. Крытыка К. Каліноўскім самадзяржаўя. 
3. Крытыка К. Каліноўскім сучаснага яму судаўладкавання і 

судаводства. 
4. Палітычныя погляды К. Каліноўскага. 
5. Прававыя погляды К. Каліноўскага. 
6. Канцэпцыя дэмакратычнай рэвалюцыі К. Каліноўскага. 

Глава 5. Палітычная і прававая думка ў другой палове XIX ст. 
(1864—1905 гг.) 

§ 1.Уводзіны 

Сялянская рэформа 1861 г. паскорыла працэс развіцця капіталізму 
на Беларусі. Рост таварна-грашовых адносін разбураў патрыярхальны 
лад у вёсцы, спрыяў сацыяльнаму расслаенню сялянства: на пачатку 
XX ст. сялянская бедната складала 61%. Штогод з вёскі адыходзіла ў 
адыходны промысел каля 300 тысяч чалавек. Адначасова расла 
колькасць прадпрыемстваў фабрычна-завадской прамысловасці, 
капіталістычных мануфактур, пашыралася дробнатаварная 
вытворчасць. У пачатку XX ст. на Беларусі было каля 800 фабрычна-
завадскіх прамысловых прадпрыемстваў, на якіх працавала больш за 25 
тысяч рабочых. 3 1861 па 1890 гг. на Беларусі пры агульным росце 
насельніцтва на 70% насельніцтва ў гарадах павялічылася ў два разы. 

У другой палове XIX ст. фарміруюцца асноўныя класы буржуазнага 
грамадства  буржуазія і пралетарыят. Складваецца беларуская нацыя. 
Сярод рабочых пераважалі беларусы, а таксама рускія, украінцы, яўрэі, 
палякі. 

На Беларусі ў гэты час (значна пазней, чым у Расіі) праводзяцца 
таксама іншыя буржуазныя рэформы: судовая рэформа 1864 г. (з 1882), 
земская рэформа 1864 г. (з 1911), гарадская рэформа 1870 г. (з 1875). 

На мяжы XIX—XX ст. на Беларусі ўзмацнілася канцэнтрацыя і 
цэнтралізацыя вытворчасці і капіталу, узніклі манапалістычныя 
аб'яднанні. 

Развіццё капіталізму суправаджалася цяжкім сацыяльна-
эканамічным становішчам працоўных  непамернай эксплуатацыяй 
рабочых, збядненнем асноўных мас сялянства, іх палітычным 
бяспраўем і 

нацыянальным прыгнётам. У гарадах і мястэчках Беларусі пачынае 
шырыцца стачачны рух пераважна эканамічнага характару, але 
адначасова расце колькасць палітычных выступленняў. Сваю 
прапаганду сярод працоўных Беларусі пачынаюць весці спачатку 
народніцкія, а потым сацыял-дэмакратычныя арганізацыі, якія імкнуцца 
ўзначаліць барацьбу працоўных за свае правы. 

§ 2. Палітычны радыкалізм 

Рэвалюцыйныя народнікі. Сцяг барацьбы з самадзяржаўем і 
прыгонніцтвам з рук К. Каліноўскага прынялі рэвалюцыйныя народнікі 
70-х—пачатку 80-х г. Заснавальнікамі народніцкай тэорыі з'яўляюцца 
рускія рэвалюцыянеры-дэмакраты –А.І. Герцэн, М.А Бакунін, М.Г. 
Чарнышэўскі, якія лічылі расійскіх сялян «сацыялістамі па інстынкце» 
і таму пераход Расіі да сацыялізму звязвалі менавіта з сялянствам. 
Дадзеная ідэя рускіх мысліцеляў грунтавалася на выснове існавання 
селькай абшчыны ў Расіі, на тым, што многія пытанні, звязаныя з  
землекарыстаннем, перыядычным перадзелам сялянскай зямлі і 
самакіраваннем вырашаліся на агульных сходах сялян. Рускія 
рэвалюцыянеры-дэмакраты меркавалі, што гэтыя калектывісцскія 
пачаткі ў вёсцы аблегчаць Расіі шлях да сацыялістычнага грамадства, 
памогуць менаваць капіталізм, які нясе народу незлічоныя бедствы і 
пакуты. 

Народніцкімі ідэямі пранікліся сотні студэнтаў Расіі. 3 1874 г. яны 
«пайшлі ў народ» з мэтай прапаганды ідэй сацыялізму сярод сялян. 
Аднак «хаджэнне ў народ» закончылася правалам. Сяляне не 
ўспрымалі ідэй сацыялізму, а царызм адказаў на гэтую акцыю 
студэнтаў масавымі рэпрэсіямі супраць прапагандыстаў. 

Народніцкі рух Беларусі з'яўляўся складанай часткай 
агульнарасійскага руху 70—пачатку 80-х гадоў, які існаваў у Расіі. 
Народніцкія гурткі ў 70-х гадах існавалі ў Мінску, Магілёве, Гродна, 
Віцебску, Пінску, Горках, Слуцку і іншых гарадах. 3 народніцкіх 
гурткоў, якія дзейнічалі на тэрыторыі Беларусі, выйшаў шэраг такіх 
вядомых рэвалюцыянераў, як Мікалай Судзілоўскі, Сяргей Кавалік, 
Рыгор Ісаеў, Ігнат Грынявіцкі, бомбай якога быў забіты Аляксандр II, 
Г. Корба-Прыбылева і інш. У пераважнай большасці гэта былі 
студэнты, якія вучыліся ва ўніверсітэтах Масквы, Санкт-Пецярбурга і 
іншых гарадоў. Яны распаўсюджвалі нелегальную літаратуру, вялі 
рэвалюцыйную прапаганду сярод сялян і рабочых. 

Праграмныя патрабаванні беларускіх рэвалюцыйных народнікаў 
знайшлі найбольш поўнае выражэнне на старонках нелегальнага 

часопіса «Гоман», выдадзенага ў 1884 г. беларускай моладдзю, якая 
вучылася ў Пецярбургу. (Выйшла два нумары). Часопіс меў 
падзагаловак «Беларускі сацыял-рэвалюцыйны агляд». 

Група, якая выдала часопіс, падзяляла праграмныя і арганізацыйныя 
погляды «Народнай волі». На старонках «Гомана» перш  за ўсё 
выказвалася прыхільнасць да тэорыі «рускага абшчыннага 
сацыялізму». Вядома, што на значнай частцы тэрыторыі Беларусі 
(акрамя Віцебскай і Магілёўскай) сельскай абшчыны ў гэты час ужо не 
існавала: яна была разбурана рознымі аграрнымі пераўтварэннямі, хаця 
пэўныя калектывісцкія пачаткі ў беларускай вёсцы, безумоўна, 
захоўваліся. Менавіта гэта акалічнасць усяляла гоманаўцам надзею на 
поспех справы. «Дарэмна гавораць, што абшчына тут (у Беларусі –
В.Ш.) канчаткова знікла, у большасці выпадкаў яна, вядома, 
разбурылася, але бываюць сёлы, дзе і цяпер яшчэ час ад часу праходзяць 
генеральныя перадзелы мірской (абшчыннай – В.Ш.) зямлі і лугоў: 
апошнія ў сілу мясцовых этнаграфічных умоў амаль заўсёды 
падвяргаюцца перадзелам. Увогуле абшчынныя схільнасці яшчэ 
занадта жывыя ў народзе, і яго эканамічныя ідэалы...надзвычай 
прасякнуты духам калектывізму»98. «Разбурэнне абшчыны 
назіраецца,— адзначалася на старонках часопіса,— бліжэй да захаду — 
да Польшчы». 

Беларускія народнікі 80-х гадоў упершыню ў гісторыі беларускай 
грамадска-палітычнай думкі сфармулявалі ідэю аб існаванні этнічна 
самастойнай беларускай нацыі, і абгрунтавалі патрабаванне 
сацыяльнага і нацыянальнага разняволення беларусаў. 

Першачарговую задачу барацьбы выдаўцы часопіса бачылі ў 
звяржэнні існуючага ладу шляхам народнай рэвалюцыі ў Расіі і 
ўтварэння федэрацыі свабодных раўнапраўных аўтаномных абласцей. 
Неабходнасць федэратыўнай самастойнасці для беларускага народа 
вынікала з усведамлення ім свайго адрознення ад суседзяў, з 
эканамічных і кліматычных умоў Беларусі, з арыгінальнасці характару 
самога народа. На старонках «Гомана» сцвярджалася самабытнасць 
беларускай мовы, неабходнасць развіцця беларускай культуры і 
літаратуры. Усе свае спадзяванні ў гэтым напрамку гоманаўцы 
ўскладалі (як гэта было характэрна для народнікаў ўсёй Рас іі)  на 
мясцовую інтэлігенцыю: «Беларускі народ, як нацыя плебейская,— 
пісалі яны,— чакае яшчэ з'яўлення сваёй інтэлігенцыі. Да гэтага часу ён 
выдзяляў з сябе сілы, якія служылі або польскай, або вялікарускай 
культуры. Глуха, але настойліва пратэставаў ён супроць здрадніцкіх 
спробаў паланізаваць ці абвелікарусіць яго, і абедзьве сілком навязаныя 
яму культуры праходзілі міма, не прышчапіўшыся да яго.  

Свята захоўвае ён асновы свайго жыцця ў чаканні з'яўлення сваёй 
інтэлігенцыі, якая будзе не ламаць гэтыя асновы, а развіваць і 
ўдасканальваць іх... Лішні раз тады дакажа беларуская нацыянальнасць 
даказанае ўжо няраз прыкладам іншых плебейскіх нацыянальнасцяў 
(славянскія народнасці ў Аўстрыі, фіны ў Фінляндыі і інш.), што не нізкі 
ўзровень культуры выклікае яе падпарадкаванне, а наадварот, 
падпарадкаванне выклікае застой»99. 

Такім чынам, народніцтва 70-х гадоў заставалася на пазіцыях 
рэвалюцыйнай барацьбы за свабоду і дэмакратыю, якая знайшла 
найбольш поўнае адлюстраванне ў дзейнасці «Народнай волі», пры 
цэнтральнай арганізацыі якой існавала беларуская фракцыя. 
Ідэалагічная і практычная дзейнасць беларускіх рэвалюцыйных 
народнікаў мела вялікае значэнне для развіцця перадавой грамадскай 
думкі. 
Марксізм. Ідэі марксізму рана пачалі пранікаць на Беларусь. Ужо ў 

70-х гадах XIX ст; тут былі вядомы творы К. Маркса і Ф. Энгельса. 
Аднак іх сістэматычнае вывучэнне і прапаганда пачынаюцца толькі з 
пачатку 80-х гадоў, калі на гістарычную арэну выходзіць прамысловы 
пралетарыят. 

Пачатак распаўсюджванню марксізму ў Расіі паклала група 
«Вызваленне працы», створаная ў 1883 г. выдатным рускім 
рэвалюцыянерам Г.В. Пляханавым. Першачарговай задачай гэтай 
групы з'яўляўся пераклад на рускую мову і распаўсюджванне 
важнейшых твораў К. Маркса і Ф. Энгельса. Членамі групы былі 
перакладзены і нелегальна распаўсюджаны ў Расіі «Маніфест 
Камуністычнай партыі», «Убоства філасофіі», «Наёмная праца і 
капітал», «Фрыдрых Энгельс аб Расіі» і іншыя працы, у якіх 
абгрунтоўвалася неабходнасць замены капіталізму новым, бяскласавым 
грамадствам  сацыялізмам у выніку пралетарскай рэвалюцыі і 
ўстанаўленне ўлады пралетарыяту, даказвалася таксама неабходнасць 
стварэння палітычнай партыі пралетарыяту. 

Амаль адначасова з групай «Вызваленне працы» марксісцкія групы і 
гурткі ствараюцца і ў Беларусі. Першыя марксісцкія гурткі былі 
створаны ў Мінску ў 1884—1885 гг. сярод рабочых друкарні. 
Прапаганду марксісцкіх ідэй у іх вялі Э. Абрамовіч і I. Гурвіч. Рабочыя 
вывучалі «Капітал» і іншыя працы К. Маркса. Наступны гурток узнік 
сярод чыгуначнікаў Гомеля. Потым марксісцкія гурткі з'явіліся ў 
Віцебску, Гродна, Пінску, Брэсце, Смаргоні і іншых гарадах. Яны 
ўстанаўліваюць непасрэдную сувязь з жэнеўскай групай Г.В. 
Пляханава. Мінск, адначасова з Вільняй, Адэсай і Рыгай, становіцца 
адным з апорных пунктаў перавозкі забароненай літаратуры. 3 сярэдзіны 
90-х гадоў шырокае распаўсюджанне ў Беларусі атрымліваюць работы 
У.І. Леніна. 

Вялікае значэнне для актывізацыі распаўсюджання марксізму меў I з'езд 
Расійскай сацыял-дэмакратычнай рабочай партыі, які абвясціў заснаванне 
марксісцкай партыі ў Расіі. Ён адбыўся нелегальна ў Мінску ў сакавіку 1898 
г. Далейшая папулярызацыя марксісцкага вучэння ў Беларусі цесна звязана 
з ленінскай «Искрой» — першай агульнарускай марксісцкай газетай, якая 
пачала выходзіць з 11 (24) снежня 1900 г. 

Агентам «Искры» ў Беларусі быў вядомы рэвалюцыянер I. 
Бабушкін, які ў 1900 г. прыбыў у Полацк і наладзіў у Беларусі 
шырокую сетку распаўсюджвальнікаў і карэспандэнтаў першай 
агульнарускай марксісцкай газеты. За 1900—1903 гг. у «искре» было 
апублікавана больш як 20 карэспандэнцый з Беларусі. 

У рабочых Беларусі ленінская «Искра» карысталася вялікім 
аўтарытэтам. Паводле ўспамінаў старога бальшавіка Е. Чарпухіна, 
рабочыя Віцебска чыталі «Искру» да таго часу, пакуль на ёй не 
сціраліся літары. Яны аказвалі рэдакцыі «Искры» і матэрыяльную 
падтрымку. 

Важную ролю ў прапагандзе ідэй марксізму ў Беларусі напярэдадні 
рэвалюцыі 1905 г. адыгралі цэнтральныя органы бальшавіцкай партыі: 
газеты «Вперед», «Пролетарий», «Новая жизнь». Мінскія бальшавікі 
для распаўсюджання марксісцкіх ідэй выкарыстоўвалі і штодзённую 
грамадска-палітычную і літаратурную газету «Северо-Западный край», 
якая выходзіла ў Мінску з лістапада 1902 па снежань 1905 г. Газеты 
шырока асвятлялі пытанні тэорыі і практыкі рабочага руху, знаёміла з 
палітычнымі праграмамі партыйных арганізацый, ідэйна рыхтавалі 
працоўных Беларусі да надыходзячай рэвалюцыі. 

Частка рабочых Беларусі знаходзілася пад уплывам ідэалогіі 
Сацыял-дэмакратыі Каралеўства Польскага і Літвы, партыі, якая 
таксама змагалася за сацыялізм, за ўстанаўленне ўлады пралетарыята. 
Беларуская сацыялістычная грамада. Зімой 1902 г. на аснове 

культурна-асветніцкіх гурткоў беларускай вучнёўскай і студэнцкай 
моладзі Вільні, Гродна, Мінска, Пецярбурга была ўтворана першая 
нацыянальная партыя радыкальнага кірунку пад назвай Беларуская 
рэвалюцыйная грамада. У ліку яе стваральнікаў былі браты Іван і 
Антон Луцкевічы, К. Кастравіці (К. Каганец), В. Іваноўскі, В.  
Ластоўскі, А. Пашкевіч (Цётка), А. Бурбіс, А. Уласаў і іншыя. 

У снежні 1903 г. на сваім першым з'ездзе партыя прыняла назву 
Беларуская сацыялістычная грамада (БСГ). На шляху да сацыялізму 
Праграма БСГ прадугледжвала сацыялізацыю зямлі, сродкаў вытворчасці 
і камунікацый. БСГ выступала за ўстанаўленне ў Расіі федэратыўнай 
дэмакратычнай рэспублікі з супольным сеймам для ўсіх народаў і 
прадстаўленне кожнаму народу права мець свой сейм, які «вёў бы яго 
справы». 

Беларуская сацыялістычная грамада, па словах М. Гарэцкага, 
выдрукавала і «пусціла ў самыя далёкія, глухія і цёмныя куткі 
бацькаўшчыны многа пракламацый і брашур». Сярод іх «Што такое 
канстытуцыя?», «Што такое свабода?», «Як мужыку палепшыць свае 
жыццё?» і іншыя. На роднай мове тлумачылі яны працоўным складаныя 
палітычныя праблемы, абуджалі ў масах працоўных класавую і 
нацыянальную свядомасць, заклікалі скідаць сацыяльны і нацыянальны 
гнёт. 

Першыя нелегальныя выданні грамады выходзілі ў свет пад 
марксісцкім дэвізам «Пралетарыі ўсіх краін, злучайцеся!». Аднак са 
студзеня 1905 г. замест яго выкарыстоўваўся народніцкі дэвіз 
«Працавітая бедната ўсіх краёў, злучайся!». 

§ 3. Палітычны лібералізм 

Ліберальная народнікі. Да сярэдзіны 80-х гадоў царызму 
жорсткімі рэпрэсіямі ўдалося прыгнесці рух рэвалюцыйных народнікаў. 
Адначасова выразна праявіўся ўтапічны характар спадзяванняў 
народнікаў на «сацыялістычныя інстынкты» сялян, на ідэалы 
абшчыннага сацыялізму. Абшчына не магла прадухіліць развіцця 
капіталістычных адносін у вёсцы і маёмаснага расслаення сялянства. 
Калі адразу пасля сялянскай рэформы ў 60—70 гг. гэта з'ява была яшчэ 
мала прыкметнай, то ў 80—90 гг. развіццё капіталізму ў сельскай 
гаспадарцы і прамысловасці было ўжо відавочным. Гэтыя фактары 
прадвызначылі ідэйны і арганізацыйны крызіс рэвалюцыйнага 
народніцтва, які праявіўся ў тым, што адна частка народнікаў пачала 
пераходзіць на пазіцыі марксізму, а другая — лібералізму. 

Ідэолагі ліберальнага народніцтва звязвалі магчымасць 
прадухілення пралетарызацыі сялян і іншых дробных вытворцаў з 
захаваннем і падтрымкай сялянскай абшчыны, з развіццём грамадскіх 
(арцельных) форм гаспадарання, з забеспячэннем вёскі танным 
крэдытам і г.д. 

Ідэі ліберальнага народніцтва на Беларусі актыўна прапагандавала 
газета «Миский листок», якая выходзіла з 1886 па 1902 г. у Мінску на 
рускай мове 2—3 разы на тыдзень. Газета знаходзілася ў памяркоўнай 
апазіцыі да царызму. Між іншым, «Минский листок» надрукаваў 
рэцэнзію на кнігу У.І. Леніна «Развіццё капіталізму ў Расіі», у якой 
станоўча ацаніў яе з пазіцый ліберальнага народніцтва. У 1902 г. на 
аснове газеты «Минский листок» была створана газета «Северо-Западный 
край». 
Палітычныя і прававыя погляды У.Д. Спасовіча* . Выдатным 

прадстаўніком ліберальнай палітычнай думкі ў Беларусі ў другой 
палове XIX ст. быў У.Д. Спасовіч (1829—1906) — відны крыміналіст,  

прафесар крымінальнага права С.Пецярбургскага ўнівесітэта, аўтар 
першага ў Расіі падручніка крымінальнага права, адзін з самых 
вядомых рускіх прысяжных павераных свайго часу. Пакуль што ён 
трывала ўвайшоў у гіс торыю культур двух славянскіх народаў — 
рускага і польскага. Але з такім жа правам ён павінен заняць месца і ў 
беларускай культуры, бо сам ніколі не аддзяляў сябе ад Беларусі. Нават 
на схіле гадоў У.Д. Спасовіч успамінаў аб сваёй радзіме: «Мая радзіма 
Літва, альбо Белая Русь»100. Больш дакладна нарадзіўся ён ў Рэчыцы ў 
сям'і павятовага лекара ў 1829 г. Дзяцінства і юнацтва будучага 
вучонага, адваката і мысліцеля прайшлі ў Мінску, куды пасля 
нараджэння сына пераехала сям'я Спасовічаў. 

Пасля заканчэння гімназіі з залатым медалём У.Д. Спасовіч у 1845 г. 
паступіў на юрыдычны факультэт Пецярбургскага ўніверсітэта, які 
скончыў у 1849 г., атрымаўшы ступень кандыдата права. Тэма яго 
кандыдацкай дысертацыі была прысвечаны дзяржаўнаму праву «Аб 
утварэнні Швейцарскага саюза». У 1851 г. ён атрымаў ступень магіс тра 
міжнароднага права, абараніўшы ў Пецярбургскім універсітэце 
магістэрскую дысертацыю на тэму «Аб правах нейтральнага флага і 
нейтральнага грузу», пасля чаго атрымаў месца сакратара ў судзе. 

Па ініцыятыве і пад рэдакцыяй У.Д. Спасовіча ў гэты час была 
перакладзена з нямецкай мовы і выдана ў Пецярбурзе «Энцыклапедыя 
права» (1861) прафесара Лейпцыгскага ўніверсітэта X. Аренса. 
Адначасова сам У.Д. Спасовіч пераклаў з лацінскай мовы на польскую 
дзве працы сярэднявяковых польскіх гісторыкаў Я. Рудаўскага 
«Гісторыя Польшчы» і С. Ажельскага «Безкаралёўе»101. 

У гэты час ён збліжаецца з К.Д. Кавеліным (1818—1885) — 
буйнейшым прадстаўніком ліберальнай думкі Расіі канца 50-х — 
пачатку 60-х гг., прафесарам Пецярбургскага ўніверсітэта, вядомым 
публіцыстам, аўтарам шэрагу смелых і злабадзённых палітычных 
публікацый. Яго «Запіска» аб вызваленні сялян з зямлёй была 
надрукавана спачатку А.І. Герцэнам у Лондане, а затым М.Г. 
Чарнышэўскім у Пецярбурзе. Калі ў 1857 г. з'явілася ваканс ія 
прафесара па кафедры крымінальнага права ў Пецярбургскім 
універсітэце, К.Д. Кавелін парэкамендаваў на гэту пасаду У.Д. 
Спасовіча. У 1857 г. У.Д. Спасовіч стаў прафесарам крымінальнага 
права Пецярбургскага універсітэта. Каб атрымаць права чытаць лекцыі 
У.Д. Спасовіч прадставіў дысертацыю «Аб адносінах мужа і жонкі да 
маёмасці па старажытнаму польскаму праву». Распрацоўка гэтай тэмы 
патрабавала глыбокага знаёмства са зместам Статута Вялікага 
княства Літоўскага 102. 

Пачатак выкладчыцкай дзейнасці У.Д. Спасовіча супаў з ажыўленнем 
грамадскага жыцця, што назіралася пасля смерці Мікалая I і заканчэння 
Крымскай вайны, у ходзе якой выявілася гніласць і адсталасць прыгоннай 
Расіі, неабходнасць рэфармавання грамадства. Пад уплывам К.Д. Кавеліна 
У.Д. Спасовіч, які ў юнацтве прытрымліваўся радыкальных ідэй (у 
студэнцкія гады быў членам тайнага рэвалюцыйнага гуртка, сябрам 
вядомага рэвалюцыянера-дэмакрата З. Серакоўскага), значна змяніў свае 
палітычныя перакананні. Ён таксама пачынае арыентавацца на заходнія 
формы грамадска-палітычнага ладу, на легальны, рэфармісцкі шлях 
пераўтварэння грамадства. У сваіх «Успамінах пра К.Д. Кавеліна», 
напісаных у сталым узросце, У.Д. Спасовіч шчыра прызнаваўся, што 
апошняму ён «вельмі шмат чым удзячны». Ён зазначаў, што К.Д. Кавелін 
«зрабіў вялікі ўплыў на канчатковую выпрацоўку майго светапогляду»103. 
«Успаміны пра К.Д. Кавеліна»  вельмі важная крыніца для характэрыстыкі 
светапогляду У.Д. Спасовіча, у якой, аналізуючы светапогляд К.Д. 
Кавелнна, У.Д. Спасовіч, па сутнасці, выкладае і эвалюцыю свайго 
духоўнага развіцця, змест сваіх палітыка-прававых поглядаў з моманту 
сустрэчы з К.Д. Кавеліным. 

У.Д. Спасовіч вядомы перш за ўсё як аўтар першага ў Расіі 
«Падручніка крымінальнага права», які быў выдадзены ў 1863 г. у 
Пецярбурзе, у друкарні яго школьнага і ўніверсітэцкага таварыша 
Іасафата Агрызкі104. Гэта быў не толькі першы, але і адзіны падручнік 
рускага крымінальнага права ў краіне. Такім чынам, мы маем каштоўную 
крыніцу для характарыстыкі як прававых, так і палітычных поглядаў 
У.Д. Спасовіча. 

Адразу ж пасля выхаду ў свет падручнік У.Д. Спасовіча прыцягнуў 
да сябе незвычайную ўвагу не толькі таму, што, як адзначаў У.С. 
Салаўёў, пытанне «аб адносінах паміж правам і мараллю асабліва 
востры характар набывае ў галіне крымінальнага права»105, але і таму,  
што змяшчаў перадавыя крымінальна-прававыя ідэі, да ўспрыняцця 
якіх частка грамадства яшчэ не была гатова. 

Да з'яўлення гэтага першага ў Расіі «Падручніка крымінальнага 
права» дапаможнікамі для вывучэння крымінальнага права былі працы 
маскоўскага прафесара С.І. Баршава, у якіх архаічныя погляды на 
істотныя пытанні злачынства і пакарання выкладаліся з педантызмам 
адхіленага ад жыцця вучонага»106. Сапраўды, да з'яўлення падручніка 
У.Д. Спасовіча дапаможнікі, якія мелі характар падручнікаў 
крымінальнага права, асвятлялі праблемы злачынства і пакарання так, 
што аўтарытэт навуковай думкі аказваўся падпарадкаваным і 
прыгнечаным асноўнымі ідэямі зводу законаў, а шэраг недарэчных з'яў, 
такіх шматлікіх у дарэформенным крымінальным праве, асвятляўся без 
усялякай крытыкі. 

У сваім падручніку У.Д. Спасовіч справядліва сцвярджаў, што  

заканадаўства змяшчае толькі сухія, нематываваныя забароны і з'яўляецца 
для навукі толькі сырым матэрыялам, і што задачай крымінальнага права 
з'яўляецца «асэнсаванне пазітыўнага закона», раскрыццё «нарадзіўшых 
яго прычын», звядзенне матэрыялу да «нямногіх карэнных юрыдычных 
ідэй» шляхам «выключэння ўсяго неістотнага і прыпадковага» і стварэнне 
«стройнай сістэмы паняццяў аб правасуддзі крымінальным». У.Д. 
Спасовіч даказваў, што барацьба са злачыннасцю не сумяшчальна з 
пагардай да асобы чалавека, указваючы тым самым на сацыяльна-
маральны характар навукі крымінальнага права. 

Прагрэсіўная частка рускіх юрыстаў высока ацаніла ідэі У.Д. 
Спасовіча. «Кніга У.Д. Спасовіча,— пісаў А.Ф. Коні,— прадстаўляла 
сабой светлую і прыемную з'яву. Побач з дэтальным і яркім 
выкладаннем тэорыі пакарання ў гэтай кнізе змяшчаліся таленавітыя 
старонкі, прысвечаныя агульным палажэнням крымінальнага права, 
гісторыі і практычнай рэалізацыі пакарання, поўныя настойлівага 
закліку да справядлівасці, адказу ад тых карных мер, якія 
«бесчалавечны, таму што не неабходны»107. У канцы 1863 г. на падставе 
«Падручніка крымінальнага права» У.Д. Спасовіч атрымаў вучоную 
ступень доктара крымінальнага права. 

Пасля судовай рэформы 1864 г. з'явілася новае звяно ў судовай 
сістэме Расіі  адвакатура, куды пайшлі найбольш таленавітыя людзі. Іх 
аб'ядноўвала імкненне сумленна служыць інтарэсам правасуддзя. У 
ліку першых прысяжных паверанных Расіі быў У.Д. Спасовіч. 
Ліберальны светапогляд паўплываў таксама і на адвакацкую дзейнасць 
У.Д. Спасовіча. Яго судовыя прамовы выклікалі абурэнне ў 
прадстаўнікоў руцінных поглядаў на дзяржаву і права. Галоўная ідэя, 
якую У.Д. Спасовіч імкнуўся праводзіць у гэтых прамовах, 
заключалася ў тым, каб выкласці грамадству «сістэму арганічнага 
развіцця дзяржавы, не адмаўляючы значэння паступовай 
дэмакратызацыі грамадства». 

У.Д. Спасовіч быў перакананы, што «толькі праз абнаўленне 
дзяржаўных устаноў будзе пракладзена дарога да вырашэння ўсіх 
сацыяльных праблем, да вырашэння спору паміж працай і капіталам, 
паміж капіталам і ўласнасцю»108. Аднак гарачы прыхільнік  
рэфармавання самадзяржаўнага сацыяльна-палітычнага ладу Расіі таго 
часу, У.Д. Спасовіч як перакананы прыхільнік лібералізму, быў 
праціўнікам гвалтоўных сродкаў пераўтварэння грамадства. Я «за ўсякі 
прагрэс, але легальны, за ўсякую эвалюцыю, але не рэвалюцыю, за 
ўстанаўленне парадку на падставе згоды ўсіх партый на арэне 
парламенту — без кровапраліцця і забойств»109. 

У.Д. Спасовіч даў наступнае вызначэнне дзяржавы: «Дзяржава,  

ёсць такая перамагаючая на вядомай прасторы паверхні зямнога шара 
маральная і матэрыяльная сіла, якая людзей на гэтай тэрыторыі аб'яднала, 
абараніла ад усякага знешняга ворага і ад усякага ўнутранага супастата, 
правяла над усімі аднолькавы закон мірнага і бясшкоднага сумеснага 
жыцця»110. Адсюль вынікаюць яе функцыі. Дзяржава «назірае, каб людзі 
жылі па гэтаму закону, падпарадкоўваліся яму, свабодна развіваліся, 
групаваліся і дасягалі поспехаў, адзін аднаго не гвалцілі і не крыўдзілі»111. 
Дзяржава павінна садзейнічаць таму, каб «магло разгортвацца ва ўсім сваім 
харастве ўсё багацце грамадскага жыцця, згоднага, цалкам чалавечага 
жыцця». Па за гэтымі функцыямі дзяржава нічога не вынаходзіць і не 
робіць. «Такімі былі ідэі пра дзяржаву,—пісаў У.Д. Спасовіч у 1891 г. — 
натхняўшыя мяне і многіх з майго пакалення»112. 

Зразумела, што падобныя ідэі, выказаныя ў змрочныя гады 
палітычнай рэакцыі, якая наступіла ў гады праўлення Аляксандра III 
(1881— 1894), былі безумоўнай праявай грамадскай мужнасці. Яны 
прыцягвалі прагрэсіўную частку грамадства палітычнай навізной, 
смеласцю, арыентавалі на заходнееўрапейскія формы палітычнага і 
грамадскага жыцця. 

Настроены апазіцыйна да самадзяржаўя, У.Д. Спасовіч з асаблівай 
ахвотай выступаў у якасці абаронцы па палітычных справах. У гэтай ролі 
У.Д. Спасовіч прымаў удзел амаль ва ўсіх буйнейшых палітычных працэсах 
свайго часу. Для прыкладу, можна назваць справу вядомага дзеяча 
рэвалюцыйнага руху 70х гадоў XIX ст. Нячаева. «Працэс 193-х»  самы 
буйны палітычны працэс царскай Расіі, колькасць арыштаваных па якому 
перавысіла чатыры тысячы чалавек. Сярод абвінавачваемых знаходзіліся 
А. Жалябаў, С. Пяроўская, С. Кавалік і іншыя. У 1885 г. У.Д. Спасовіч 
выступаў у якасці абаронцы па справе польскай партыі «Пралетарыят», 
якая паклала пачатак польскаму рэвалюцыйнаму рабочаму руху, а затым у 
1887 г. па справе Германа Лапаціна — перакладчыка «Капітала» К. 
Маркса на рускую мову. 

Дзякуючы ўдзелу ў гэтых працэсах імя У.Д. Спасовіча было 
вядомым і папулярным у перадавых колах рускай інтэлігенцыі. Яго 
талент высока цанілі Ганчароў, Тургенеў, Чарнышэўскі, Дабралюбаў, 
Бабарыкін, Пыпін і іншыя. Удзячным вучнем Спасовіча лічыў сябе 
выдатны рускі юрыст другой паловы XIX — пачатку XX ст. А.Ф. 
Коні(1844—1927),які заўсёды станоўча адгукаўся аб адметных 
здольнасцях Спасовіча-прамоўцы: «У ліку многіх і многія гады,— пісаў 
ён,— я захапляўся яго арыгінальнымі, непакорнымі словамі, якія ён 
забіваў, як цвікі, у дакладна адпавядаючыя ім паняцці, любаваўся яго 
гарачымі жэстамі і цудоўнай архітэктурай прамоў, трапная логіка якіх 
сапернічала з іх глыбокай псіхалогіяй»113. Цікава, што былыя 
аднакурснікі па Пецярбургскім універсітэце таксама аднадушна 
аддавалі належнае высокім духоўным і маральным якасцям У.Д. 
Спасовіча. «Вялікі розум, сапраўдная адукаванасць і  

высокае пачуццё абавязку заўсёды кіравалі ягонымі дзеяннямі»,— сказаў 
пра Спасовіча Якуб Гейштар (1827—1897), яго аднакурснік па 
ўніверсітэце. 

Славуты рускі мастак І.Я. Рэпін увекавечыў знакамітага адваката на 
адной са сваіх карцін — у звыклай для У.Д. Спасовіча-прамоўцы позе, з 
характарным для яго жэстам правай рукі. Гэтая карціна знаходзіцца ў 
Рускім музеі ў Санкт-Пецярбурзе сярод лепшых партрэтаў вялікага 
жывапісца. Асоба У.Д. Спасовіча паслужыла Ф.М. Дастаеўскаму 
прататыпам да стварэння вобразу адваката Фецюковіча ў рамане «Браты 
Карамазавы». I хоць Ф.М. Дастаеўскі заўсёды адмоўна адносіўся да 
саслоўя адвакатаў, аб У.Д. Спасовічу ён сказаў: «Незвычайны талент, 
сіла»114 На працягу многіх гадоў сапраўдная дружба звязвала У.Д. 
Спасовіча з выдатным рускім філосафам Уладзімірам Салаўёвым. Апошні 
прысвяціў яму адну з сваіх славутых кніг. 

Памёр У.Д. Спасовіч у 1906 г. Ён пакінуў багатую рукапісную і 
друкаваную спадчыну. Збор твораў нашага земляка ўключае 
адзінаццаць тамоў. Гэта працы па крымінальным, грамадзянскім, 
сямейным, міжнародным праве, крымінальнаму працэсу, філасофіі, 
этыцы, гісторыі, літаратуры і г.д. На жаль, гэтая багатая тэарэтычная 
спадчына амаль не даследавана. Яе вывучэнне  актуальная задача. Вось 
што піша, напрыклад, сучасны даследчык гісторыі прававой думкі Расіі 
XIX ст. В.І. Смалярчук на гэтую тэму. «Прыходзіцца шкадаваць, што мы 
не маем прац, якія глыбока раскрываюць лепшыя бакі яго (У.Д. 
Спасовіча — Ул. Ш.) жыцця, навуковай і практычнай дзейнасці»115. I 
дадае: «Мова ідзе аб глыбе, аб выдатным юрысце, жыццё якога — 
высакародны прыклад для многіх пакаленняў»116. Сапраўды, больш 
глыбокае даследаванне прац нашага славутага земляка дапаможа 
аднавіць багатую гіс торыю нацыянальнай палітычнай і прававой думкі 
Беларусі XIX ст. 

Тэмы рэфератаў і дакладаў 

1. Палітычная праграма «Гомана». 
2.Марксістскае вучэнне аб дзяржаве. 
3.Палітычныя погляды У.Д. Спасовіча. 
4.Прававыя погляды У.Д. Спасовіча. 
5.Крымінальна-прававыя погляды У.Д. Спасовіча. 
6.Этыка-прававыя погляды У.Д. Спасовіча. 
7. Праблемы юрыдычнай этыкі ў судовых прамовах У.Д. Спасовіча. 
8. Праблема суадносін этыкі і права ў працах У.Д. Спасовіча. 

9. Спасовіч аб этычных падставах крымінальнага права. 
10. Спасовіч аб этычных падставах крымінальнага працэсу. 
11.  Даказванне злачынстваў у працах У.Д. Спасовіча. 

Заключэнне 

Гісторыя нацыянальнай грамадска-палітычнай і прававой думкі, 
выкладзеная нават не ў поўным аб'ёме паказвае, што яна заўсёды была 
цесна звязана з эканамічным, палітычным і духоўным жыццём беларускага 
народа, і давала змястоўныя адказы на злабадзённыя праблемы, 
пастаўленыя перад дзяржавай і грамадствам на тым ці іншым этапе 
гістарычнага развіцця. Яна адлюстроўвае палітычны вопыт нашага народа, 
раскрывае генэзіс нацыянальнай ментальнасці, паходжанне асноўных 
катэгорый нацыянальнай палітычнай культуры, сведчыць аб высокім 
тэарэтычным узроўні нацыянальнага палітычнага мыслення, яго цеснай 
сувязі з перадавымі грамадска-палітычнамі традыцыямі спачатку Візантыі,  
а потым Заходняй Еўропы, а таксама народаў суседніх краін. 

Вывучэнне гісторыі палітычнай і прававой думкі Беларусі мае не 
толькі пазнавальнае, але і выхаваўчае значэнне. Яна служыць фарміраванню 
нацыянальнай самасвядомасці, нацыянальнай годнасці, гордасці за сваю 
культуру, гісторыю, дзяржаву, народ, прадстаўнікі якога стваралі 
сапраўдныя духоўныя скарбы на ўзроўні лепшых узораў сусветнай 
палітычнай культуры. 

Вывучэнне гісторыі палітычнай і прававой думкі Беларусі заклікана 
адыграць станоўчую ролю ў справе адраджэння нацыянальнай 
дзяржаўнасці і культуры. 

